
        
            
                
            
        

    
	МАО ДҮНЬ

	 

	ҮНЭГЭН ХАРАНХУЙД - 1

	(Роман)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1957 онд эрхлэн хэвлүүлсэн “ҮНЭГЭН ХАРАНХУЙД” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

"Үнэгэн харанхуйд" гэдэг романы монгол хэлний орчуулгын оршилд

	«Үнэгэн харанхуйд” гэдэг романыг монгол хэлэнд орчуулсан нь миний хувьд маш их баяр баясгалан юм аа. Энэ завшаанд би, Монголын утга зохиолчдод ах дүүгийн мэндчилгээ хүргэхийн ялдамд, Монголын утга зохиолчдоор дамжуулан агуу баатарлаг Монголын ард түмэнд эрхэм халуун мэндчилгээг дэвшүүлье.

	Хятад-Монголын ард түмний ах дүүгийн нөхөрлөл эвдэршгүй юм. Энэ эрхэм нөхөрлөл нь Хятад-Монголын соёлын хамтын ажиллагааны үндэс болохын хамт, Хятад-Монголын соёлын хамтын ажиллагааны хөгжил бэхжилтийн үрээр манай хоёр улсын ард түмний ах дүү ёсны нөхөрлөл улам батжин бэхжиж байна.

	Хятад-Монголын ард түмний ах дүү ёсны нөхөрлөлийн цаашдын хөгжил, батжил нь даян дэлхийд энх тайвныг бэхжүүлэх үйлсэд чухал хүчин зүйл болж байна.

	Хятад-Монголын соёлын хамтын ажиллагааны хөгжил, батжил нь империализм болон, ялзран доройтож байгаа капитализмыг үзэл суртлын талаар эсэргүүцэх манай хоёр улсын ард түмний тэмцлийг улам бэхжүүлж байгаа хэрэг. Үүний хамт Хятад-Монголын соёлын хамтын ажиллагаа нь тус хоёр улсын социалист соёлыг цэцэглүүлэн хөгжүүлэх үйлсэд чухал рольтой юм. “Үнэгэн харанхуйд” гэдэг романыг зохиогчийн хувьд би, манай хоёр улсын нийтийн эрхэм үйлсэд өчүүхэн хувь нэмрээ оруулсандаа бахдаж баршгүй их баяр бахдалтай байна.

	Монголын эрхэм хайрт уншигчид аа!

	Чин сэтгэлийн талархлыг та бүхэнд дэвшүүлж байгааг минь хүлээн авах сан болов уу гэхийн хамт, төдий л боловсрогдож чадаагүй миний зохиолд үнэт санал зөвлөгөө өгөхийг хүсье.

	 

	Мао Дүнь 

	1957 оны 6-р сарын 19

МАО ДҮНЬ, ТҮҮНИЙ “ҮНЭГЭН ХАРАНХУЙД ГЭДЭГ РОМАН

	Шэнь Яньбин (Мао Дүнь гэдэг нь түүний зохиолын нэр) бол манай их хөрш Хятадын шинэ үеийн утга зохиолын нэрт төлөөлөгч, шүүмжлэн нийтлэгч гэдгийг Монголын ард түмэн сайн мэддэг.

	Мао Дүнь нь 1896 онд Жэжян мужид сэхээтний гэрт төржээ. Мао Дүний эцэг, ойр тойрондоо нэр хүндтэй эмч хүн байжээ.

	Мао Дүнь нь бага наснаасаа эхлэн Хятадын эртний утга зохиолын нэрт бүтээлүүд болох “Гурван улсын түүх», “Улаан байшин дахь зүүд», “Баруун газар зорчсон намтар», “Голын мушгиа” зэрэг ном судруудыг амтархан уншдаг байсан нь ард түмнийхээ олон үеийн бүтээл болох, эх орныхоо эртний болон дундад эртний утга зохиолын бүтээлтэй танилцахад сайхан нөлөөг үзүүлсэн ажээ. Мао Дүнь нь дунд сургууль төгсгөөд Бээжингийн их сургуулийн бэлтгэл ангийг төгсгөсөн боловч хөрөнгө чинээ хүрэлцээгүйн харгаагаар их сургуульд цаашдаа суралцаж чадсангүй, Шанхайд нэг хэвлэлийн газар ажиллахад хүрсэн боловч зогсолтгүй уншин судалж, гадаад хэл суралцах ажлаа огт орхисонгүй. Мао Дүнь нь, Шанхай хотод ажиллаж амьдарч байхдаа гадаадын түрэмгийлэгчид, Хятадын ард түмнийг зэрлэг бүдүүлгээр дарлан мөлжиж, нийгмийн даанч тэгш биш харьцаа, арьс өнгөөр ялгаварлан гадуурхах үзэл, худалдаа, үйлдвэрийн энэ хот дахь тарган цатгалан баячууд-хөрөнгөтний эрээн мяраан, тансаг хээнцэр амьдрал болоод ядуучууд-ажилчдын өрөвдөм гаслант амьдралыг анхааран судалж байв.

	Залуу Мао Дүнь 1919 оны 5-р сарын 4-нд болсон империализм, феодализмыг эсэргүүцсэн шинэ соёлын хөдөлгөөнийг талархан угтаж энэ цагаас эхлэн нийгмийн амьдралд оролцон, марксист дугуйланд орж марксист-ленинист утга зохиолтой танилцаж эхэлсэн нь түүний хувьсгалт үзэл санааны өсөлтөд их түлхэц болжээ. 1921 онд Мао Дүнь нь бусад давшилт зохиолчдын хамт “Утга зохиол судлах нийгэмлэг” гэдэг утга зохиолын реалист чиглэлийн бүлгийг зохион байгуулж, Лү Синь болон бусад зохиолчдын зохиол, Оросын утга зохиолыг судалж эхэлснээр Мао Дүний уран бүтээлийн үйл ажиллагааны өсөлтөд сайхан нөлөөг үзүүлсэн байна. Утга зохиолын энэ бүлэг нь сар тутам утга зохиолын сэтгүүл гаргаж, Мао Дүнь түүнд реалист шинэ утга зохиолын тухай шүүмж, өгүүллийг бичиж, уран сайхны утга зохиол нь амьдралтай салшгүй холбоотой байхыг баталдаг байв. “Жинхэнэ утга зохиол гэгч нь цаг үеийн байдлыг тусгах ёстой... Утга зохиол нь нийгмийн амьдралыг тусгаж чадвал жинхэнэ утга зохиол мөн гэж би боддог” гэж Мао Дүнь бичиж байв. Үүний хамт Мао Дүнь, дэлхийн утга зохиол, Оросын шүүмжлэлт реализм, Зөвлөлтийн утга зохиолын тухай сурталчилж байсан юм. Октябрийн социалист их хувьсгал, шинэ ертөнц, баатарлаг хөдөлмөр, эрх чөлөөний үзэл санааг тусган, Зөвлөлтийн зохиолчдын гарамгай бүтээл нь коммунист намаар удирдуулсан ажилчин ангийг хувьсгалын ялалтад итгэх гүн итгэлээр хүмүүжүүлж байсан бил ээ. 1924—1927 оны Хятадын ард түмний их хувьсгалын үед Мао Дүнь нь үндэсний хувьсгалт цэргийн эгнээнд улс төрийн ажилтнаар ажиллаж, түүний утга зохиолын үйл ажиллагаа нь эрх чөлөөний төлөө удаан тэмцсэн хятад ард түмний хувьсгалт тэмцлийн бүх үе, тухайлбал иргэний хувьсгалт дайны үе (1927—1936 он) Японы империалистуудын эсрэг явуулсан үндэсний чөлөөлөх дайны үетэй (1937—1945) салшгүй холбоотой юм. 1927—1928 онд түүний анхны бүтээл болох “Хиртэлт” гэдэг иж зохиолоо “Төөрөгдөл», “Гуйвалт», “Мөрөөдөн эрсэн нь” гэдэг гурван хэсэгтэйгээр нийтлүүлсэн юм. 1924—1927 оны хувьсгалын эцсээр Чан Кайшигийн харгис гоминданууд хувьсгалын эсрэг эргэлт хийж, коммунистууд болон тэргүүний давшилт хувьсгалчдыг баривчлан алан талж, хувьсгал дарагдаж эхлэхэд хувьсгалтай түр нийлж явсан үндэсний хөрөнгөтнүүд хувьсгалаас салан одож, аллага, хядлагаас айсан жижиг хөрөнгөтний гаралтай сэхээтнүүд гуйвж, тэмцлээс ухарсан боловч “...Хятадын Коммунист Нам, Хятадын ард түмэн нь огт айн ширвээдсэнгүй, бууж өгсөнгүй, хядагдан сөнөсөнгүй. Тэд газраас өндийн босож ирэнгүүт бие дэх цусан толбоо арчин цэвэрлэж, алагдсан нөхдөө оршуулаад үргэлжлэн тэмцэж байсныг1“ Мао Дүнь эдгээр зохиолдоо дүрсэлсэн юм. Эдгээр зохиол нь “орчин үеийн залуучуудын хувьсгалт тэмцлийн гурван үеийн байдлыг дүрсэлсэн үүнд: Нэгдүгээрт, хувьсгалын өмнөхөн үеийн мөрөөдөл болон хувьсгалын эхлэлтийн үеийн төөрөгдөл. Хоёрдугаарт, хувьсгалт тэмцлийн ид үеийн дундах гуйвалт. Гуравдугаарт, төөрөгдөн гуйвсны дараах гарах замаа мөрөөдөн эрснийг дүрсэлсэн2“ гэж Мао Дүнь өөрөө бичсэн нь үүний нотолгоо юм. Ийнхүү Лү Синий “Төөрөлт” гэдэг зохиолоос хойш жижиг хөрөнгөтний сэхээтний амьдралыг нэлээд дэлгэрэнгүй үзүүлсэн анхны том зохиол бий болсон нь утга зохиолын амьдралд томхон үйл явдал болсон бил ээ.

	Гоминданы харгислал улам ялзран, бүх орон даяар хувьсгалын хүч сэргэн өрнөж, Хятадын улаан арми байгуулагдан хэд хэдэн мужид хувьсгалын түшиц газар байгуулагдсан нь нийгмийн байдлыг үндсээр нь өөрчилсөн үед Мао Дүний шинэ сонирхолтой “Солонго», “Гурвуул», “Үнэгэн харанхуйд», “Анхны үеийн өгүүллэгүүд” удаа дараа нийтлэгдэж байв. Өөрийн нэрээрээ ч шинэ эхлэлтийн бэлэг дэмбэрэл болсон “Солонго” гэдэг зохиол нь эрэлхэг тэмцлийг магтан дуулсан байдаг. Залуу охин Мэйгийн хэв шинжит дүрээр эх нутагтаа эрх чөлөөг мандуулан бадруулахын төлөө эрс шулуун тэмцэгчийг амжилттай дүрслэн үзүүлжээ.

	Мао Дүнь бол Хятадын хүн амын олонх нь бөгөөд хувьсгалт тэмцлийн арвин нөөц хүч болох тосгоны тариачдын дүр, тэдний амьдралыг реалист аргаар дүрслэн үзүүлсэн Хятадын шинэ үеийн анхны зохиолчдын нэг бил ээ. Мао Дүний ажигламтгай хурц оюун билиг нь “Хаврын торго нэхэгч», “Намрын ургац», “Жихүүн өвөл” зэрэг тариачдын амьдралыг бидний нүдний өмнө яруу тодоор зураглан үзүүлсэн өдий төдий зохиолыг бүтээсэн юм. Мао Дүнь, тариачдын амьдралыг зөвхөн гаднын ажиглалтаар дүрслээд зогссон төдийгүй, амьдралын шударга бишийг болон олон үеийн турш өөрсдийн нуруун дээр дарамт болж байсан феодализмын дарлалаас чөлөөлөгдөх ухамсраар хүмүүжиж байгааг тодорхой үзүүлсэн байдаг. 1932 онд нийтлүүлсэн Мао Дүний “Үнэгэн харанхуйд” гэдэг роман нь Хятадын шинэ үеийн утга зохиолын нэрт бүтээл болж, хувьсгалт утга зохиолын санд гандан бууршгүй шинэ хуудсыг үүдэн нээжээ. Японы империалистууд Зүүн хойд хятад руу түрэмгийлсэн үед Мао Дүнь “Хоёр дахь үеийн өгүүллэгүүд” (1933—1935), “Хуулан дүрсэлсэн нь” (1935) зэрэг сайхан зохиолуудыг бичсэний хамт зохиолчдыг Японы империалистуудын эсрэг дайчлан нэгтгэх, тэмцэх зохион байгуулалтын ажлыг хийж хувьсгалт утга зохиолыг сурталчилж байлаа. 1938 онд соёлын хувьсгалч зүтгэлтнүүд бүх Хятадын утга зохиол, урлагийн ажилтны холбоо байгуулахад Мао Дүнь хошуучлан оролцсон юм.

	Мао Дүнь, дайны хүнд үед “Нэгэн өдөр», “Шинийн нэгний үдэш” зэрэг өгүүллэгүүд, “Сарнилт” гэдэг роман, жүжгийн зохиол бичсэн бил ээ. Мао Дүнь бол “Лү Синь», “Ван Луян», “Ло Хуашэнь” болон их Чюй Юанийн тухай “Уран бүтээлийн бэлтгэл», “Өрнөдийн утга зохиол», “Хятадын хууч домог” гэдэг утга зохиолын шинжлэлийн үнэт бүтээлийг бүтээсний зэрэгцээгээр Зөвлөлтийн утга зохиолын нэрт бүтээл К. Симоновын “Оросын асуудал», В. Гроссманы “Ялагдашгүй ард түмэн», В. Катаевын “Цэргийн хүү” бусад өгүүллэгүүдийг хятад хэлнээ гайхамшигтай сайхан орчуулсан юм. Мао Дүнь одоо БНХА Улсын Соёлын Яамны сайд, бүх Хятадын утга зохиол, урлагийн ажилтны холбооны даргаар ажиллаж байна.

	 

	♦

	♦   ♦

	 

	Өөрийн дүрсэлгээ, бичлэгийн талаар Их Горькийн “Фома Гордеев“ гэдэг гайхамшигт зохиолыг санагдуулдаг “Үнэгэн харанхуйд” гэдэг роман бол XX зууны хорь гучаад оны үеийн хятад орны нийгмийн амьдрал, хөрөнгөтөн ангийн “Үнэгэн харанхуй” дахь сүүмгэр байдлыг яг үнэн байдалд реалист аргаар дүрслэн үзүүлсэн том бүтээл юм.

	Энэ романы гол сэдэв нь Хятадын эдийн засаг гадаадын империалистуудын нөлөөнд ороод үндэсний аж үйлдвэрийн хөгжих зам хаагдсан арчаагүй байдал, үйлдвэрийн эзэд, газрын эздийн бага буурайгаа залгин цөлмөх улангассан өрсөлдөөн, цэргийн эрхтнүүдийн замбараагүй дайн, ажилчин, тариачны ухамсарлагдан өрнөж байгаа улс төрийн тэмцлийг тусган үзүүлэхэд чиглэгдсэн нь илэрхий. Зохиолч, энэ романд дарлагч ангийн эсрэг эрс тэмцлийг эхэлж байгаа ажилчин, тариачин, хувьсгалчдыг шунахай хөрөнгөтөн харгис хүчний эсрэг зэрэгцүүлэн тавьж үзүүлэхдээ ажилчид, тариачдын тэмцлийн ялалтад дүүрэн итгэж, тэр ялалтыг зөгнөн бэлгэдсэнээрээ өргөн олон түмнийг хувьсгалын ялалтад зоригжуулан итгүүлсний зэрэгцээгээр Хятадын ард түмний хамгийн заналт дайсан Америкийн монопол хөрөнгөтний шунахай зальт аргыг илчлэн үзүүлсэн байна.

	Мао Дүнь энэ романыхаа хувь заяаг тэр үеийн Хятадын эдийн засгийн гол төв, харгис феодализм, хагас колонийн дарлалын голомт, хятад орны тансаг баялгийг гадагш сорох ганц хоолой нь болсон Шанхай хотын нийгмийн байдалтай холбож Хятадын үндэсний харгис хөрөнгөтөн Ү Синьфү хэчнээн арга мэх хэрэглэлээ ч гэсэн дандаа бүтэлгүй болсоор эцэс сүүлдээ унан доройтож байгааг энэ романдаа зурж үзүүлжээ.

	Нийгмийн тухайн нөхцөлд баяжих хувийн хүслээ үндэстний сонирхлоос хэзээд илүү үздэг үндэсний хөрөнгөтний хэрхэн ганцаардан доройтдогийг Ү Синьфүгийн дүрээр дүрслэн уншигчдад ойлгуулж байна. Хөдөө тосгонд мундахгүй их эзэмшилтэйгээрээ Ү Синьфү нэг үе сүр бадруулан гайхуулсан боловч тариачдын хөдөлгөөнд сүйдэж, Шанхай дахь торгоны үйлдвэр нь Японы торгоны үйлдвэрт шахагдан хавчигдаж ёстой л “баян хүн нэг шуурганаар” баларлаа. Дахиад шинэ арга сүвэгчлэн “Ижун” нийгэмлэгийг нээн жижиг үйлдвэрүүдийг залгиж хэтийн төлөвлөгөөг зохиосон авч өөр нэг аюултай дайсан - Чжао Байтаогийн аманд залгигдаж байна. Чжао Байтао бол гадаадын капиталаар гэдсээ дүүргэсэн үндэсний үйлдвэрийг үзэн ядагч санхүүгийн хамгийн харгис хөрөнгөтөн ажээ. Энэ хоёр дүрд тэр үеийн үндэсний хөрөнгөтөн, санхүүгийн хөрөнгөтний хэдэн арван дүр бөөгнөрөн дүрслэгдсэнээр чухам муу талын шинжит дүр юм. Тэд баяжиж, ашиг олз олж л байвал ямар ч хар хэргийг үүсгэхээсээ хулчийдаггүй байна. Хөрөнгөтний ертөнц ингэж харанхуйлж ялзарч байхад ядуучуудын ертөнц дэх гэрэл гэгээ тодрон тодорсоор “Догшин салхи, ширүүн бороо” адил бадран дээшилж байгааг энэ роман үзүүллээ. Бид энэ романы 4-р бүлэгт тариачдын хөдөлгөөний өрнөлтийг үзсэн бол 13, 14, 15-р бүлэгт ажилчдын хөдөлгөөний өрнөлтийг улам их сэтгэл хөдлөн үзэж байна. Ийнхүү энэ роман нь тухайн үеийн Хятадын хувь заяатай хамгийн их хамаатай чухал асуудалд тодорхой хариулт өгчээ. Юү вэ гэвэл империалистууд нь тулгаран нөмөрсөн кризисээс3 мултрахын тул бусад орон улс руу шүлс асгаруулан дайрч колоничлолын замд оруулдаг ажээ. Ийм ч учраас Хятадын утга зохиолын нэрт судлаачид “Үнэгэн харанхуйд” гэдэг зохиолыг өндрөөр үнэлэн үздэг.

	«Жинхэнэ нийгмийн шинжлэх ухааны үүднээс... Хятадын нийгмийн харьцаа, ангиудын харьцааг тусган үзүүлсэн4“ гэж нэрт утга зохиолч, Коммунист Намын гарамгай зүтгэлтэн Чюй Чюбо бичсэн ба “Үнэгэн харанхуйд” гэдэг роман нь тухайн үеийн үйлдвэрийн хөрөнгөтөн Ү Сүньфү болон компрадор (зууч) хөрөнгөтөн Чжао Байтао хоёрын орчны хүмүүсийг амжилттайяа дүрсэлж, тухайн үеийн Шанхайн нийгмийн энэ талыг өөр хүн хараахан дүрслээгүйг тодоор тусгасан нь зохиолчийн утга зохиолд оруулсан үлэмжийн хувь нэмэр юм. Одоо бид 1927 оноос Японыг эсэргүүцэх дайныг хүртэлх үеийн үндэсний хөрөнгөтөн анги, компрадор хөрөнгөтний дүрийг “Үнэгэн харанхуйд” гэдэг зохиол шиг амьдаар тусгасан зохиолыг олшгүй. Энэ нь “Үнэгэн харанхуйд” гэдэг зохиолын амьдрах чадал, амжилт нь болно. Учир нь энэ бол утга зохиолын хүрээн дэх шинэ нээлт юм5“ гэж орчин үеийн Хятадын шинэ үеийн утга зохиолын шинжээч Фын Сюэфын бичсэн байх юм.

	 

	Р. Гүрбазар



	
НЭГ

	Жаргаж байгаа улаан наран сүрлэг их хоттой салах ёсыг гүйцэтгэн, хаврын оройн сэрүүн салхи хацрыг илэн гижигдэж, мэлтэлзэн цэнхэртэгч Сүжоу мөрөн баруун зүгийг чиглэн алгуурхан урсана.

	Хуанпу голын ус яасныг мэдэхгүй, гэнэт үерлэж, Сүжоу мөрний урсгал улаанаар эргэлдэн, эргийн хоёр талд аргамжаатай байгаа завинууд хүчит урсгалд цохигдон усны түвшинд өргөгдөн дайвалзаад хааяа хааяа сүрхий дээшилнэ. Вайтань гэдэг цэцэрлэгийн дотор, хөгжмийн аялгуу салхины аясаар цуурайтаж, хэн бүхний дурыг булаасан цангийн дуу түүний дундаас тодрон хүмүүсийн сэтгэлийг сэргээнэ.

	Бүрэнхий болж байхад далайн манан гүүр дээгүүр тунаж, сүрлэг их болд гүүрний хөвөө дээгүүр, цахилгаан тэрэгнүүд цахилгааны улаан ногоон очнуудыг үсэргээд тарчигнуулан өнгөрч байлаа. Тэр гүүр дээрээс дорно зүгт харвал, аюулт араатан мэт гадаадын өндөр, өндөр хар байшингууд сүндэрлэн, тэдний дотроос чийдэнгийн бяцхан гэрлүүд гялалзаж, баруун тийш харвал өндөр байшингууд дээр хадагдсан Light! Heat! Power!6 өнгө бүрийн гэрлэн нэрлэл анхаарлын бичгүүд харсан хүн айж цочмоор яралзан асаж, унтарч байв.

	Энэ нь 5-р сарын нэгэн орой байлаа. 1930 оны үеийн хэлбэрээр үйлдэгдсэн гурван машин дээд хэмжээгээр хурдалсаар гүүр дээгүүр гарч баруун тийш эргэн Сүжоу гудамжийг чиглэн хойш одлоо.

	Энэ машинууд хойд Хэнань гудамж дахь Шанхай хотын худалдааны ерөнхий газрын баруун талаар өнгөрч энгийн ярианд “Төмөр гудамж” гэж нэрлэгддэг бөгөөд голоор явах жижиг завь онгоцнуудад үйлчилдэг газрын дэргэд ирээд хурдаа хаслаа. Нэгдүгээр тэрэгний жолооч хажуудаа сууж яваа хар дурдан дээлтэй өндөр биетэй хүнээс аяархан дуугаар:

	— Лао Гуань! Дайшэчань биз дээ гэхэд

	— Яалаа гэж! Чи бүр мартаж орхио юу? гэж Лао Гуань мөн аяархан дуугаар ярвалдан хариуллаа.

	Түрүүчийн машин нэгэн байшингийн үүдэнд ирж зогсоход Лао Гуань, яаран үсрэн буумагц бүсэн дэх гар буугаа тэмтрэн үзэж ийш тийш ажиглан хараад машины үүдийг онгойлгов. Машин дотроос дугариг нүд, хар хөмсөг бүхий, ов товхон цоохордуу нэгэн хүн толгойгоо цухуйлган, өндөр байшингийн үүдэн дээр байгаа “Дайшэнчань хөлөг онгоцны зогсоол” гэдэг хаягийг хараад машинаас бууж шууд хаалгыг нь чиглэн явахад Лао Гуань түүний хойноос дагалдан явлаа.

	— “Юньфэй” хөлөг онгоц ирэх ойртож байна уу? гэж нөгөө хүрэн царайтай хүн хахир нарийн хоолойгоор асуув. Тэр нь дөч орчим насны гоолиг нарийхан нуруутай, ширүүн харц бүхий ихэс дээдсийн амьдралд нэлээд дассан бол уу гэмээр байдалтай хүн байлаа. Түүнийг асууж дуусаагүй байхад хөлөг онгоцны газрын ажилтан, туранхай өндөр залуу суудлаасаа үсрэн босож, эелдэг инээмсэглэсэн царайгаар мэхэлзэн ёсолж, “Удахгүй, удахгүй! Ү Сүньфү ноёнтон минь! Та сууж амар!” гэж сандал авч түүний ард тавих завсар, хажуугийнхаа тасалгааны хаалга руу хандаж, “Цай авчир!” гэж хашхирав. Ү Сүньфү үл мэдэг мишээн, туранхай өндөр залуу тийш толгой дохин талархал илэрхийлээд, хаалга руу очиж цонхоор нь гадагш харахад гурав дахь машин хүрэлцэн ирж, тэр машинаас эрэгтэй, эмэгтэй хоёр хүн буулаа. Эрэгтэй нь махлагдуу намхан биетэй, цагаан царайтай, эмэгтэй нь эрэгтэйгээсээ их өндөр, царай нь Ү Сүньфүтэй адилавтар бөгөөд энэ эрэгтэй эмэгтэй хоёр хоёулаа дөч орчим насны боловч, эмэгтэй нь нүүр амандаа оо энгэсэг тавьж, биеэ аятайхан авч явсан тул гуч орчим насны болов уу гэж харагдмаар ажээ. Тэр хоёр орж ирэнгүүт эрэгтэй нь “Ү Сүньфү, энд хүлээх үү?” гэхэд Ү Сүньфүг хариу дуугарч амжаагүй байтал хөлөг онгоцны нөгөө ажилтан угтан авч инээмсэглэн, 

	— Зүгээр, зүгээр Гү эзэнтэн минь битгий зов. Би хүн явуулчихсан. Онгоц хүрч ирмэгц тэр бидэнд мэдэгдэнэ. Одоо ер удахгүй болсон. Цаанадаа л таван минут хүлээх байх!

	— Аа! Фүшэн чи энд байгаа юм уу? Чиний сайхан санаачилгад чинь талархъя. Манай өвөг эцэг чамайг их сэргэлэн залуу гэдэг сэн. Чамтай уулзаагүй болсоор хэдэн жил болов доо?

	— Их удаагүй. Өнгөрсөн сард, нутагтаа харихдаа өвгөн эзнийхээр орсон. Эрхэмсэг авгай минь та суу гэж Гүгийн эхнэрийг хүндлэхэд, тэр хүүхэн тийнхүү хүндлүүлсэндээ ихэд баярласан бололтой хариу талархал илэрхийлэв. Фүшэн яаран сандран тэр хоёрт сандал авч өгөөд тэр гурвыг цай, тамхиар зочлов.

	Энэ Фүшэн гэдэг залуу бол Ү Сүньфүгийнд ажилладаг өвгөн зарцын хүү бөгөөд багадаа нэлээд сэргэлэн хүүхэд байсан тул өвгөн эзэн Ү түүнийг Дайшэнчань хөлөг онгоцны газар ажилд оруулсан байжээ. Тэр гурав суусангүй, үүдний цонхоор гадагш харсаар байв. Үүдний өмнүүр өнгөрсөн засмалаар өндөр туранхай биетэй нэгэн эр нааш цааш холхих бөгөөд энэ нь Гү эзний бие хамгаалагч ажээ.

	Гү эзний авгай сулхнаар санаа алдаад, сандал дээр сууж, жижиг эрээн алчуур гарган уруулаа хэдэнтээ арчаад, Ү Сүньфү тийш эргэн харж:

	— Бид өнгөрсөн жил нутагтаа харьж ээжийн булшийг цэвэрлэхдээ энэ “Юньфэй” хөлгөнд суусан юм. Мөн хурдан шүү. Хагас өдөр хэртэй хэлбэлзэн далбилзаад л хүрдэг юм. Ганцхан далбилзах нь хэцүү дээ. Бүр ясанд тултал өвдмөөр. Аав маань ч их ядарч яваа байх аа. Ямар бидэнтэй адил биш. Бас тал бие нь мэдрэлгүй. Бидэнтэй, ноднин удаан ярихдаа ч толгой нь эргэдэг байсан шүү дээ гээд цааш яриагаа үргэлжлүүлэх гэтэл гадаа машины дохио дуугарч нэгэн хүн гүйн орж ирээд “Юньфэй хөлөг зогсоолд ирлээ” гэж чангаар хашхирав. Фүшэн тун яарсаар гүйн гарангуут эргэн харж,

	— Ү Сүньфү эзэн, та нар яарах явдалгүй. Намайг түрүүлж очоод янзалсны дараа очоорой! гэлээ.

	Хөлөг онгоцны зогсоолынхон сандарцгааж, ачаа зөөгчийг дуудацгаана. Нэлээд бяртай маягийн хоёр эр эртнээс зориуд бэлдсэн хулсан сандлыг дамжлан гарлаа. Ү Сүньфү цонхоор гадагш хараад нам дуугаар:

	— Ү Фүфан! Буцахдаа чи өвгөн аавтай 18—89-д суугаарай. Хуй Фан надтай нэг тэргэнд сууг. Дү Жүзай, А Сюаньтай хамт сууг! гэв.

	Ү Фүфан толгой дохин зөвшөөрөөд, гадагш харж байхдаа аман дотроо залбирал уншиж, Дү Жүзай янжуур тамхи татаж, Ү Сүньфү тийш харан одоо явах юм биш үү гэсэн байдалтай инээмсэглэн байв. Энэ үед Фүшэн нэлээд урамгүйхэн байдалтай эргэж ирээд, 

	— Яадаг юм бил ээ. Сүжоугийн нэг ачааны хөлөг яг наад талыг нь хаагаад зогсжээ.

	— Зүгээр. Бид одоо зогсоол дээр очлоо гэж Ү Сүньфү, Фүшэнгийн яриаг таслан хэлээд гарч одоход түүний бие хамгаалагч Лао Гуань хойноос нь сандран гарлаа. Дараа нь Дү Жүзай эхнэрийн хамт, хамгийн сүүлд тэдний бие хамгаалагч нь гарав.

	Юньфэй хөлөг нэгэн том ачааны хөлгийн цаад талд усны давалгаанд цохигдон холбилзон зогсох бөгөөд нөгөө том сийрсэн сандлыг Юньфэй хөлөг дээр тавиад хоёр зөөгч нь хажууд нь зогсож байгаа харагдана. Зогсоол дээр маш их анир чимээгүй, ямар нэг сэлүүцэн яваа хүн, зогсоолын хоёр гурван ажилчид хөлсний чирүүл тэрэгчид болон хувийн үүргийн худалдаачдыг хөөж байхаас өөр юү ч үзэгдэхгүй байлаа. Ү Сүньфү тэр гурвыг ачааны хөлөг дээр гарч очиход хэдэн хүн өвгөн эзнийг Юньфэй хөлгийн цайны газраас өргөн гарч ирсэн бөгөөд “Ү эзнийг өргөж аяархан явж, ачааны хөлөг дээр аваач” гэж Фүшэн хоёр зөөгчид тушаав. Хүү охин, хүргэн нар нь бүгд угтаж ирлээ. Хэдийгээр замдаа их зүдэрсэн боловч Ү өвгөн ямар нэгэн ядарсан царайгүй, хөнхөр духны доорх цус хурсан ёнхор нүд нь хэвийн байдалтай байв. Гэвч тэр дуугарсангүй. Хүү охин, хүргэдээ хараад зөвхөн толгой дохисон болж нүдээ анилаа. Энэ үед өвгөн эзний хамт хөдөөгөөс ирсэн түүний дөрөвдүгээр охин Хуй Фан, долоодугаар хүү А Сюань нарыг ачааны хөлөг дээр гарч ирэхэд Фү Фан гэгч хоёрдугаар эгч нь Хуй Фаны урдаас тосон очиж, түүний гарыг бариад “За, аав сайн явж ирэв үү?” гэж аяархнаар асуухад “Гайгүй, ганцхан толгой өвдлөө л гэж баахан үглэлээ” гэв.

	— За, одоо ингээд машиндаа сууцгаая. Фүшэн чи яваад 19—89 дугаартай шинэ машиныг дуудаад ир! гэж Ү Сүньфү тавгүйхэи хэлээд, аавынхаа дэргэд хоёр дүү хүүхнээ үлдээж А Сюань, Дү Жүзай нарын хамт түрүүлэн эрэг дээр гарлаа. 18—89 дугаартай шинэхэн урт хар тэрэг эрэг дээр ирж зогсоход хоёр залуу өвгөнийг өргөн очиж тэргэнд суулгав.

	Фү Фан аавынхаа хойноос тэр тэргэнд орж суутал үнэртэй усны нялуун хурц үнэр өвгөний үнэрч хамарт хүчтэй мэдэгдэж, түүнээс болж цочсон өвгөн, Фү Фан тийш муухай хараад “А! Фү Фан, чи юу? Хуй Фан, А Сюань нар” гэж чичирхийлсэн бүдэг дуугаар тасалдан байж хэлэхэд хажууд нь байсан Ү Сүньфү түүн тийш хөмсгөө зангидан муухай харсан боловч үг дуугарсангүй.

	Настай хүний намбаагүй, өвгөн эцгийнхээ овилгогүй муухай ааштайг Ү Сүньфү, Дү Жүзай нар сайн мэдэх бил ээ. Фү Фан, Хуй Фан нар өвгөнийг дундаа суулгасан ажээ. Моторын дуу хүржигнэн тэрэг хөдлөхөд “Тэнгэр тэтгэх судар” гэж өвгөн гэнэт дуу алдан муухай гэгч хашхирч амь насныхаа төлөө аврал гуйж байгаа мэт уруул ам нь татвалзан, гар хөл нь сарвалзаж, нүд нь бүлтэрчих гэж байгаа юм шиг болоход машины жолооч нь цочихдоо сандран тэргээ зогсоолоо. Ү Сүньфү, Дү Жүзай нар ч хойноос нь хүрэлцэн ирэв. Хуй Фанаас өөр хэн ч өвгөний юү гэж байгааг ойлгосонгүй. Хуй Фан хажуудаа зогсож байгаа Фүшэнийг дуудаж, чи хурдхан яваад Юньфэй хөлгийн цайны газраас аавын “Тэнгэр тэтгэх судар»-ыг аваад ир! Шар торгон баринтагтай ном бий шүү! гэв.

	Ү өвгөн мориноос унаж тал бие нь мэдрэлгүй болсноос хойш “Тэнгэр тэтгэх судар” гэдэг номыг өөрийн шүтээн болгож, хорин жил болоход хэвтсэн ч, суусан ч өнөөдөр шиг ингэж биеэсээ салгаж үзээгүй бөгөөд жил бүр хэвлүүлж байдгаас гадна буян болгож, жилд гараар нэг удаа хуулан бичдэг байжээ.

	Түдсэн ч үгүй Фүшэн, шар торгон баринтагтай судрыг нь барьсаар ирэхэд, өвгөн гараа сунган хүндтэйгээр тосон авч мөргөөд өвдөг дээрээ тавьж, сэтгэл нь амарсан байдалтай, уртаар санаа алдаж, нүдээ аньж, уруул нь өмөлзөн үл мэдэг инээмсэглэхэд Фү Фан “За одоо яв!” гэжээ.

	Фү Фаны сэтгэл нь амарч арынхаа зөөлөн түшлэгт налаад өөрийн эрхгүй инээв. Энэ үед машинууд улам хурдалсаар Сүжоу гудамжны хажууг барин зүүн тийш явж, Вайбайду гүүрэнд тулж урагш эргэн салхин хүрд мэт хурдлан одлоо.

	 

	♦ ♦ ♦

	 

	Шинэ үеийн машин техникт сууж, алс дорнодын том хотуудын нэг болсон Шанхай хотын гудамжаар “Тэнгэр тэтгэх судраа” тэврэн яваа өвгөн, “Гутамшиг түмэн завхайрал анхдаж, жаргалант зуун явдал тэргүүлнэ” гэж эзэн хаанаас уул сударт өгүүлсэн нь яасан их харш зөрүүтэй үг вэ дээ гэж дотроо бодож суув.

	Хурц зөрчлийн охь болсон “Тэнгэр тэтгэх судрыг” шүтэгч өвгөний ахуй нь олз омгийг үхтлээ бишрэн шүтэж, түүний хойноос бүх хүчээ шавхан хөөцөлдөгч, Шанхай хотын луйварчдын ахуйгаас арай л дээр байв.

	Гэвч гучин жилийн өмнө Ү өвгөн яаж ийж байгаад “Шинэчлэн өөрчлөгчдийн намд” элсэж амжсан бил ээ. Өвөг эцгийнхээ үеэс эхлэн хоёр үедээ ноён болж явсан байтал эзэн хааны энэрэл төдий л зузаан биш байсан учир тэр үед Ү өвгөн засгийн эрхийг үндсээр нь шинэчлэн өөрчлөх санаатай байснаас гадна эцэг, их хүү хоёр хоорондоо зөрөлдөж, их охин нь ч гэсэн хажуугаас нь оролцдог байжээ.

	Хэрэв 25 жилийн өмнө морин сургууль хийж байгаад осолдон унаж хөл гараа шархдуулаагүй бол, тал бие нь мэдрэлгүй болоогүй бол, тэр үед хайрт гэргийгээ үхүүлэн салж хагацаагүй бол энэ өвгөн одоо арай ч ингэж өдөржин “Тэнгэр тэтгэх судрыг” шүтэн суухгүй байсан биз ээ!

	Мориноос унаж шархтсанаас хойш Ү өвгөний залуу цагийн золбоолог үйл явдал нь бас арчаагүй болон хувирч, хорин таван жилийн дотор түүний унших үзэх нь ч хасагдаж, ганцхан “Тэнгэр тэтгэх судраас” цааш алхаж өөр ямар ч ном уншсангүй. Түүнчлэн сүүлийн арван жилийн дотор эцэг хүү хоёрын хоорондын зөрчил хэмжээлшгүй хурцдаж “Тэнгэр тэтгэх судраар” биеэ хамгаалуулсан Ү өвгөн, хүүдээ яасан ч бууж өгөхгүй дээ гэж боддог байжээ.

	Өнөөдөр Шанхайд ирж 1930 оны үеийн шинэхэн урт хар тэргэнд тухлагхан суугаад явж байгаа нь хүүтэйгээ эвлэрсэндээ айлчлан ирж байгаа хэрэг биш байлаа. Би чам шиг эд хөрөнгөө орхиж, буруу замаар орохгүй, тэгснээс үхсэн маань дээр гэж эрт дээр үеэс эхлэн Ү өвгөн, хүүдээ хэлдэг байсан бөгөөд Шанхайд очихгүй гэж эрс татгалздаг байлаа.

	Ү Сүньфү ч гэсэн өвгөнийг авчрахаас их төвөгшөөдөг байсан боловч тосгонд нь дээрэмчин элбэгшин үймээн дэгдээх нь ихдэж, зэргэлдээ мужийн коммунист намын улаан цэрэг хувьсгалын оч бадраан, тал нутгийг хажуугаас нь төөнөж байсан учир хүү хүний өрөвдөнгүй сэтгэлээр эцгийгээ татан авчрахаас аргагүй болжээ.

	Гэтэл Ү өвгөн, ямар ч дээрэмчин, ямар ч улаан цэрэг, түүний “Тэнгэр тэтгэх судраар” хамгаалуулсан биед халдаж чадахгүй гэж хатуу итгэж байлаа.

	Гэвч хэвтсэн ч, суусан ч хүний туслалцаагүйгээр хөдөлж чадахгүй, хагас алхам ч алхаж чаддаггүй болохоор ямар арга байх бил ээ.

	Тэд, Ү өвгөнийг идээшин дассан “цайзаас” нь өргөн гаргах Юньфэй хөлөг дээр тавиад, дараа нь энэ нэг хэл мэдэхгүй хачин юман (машин) дээр суулгажээ.

	Хорин таван жилийн өмнө тохиолдсон золгүй явдлаас болоод Ү өвгөн жинхэнэ шинэчлэн өөрчлөгч ч болж чадсангүй, сүүл сүүлдээ ямар нэг гавьяаг бүтээж чадахгүй болсноор барахгүй, шинэ үеийн үйлдвэрлэлийн эзэн болж чадахгүйд хүрсэн тул түүний үйл амьдрал аргагүй гунигт жүжиг болон хувирчээ.

	Гэвч түүний гарт нь “Тэнгэр тэтгэх судар” хадгалагдаж, эрдэнэс болсон охин хүү хоёр нь хоёр талд нь сууж яваа болохоор хэдийгээр “шулмын ичээ” болсон Шанхайд орж ирээд явж байгаа авч сэтгэл нь амсхийн онгойж, дотор нь уужран, алгуурхнаар нүдээ нээж эгцлэн харвал сууж яваа машин хурдлан давхисаар байв.

	Хэдэн зуун мянган цонхоор гадагш туссан чийдэнгийн гэрлүүд аймшигт нүднүүд шиг ёлтойн цайж, шовх оройтой өндөр өндөр байшингууд түүний дээрээс ойчих гэж байгаа мэт сүндэрлэн харлаж, замын хажуу дахь цагаан бүрхүүлтэй чийдэнгүүд гялс гялс хийн нүдэн дээр тусч, хажуугаар нь өнгөрч байгаа дөрвөлжин хайрцаг шиг юмны дээрээс улаан, ногоон янз бүрийн оч түүний сууж яваа машин руу үсрэн ирэх шиг болоход “Ээ, тэнгэр минь” гэж өвгөн дуу алдаж бие нь чичирхийлэн нүдээ анилаа.

	Өвгөний толгой нь эргэж, нүд нь эрээлжлэн, чихэнд нь түр тар, пис пас хийх дуу тасралтгүй сонсогдож байв. Ингэж явсаар хэдий хэр удсаныг ч мэдсэнгүй. Гэнэт хоёр хүүхний хоорондоо ярилцах цангинасан дуунд өвгөн цочин сэрлээ.

	— Хуй Фан, Шанхайд ч гэсэн их л үймээнтэй байна шүү. Өнгөрсөн сард автобусны ажилчид ажлаа хаясан. Энэ сард цахилгаан тэрэгний ажилчид ажлаа хаялаа. Бас коммунистууд Бээжин гудамжинд үймээн дэгдээсний улмаас болж хэдэн зуун хүн баривчлагдаж, нэг хүн алагдсан. Тэд чинь бас буутай юм байдаг шүү. Ү Сүньфү ахын үйлдвэр дээр ч гэсэн сав л хийвэл үймээн дэгдэж, хөдөлгөөн гарах гээд байдаг байх. Тэр нэг өдөр ахын конторын гадуур коммунист намын ухуулга дүүрэн биччихсэн байна гэнэ бил ээ!

	— Тэднийг чинь баривчилж болдоггүй юм уу?

	— Яагаад баривчлахгүй байх вэ ээ! Бариад бариад барагдахгүй байна шүү дээ. Мөн ч хэцүү байна даа. Энэ ёс мэдэхгүй юмнууд хаанаасаа ч гараад ирдэг юм бүү мэд. Хуй Фан чи чинь яасан хүний инээд хүрмээр хачин хувцас өмсөж орхио вэ? Энэ чинь арван жилийн өмнө хэрэглэж байсан өмслөг байна шүү дээ. Чи одоо очоод үүнийгээ хурдхан соль гэх зэрэг яриаг сонсон суусан өвгөн нүдээ нээн харахад хэвийн хуучин янзаар нам гүм урагшилсаар байх бөгөөд урдуур нь хөндлөн урссан гол байх шиг харагдсанаа өдий төдий олон машин, хүн болон хувирч хойно хойноосоо жирэлзэн гүйлдэж байлаа. Чухам хаанаасыг ч бүү мэд. Нэгэн хурц улаан гэрэл өвгөний бие дээр тусав.

	Энэ нь Нанжин, Хэнань гудамжны уулзар байсан бөгөөд түүгээр баруун зүүн тийш цувралдан зөрөлдөн байгаа машин, хүмүүс улаан гэрлийн дохиогоор зогсоцгоолоо.

	— Эгч ээ! Ү ахын авгай өнөөдөр яагаад харагдсангүй вэ? Хэрэв хөдөөгийн намайг харвал элгээ хөштөл инээх байсан байх даа! гэж аяархан хэлээд эцэг рүүгээ хулгай нүдээр харангуут цаад талд нь сууж яваа гоё хувцас чимэглэлээр бүрдсэн үзэсгэлэнт эгчийгээ харахад эгч нь инээмсэглэн бяцхан цагаан алчуураар жомбогор улаан уруулаа арчиж суув.

	Алчуурт шингэсэн үнэртэй усны сэнгэнэсэн эхүүн үнэр Ү өвгөний хамраар сэн хийж, дотор нь муухай болон бөөлжис цутгав.

	— Үгүй, яасан сонин юм бэ? Ноднин харихдаа чиний энэ хуучны дээлийг чинь үзээгүй шүү дээ.

	— Тэгэлгүй яах вэ. Хөдөөгийн хүүхнүүдийн гоёл чимэглэл ч бас догь шүү. Ганцхан манай аав надад өмсүүлдэггүй... гэхэд энэ үг Ү өвгөнийг ямар нэг хурц үзүүртэй зүүгээр хатгах шиг болж, түүний дотроо бодож явсан элдэв нь сарнин замхарч, зүрх нь догдоллоо. Ү өвгөн харцаа хоёрдугаар охин Фү Фан дээр тусгаж анх удаа түүний өмслөг чимэглэлийг харлаа. 

	Хэдийгээр тавдугаар сар боловч ихээхэн бүгчим халуун байсан учир хоёрдугаар охин нь зуны өмслөгөөр хувцаслажээ. Цагаан цэнхэр нимгэн шаан өмслөг түүний махлаг чийрэг биед нь барилдан наалдаж, хоёр, том хөх нь товойн түнтийж булхалзан, богинохон ханцуйны доод талаас нүцгэн цагаан тохой гялалзан байхыг нь хараад зүйрлэшгүй жигшүүрт үзэгдэл түүний цээжинд бялхан, агшин зуур харцаа өөрчилтөл нэлээд өндөрт суусан залуу хүүхний нимгэн хувцасны цаанаас цээжин бие нь гэрэлтэж, нарийн цагаан шилбийг нь харахад өмдгүй юм уу даа гэмээр байлаа. Эднийг харахад “Тэнгэр тэтгэх сударт” гардаг “Гутамшигт түмэн завхайрал анхдаж” гэдэг үг санаанд нь орж бүх биеэс нь хүйтэн хөлс гарах шиг болов. Үүгээр ч зогссонгүй, эрдэнэсийн дээдэс болсон зүрхний хайртай хүү А Сюань рүүгээ хартал тэр нь нөгөө залуу хүүхэн тийш амаа ангайн шуналтайгаар ширтэж байсан учир Ү өвгөн харж ч чадалгүй нүд нь халтиран, улам зэвүү нь хүрч, зүрх нь хүчтэй түгшин дотор нь гал асах шиг болж ухаан нь балардав. Энэ үед дохионы гэрэл ногооноор солигдож, өвгөний сууж явсан машин урагш хөдлөв. Их голын боолтыг сэт татсан адил янз бүрийн машин, хүмүүсийн цуваа сад тавин, бензиний үнэр, машины дохио, хүмүүсийн шуугиан эд бүхэн нь эрлэгийн элч түүнд ойртон ирж байгаа юм шиг санагдаж байлаа. Өвгөн аяархан дуугаар ямар нэг юм хэлсэн боловч хотын их шуугианаас болж хэлсэн үгийг нь хэн ч сонссонгүй учир царай нь барсхийн хувирлаа. Гэвч шөнийн бүдэг гэрэлд хэний царай хэрхэн хувирах нь яаж мэдэгдэх вэ?

	Жолооч донслуулахгүйг хичээж, өөтэй газрыг тойруулан чадмагаар жолоодон хурдалсаар төвөд гудамжаар дайран, Энх амгалан хийдийн гудамж руу орлоо. 

	Оройн сэрүү орж, машины онгорхой цонхоор салхи үлээн исгэрч, Хуй Фан сэтгэл хөдөлсөн байдалтай уртаар санаа алдаад:

	— А Сюань минь! Одоо ч Шанхайд удаан суух болов аа! Ер нь тэгээд энд чинь хүний толгой эргүүлсэн, хүнгэнэсэн дуунаас өөр юү байна даа!

	— Зүгээр. Аяндаа дасдаг юм. Ойрдоо хөдөөгүүр дээрэмчин элбэгжсэний улмаас олон айл нүүн ирж байна шүү, Хуй Фан! Энэ шинэ байшингууд ойрын хоёр жилд л баригдаж байгаа юм. Байшин шинээр баригдаад байх тусам л оршин суугчид нэмэгдээд байх юм гээд Фү Фан жижиг шар цүнхнээсээ нүүрний оо гаргаж, цүнхнийхээ толинд харж нүүрэндээ оо тавилаа. 

	— Үнэндээ хөдөө ч их тайван шүү. Ямар ч гэсэн шанхайнхан шиг л цуурхал дэгдээгээд байхгүй дээ! Тийм биз?

	— Тайван гэнэ ээ? Арай ч тиймгүй байх аа! Хоёр долоо хоногийн өмнө нэг суман цэрэг очиж Гэсэр сүмд байрлаад, худалдааны нийгэмлэгээс тавин залуу эмэгтэй авч, угаалгачин болгох гэхэд нь байхгүй гэсэн учир тэд хүчээр түрэмгийлэх арга хэрэглэсэн биз дээ! Жимс зардаг манай хөрш Чэн Жа авгайг хүртэл хүчээр авч явснаас болж манай хашааны хүүхнүүд хэд хоног гэрээсээ гарч чадаагүй шүү дээ. 

	— Тийм үү? Бид Шанхайд суусаар байж яагаад сонсдоггүй юм бэ? Харин коммунистууд эмэгтэйчүүдийг баривчлан хүчээр коммунист болгож байна гэж сонсогдож байсан. 

	— Би, хөдөө байхдаа ганцхан ч коммунист үзээгүй. Харин тэр нэг суман цэрэг очиж бусниулж байхыг харсан. 

	— Хээ! А Сюань минь! Чи яасан тэнэг юм. Коммунистууд газар бүхэнд бий гэж Дү Жүзай ярьж байна бил ээ. Чамайг нүд ирмэхийн чинь зуур л ороод ирнэ дээ гэж дуугаа аяархан болгоход Хуй Фаны бие нь зарсхийх шиг болов. Ганцхан юмны учрыг мэддэггүй А Сюань хий дэмий л ангайн инээмсэглэж, коммунистуудыг ямар нэг ид шидтэй болгон ярьсан нь түүний хамаг анхаарлыг татаж, “нүд ирмэхийн чинь завсар л цахилгаан шиг гялалзаад ирнэ гэдэг чинь ямар илбэтэй хүмүүс вэ?” гэж дотроо бодож суув. Залуу А Сюань энэ жил хэдийгээр 19 настай, гоолигхон өндөр биетэй цэвэрхэн царайлаг залуу боловч Ү өвгөний эрдэнэсийн үр нь болж үргэлжид энхрийлэгдэн байдгаараа баахан тэнэгдүү зантай болжээ. 

	Энэ үед машины дохио гэнэт хоёр удаа дараалан дуугарч, зүүн тийш эргэн нэг харанхуйвтар гудамжаар орж хурдаа хаслаа. Фү Фан, оо будгаа цүнхэндээ хийж, өвгөн өөд хандан аяархан дуугаар:

	— Аав аа, одоо хүрлээ. 

	— Аав унтаж орхиж. 

	— А Сюань чи яасан чанга хашхирдаг юм бэ?

	— Эгч ээ, аавыг нүдээ аниад залбирал хийж байхад нь хэн ч цочоож болдолгүй юм. Машины дохио л гурвантаа дуугарч, сүүлчийнх нь үргэлжлэнгүй удаан дуугарав. Энэ нь хүрч ирсний дохио байжээ. Хашааны хар будагтай том төмөр хаалга алгуурхан нээгдэхэд машинууд цувран оров. Хаалганы хоёр талд дөрөв таван зарц, буутай нэг харуул зогсжээ. Машинууд гудамжлан тарьсан модны хоорондын цардмал замаар явж, нүд гялбам хурц гэрлүүд цонхоороо цацаргасан, гурван давхар европ маягийн том байшингийн үүдэнд ирж зогсов. 

	— Хатагтай, өвгөн эзэн, залуу эзэн бүгдээрээ ирлээ гэдэг нарийхан цангинасан дуу машины хажууд дуугарахад өвгөний толгойд манаран байсан бодлого сарниж нүдээ нээн харлаа. Гэвч эрдэнэс болсон хүү нь залуу хүүхэн рүү шуналтайгаар ширтэж байсан болоод хөдөөгийн хүүхнүүд ч гоё шүү, ганцхан манай аав л ганган” хувцас өмсүүлдэггүй юм гэж хайрт охины нь хэлсэн зэрэг нь өвгөний бодлогоос салж өгөхгүй лавшран зууралдсаар байв. 

	«Шулмын ичээ” болсон Шанхайд дөнгөж сая ирж байгаа өвгөний ганц хайртай охины зан байдал ингэж хувирлаа. 

	 

	* * *

	 

	Радиогоор цуурайтан байсан уянгат хөгжмийн дуу зогсож, хэсэг эмэгтэйчүүд жиг жуг инээлдсээр том байшингаас гүйлдэн гарч ирлээ. Тэдний дотроос улаан ягаан дээлтэй, нарийхан гоолиг биетэй хүүхэн, Ү өвгөний сууж байсан машины дэргэд гулжилзан ирж, хаалгыг нь нээнгүүт инээмсэглэсэн нарийн хоолойгоор:

	— Аав, замдаа ядраа биз? Фү Фан, эд охин хүү хоёр чинь үү? гэж сонсогдох завсар сэнхийсэн ер бусын хачин үнэр өвгөний биед нэвт шингэх шиг болоход Ү өвгөн түүн тийш харвал үс гэзгээ арзайлган буржийлгаж, ар тийш нь унжуулсан дугуй цагаан царайтай, гялалзсан хар нүдтэй, хүрэн хар цус хурсан мэт, хүн аймаар час улаан уруултай хүүхэн зогсож байв. Тэр хүүхэн мөнгөн хонхны цуурай шиг жингэнэсэн хоолойгоор:

	— Ү Сүньфү, та нар түрүүлээд орцгоо. Би Фү Фантай аавыг түшээд оръё. Хүй Фан, чи түрүүлээд буучих! гэж байхыг нь сонсоод Ү өвгөн бүх хүчээ гарган түүн тийш толгойгоо арай гэж дохисон боловч түүнийг нэг ч хүн анхааран мэдсэнгүй. Хүй Фан, тэр арзайж бурзайсан үстэй толгойг шүргэн буулаа. Өвгөн эзний нэг талаас Фү Фан, нөгөө талаас нь А Сюань сугадан өргөхөд, өвгөн эзэн аргагүйн эрхээр нөгөө аймаар сүрхий толгой руу ойртлоо. 

	Тэр хүүхний дээл ядахдаа богино ханцуйтай учир нүцгэн шуу нь гялсхийн хажуугаас нь сугадан авч ичгүүргүйгээр инээмсэглэн, оо тосны элдэв гутамшигт үнэрээ үнэртүүлэхэд өвгөний зүрх хүчтэй лугшин цохилж, “Тэнгэр тэтгэх судраа” чанга тэвэрлээ. 

	Энэ бүх байдал нь түүний мэдрэлийн бүх ажиллагаанд тарж, харанхуй шөнөөр ямар нэг чөтгөр шулам түүний амин сүнсийг авах гэж байгаа мэт санагдахад, уур хилэн нь бадарч, сүүлийн 20 жил түүнд байгаагүй хүч чадал бий болох шиг боллоо. Их хүүхэн, бэргэн хоёроороо түшүүлэн шат өөд мацан гэлдэрсээр тавдугаар гишгүүрийг арай ядан алхаж, гял цал болсон их танхимд ортол, танхимд байсан олон хүмүүсийн дотроос Ү Сүньфү, Дү Жүзай нар угтан ирлээ. Тэдний хойноос сэгсийсэн үстэй хоёр залуухан хүүхэн гүйн ирж өвгөний амрыг эрээд жиг жуг инээлдэн өвгөнийг бамбалзсан зөөлөн сандал дээр суулгалаа. 

	Өвгөний уур хилэн нь оргилон буцалж, танхимын гэрэлтэн байгаа өнгө өнгийн чийдэнгүүд, хажууд нь буруу зөвгүй эргэлдэн хүржигнэж сэрүүн салхи гаргаж байгаа, гялалзсан шар толгойтой, бяцхан хар биетэй хачин юм зэргийг хий дэмий л гөлрөн харж суув. Нөгөө хачин юм нь эргэлдэх тутам улам хурдсаж, өрөөгөөр дүүрэн сэрүү татуулан салхилж, улаан, ногоон өнгийн гэрлүүд болон өнцөг булан гарсан элдэв янзын хэрэглэл, үүгээр түүгээр гүйлдэж байгаа хүмүүс зэргийг харахаас нүд нь эрээлжлэх шиг болж байлаа. 

	Улайрч ягаартал будсан, бэлхгэр цагаан, Ү Сүньфүгийн хүүхэн, цайвар шар царайтай, өндөрдүү биетэй хүүхэн хоёр галзуурсан мэт ийш тийш сандран гүйлдэх бөгөөд тэдний гүйлдэхэд булцгар хөх нь цэлхэлзэн, ханцуйгүй дээлийн доогуур нүцгэн шуу нь гялалзах зэргийг харахаас улам ч зэвүү нь хүрч суув. 

	Гэнэт нэгэн цэлцгэнэсэн мөөм түүний цээжин дээр цохиод өвдөг дээрээ байсан “Тэнгэр тэтгэх судраа” хүчтэй дарж сууж байгаа тасалгаа нь эргэн урвалдах шиг болов. 

	Ү өвгөн “Ээ чөтгөр!” гэж дуу алдан, гараар нүүрээ таглахад нөгөө нааш цааш гүйлдэн байсан хоёр хүүхэн газар дороос гарч ирээд, цус гоожуулсан муухай улаан амаараа хазах гээд байгаа юм шиг санагдсанаа гэнэт толгой дотор нь нэг юм хүчтэй задрах шиг болж манасхийснээс хойш ухаан алджээ. 

	— Авга ах аа! Намайг таньж байна уу? Би Чжан Сүөсүө байна шүү дээ гэж өвгөн эзний өмнө зогсож байсан хар ногоон cretton7 дээлтэй гулжганасан эмэгтэй тас, тас хийтэл инээхэд, хажууд нь байсан Ү Сүньфүгийн эхнэр дуу алдан, барьж байсан аягатай цайгаа газарт унагалаа. 

	Танхимын дотор анир чимээгүй болов. Ойролцоо байсан арван хэдэн хүн нижигнэн гүйж ирэхэд өвгөн эзний царай цаас шиг цагаан болж амнаасаа цагаан хөөс цахруулан, хүзүүгээ гилжийлгэж, шар торгон хавтастай “Тэнгэр тэтгэх судар” нь шалан дээр унасан байлаа. 

	— Аав аа, аав аа, яачхав! Сэргээч, сэргээч гэж өвгөн эзний хоёрдугаар охин Фү Фан түүний толгойг тэврэн чичирхийлсэн хоолойгоор дуудаж байхад Дү Жүзайгийн сэтгэл нь зовсон байдалтай Фү Фаны дэргэд хүзүүгээ гүрдийлгэж дэмий л алмайран зогсож байв. 

	Ү Сүньфү, өвгөний зүүн гарыг нь барьж үзээд царай нь барсхийн хувирч, ойролцоо байгаа зарц нарыг ширүүнээр зандарч:

	— Зайлцгаа! Та нар чинь хүйтэн жин авчрахгүй юугаа хийгээд байгаа юм бэ? Хурдал, хурдал, гэж ширүүнээр зандрахад, хүйтэн жин! хүйтэн жин! гэж ам амандаа хашхиралдан гүйцгээлээ. 

	Алсдуухан зогсож байсан цайвардуу шар дээлтэй эмэгтэй Чжан Сүөсүөгийн гараас татаж, аяархан дуугаар:

	— Сүөсүө, өвгөн аавын яаж унасныг нь чи харав уу? гэхэд, Чжан Сүөсүөгийн нүд нь томрон, цагаанаар эргэлдэж, юү ч дуугарч чадахгүй, хий л амьсгаадаж байв. 

	Ү Сүньфүгийн эхнэр мөн их сандарсан байдалтай, тасалдангуй дуугаар, 

	— Намайг цай авчраад хартал... Аавын толгой нь гилжийж, амнаас нь хөөс... хөөс цахран, царай нь цайчихлаа. Хөөрсөн юм бол уу? Аав урьд нь ингэдэг байсан уу? 

	Фү Фан нэг гараар өвгөний толгойг өргөн түшиж бачимдангуй дуугаар, 

	— Хүй Фан, Хүй Фан! Аав урьд нь ингэдэг байсан уу? Ингэж байгаагүй биз дээ! Миний дүү хэлээч! гэж нулимс асгаруулан зогсож байгаа Хүй Фаныг аргадан асуухад, 

	— Хэрэв хөөрөөд муужирч байгаа бол амьсгаа л авахаар зүгээр болно. Ганцхан амьсгаа л авбал боллоо гэж хажуугаас нь Дү Жүзай чичирхийлсэн хоолойгоор хэлээд хөөрөгтэй тамхи савнаас нь гаргаж Ү Сүньфүд өглөө. Ү Сүньфү өрөөсөн гараараа хөөргийг нь тосон аваад хариу ч дуугарсангүй, хоёр хажуу тийш ээлжлэн муухай хараад “ингэж овоорсоор байгаад л аавыг муужруулчихлаа шүү дээ! — Хүйтэн жин яагаад авчрахгүй байна вэ? Линь Пэйяо минь! Дин эмчийг хурдхан яваад ирээч гэж утсаар дуудаад орхи! — Ван авгай та яваад хүйтэн жин олоод ир” гээд дүү тийшээ хандаж, “Фү Фан миний дүү битгий сандар! Аавын цээж нь халуун байна. Энэ зөөлөн сандал дээр ч тусгүй байх аа. Аавыг тэр орон дээр аваачъя” гээд Фү Фаныг хариу дуугарч амжаагүй байтал аавыгаа шууд өргөхөөр тэврэхэд хажууд байсан хүмүүс нь туслалцан, хөх торгоор өнгөлсөн зөөлөн дэвсгэртэй том орон дээр өвгөнийг хэвтүүллээ. 

	— Дин эмч арван минут болоод ирнэ. Харин очихоос өмнө өвчтэй хүнээ битгий айлгаж цочоогоорой. Дуу чимээ багатай газар байлгаж бай! гэж байна гэсээр Линь Пэйяо буцаж ирлээ. Энэ үед Ван авгай ч хүйтэн жин барьсаар ирэв. Ү Сүньфү жинг авч аавынхаа магнай дээр тавиад, хаалганы хажууд зогсож байсан зарц тийш харж:

	— Хэдэн хүн дуудаж ирүүлээд аавыг өргөж бага танхимд оруул! Удахгүй Дин эмч ирнэ. Түүнийг саадгүй оруул гэж хаалгачид хэл! гэж чангаар тушаав. 

	Гэнэт өвгөний гар нь салгалж, хоолой нь хоржигнон, цэр мэт цагаан хөөс амнаас нь бурзайн гарахад хэдэн хүн ам амандаа “сэхлээ сэхлээ” гэв. Ү Сүньфүгийн хүүхэн, Чжан Сүөсүөгийн толгойн алчуурыг шүүрэн авч өвгөний амыг арчингуут, Ү Сүньфү өөд харахад тэр хөмсгөө зангидан зогсож байв. 

	Дү Жүзай, Фү Фан нар уруудуу царайтай байв. Өвгөний магнайны судас хавдсан мэт гүрийж, хоолойны хожигнох дуу нь улам ихдэж, амнаас нь цагаан хөөс тасралтгүй цувран, нүд нь хялалзаж байлаа. 

	— Дин эмч яасан их удах юм бэ? Урьдаар бага танхимд оруулж байя гэж гараар зангахад, ард нь тушаал хүлээж байсан дөрвөн зарц зэрэг хөдөлж, өвгөнийг ортой нь өргөж, их танхимын зүүн хажуугаас харсан хаалгаар оруулахад түүний хойноос Дү Жүзай, Ү Сүньфү, Линь Пэйяо, Фү Фан, Хүй Фан нар дагалдан орлоо. 

	Өвгөнийг унахаас эхлэн бодлого болон зогсож байсан А— сюань гэнэт сэрсэн юм шиг, ийш тийшээ цочмог хараад тэдний хойноос гүйн ороход өрөөний хаалга пинхийтэл хаагджээ. 

	 

	* * *

	 

	Их танхимд үлдсэн хүмүүс, дуу шуу ч үгүй хий л өөд өөдөөсөө харалцан зогсоцгооно. Чжан Сүөсүө гоё торгон нүүртэй радио хүлээн авагчийн өмнө, шалан дээр хэвтээ “Тэнгэр тэтгэх судрыг” ажиглан харж суув. 

	Хөх торгоор өнгөлсөн урт зөөлөн сандал дээр толгой салаавчлан, гэдрэг налж, амнаасаа янжуурын утаа аажуухан савсуулж суугаа хоёр залуу, бага танхимын хаалга руу хааяа нэг гунигтайхан харж суув. 

	Цахилгаан гэрэл өрөө дүүрэн цацарч, салхины бяцхан шар сэнс чөлөөтэй хүржигнэн эргэлдэж, түүний салхи хүмүүсийн дээл хувцасны хормойг сэрвэлзүүлэн хөдөлгөж, хүмүүсийн баяр цэнгэлийг дарж байлаа. 

	Цайвардуу шар дээлтэй бүсгүй, төгөлдөр хөгжмийн дэргэд, ноотны хуудаснуудыг эргүүлэн сууна. Энэ бүсгүй Ү Сүньфүгийн эхнэртэй их адил царайтай бөгөөд түүний төрсөн дүү Линь Пэйшань гэгч байв. Бодол болон сууж байсан Чжан Сүөсүө ямар нэг юм санасан мэт гэнэт ийш тийшээ хараад, төгөлдөр хөгжмийн дэргэд сууж байсан Линь Пэйшаний дэргэд очлоо. 

	— Линь Пэйшань, өвгөн эзэн ч тэсэхгүй болсон байх аа даа! би... гэтэл нь, нөгөө хоёр залуу цочсон байдалтай босон, Чжан Сүөсүөгийн хажууд ирлээ. 

	— Тэсэхгүй гэдгийг чи яаж мэдээ вэ? гэж Линь Пэйшаниас асуухад, 

	— Би мэдэлгүй яах вэ дээ, хүн яаж үхдэгийг би урьд нь үзсэн юм чинь гэхэд, тэднийг тойрон зогсож байсан эрэгтэй, эмэгтэй хэдэн зарц нар тэсэж чадалгүй инээлдэв. Чжан Сүөсүө инээсэнгүй. Харин улам нам дуугаар яриагаа үргэлжлүүлэв. 

	— Өвгөн эзний амнаас гарч байгаа юмыг та нар цэр гэж бодож байна уу? Биш шүү дээ! Бүүр биш, тэр чинь цагаан хөөс, хүн, халуун өдөр үхэхээр амнаас нь заавал цагаан хөөс гардаг юм. Өнөөдөр яасан халуун байх юм бэ? 40 градус хүрч байна шүү дээ. Мөн ч хачин юм даа. Тавдугаар сарын арван таван... гэхэд

	— Ли Юйтин тийм үү? гэж түүгээр зөвшөөрүүлэн батлуулах санаатай нэг эрэгтэй залуу өөд харлаа. Тэр нь дунд зэргийн биетэй, шовхдуу эрүүтэй, ирчлээтэн хонхойсон ойрын харааны шил зүүсэн хүн байв. Тэр хүн зөв ч гэсэнгүй, буруу ч гэсэнгүй зөвхөн инээмсэглэсэн учир Чжан Сүөсүө тааламжгүйхэн Ли Юйтинг ширтэн хараад, 

	— За яах вэ, чамайг мэдлээ. Ер нь багш нар иймэрхүү үнсэн царайтай байдаг. Их сургуулийн багш бол улам ч илүү, тэд нэг муу хуурамч инээдээрээ л амьдарч явдаг юм. — Ли Юйтин! Чи чинь хичээлийн танхимдаа биш, Ү эзний их танхимд байна шүү дээ гэхэд Ли Юйтин инээхээ больж, хоншоор дундуураа чанга цохиулсан юм шиг царай нь цайвартан хувирлаа. 

	Линь Пэйшаний ард зогсож байсан залуу түүний чихэнд ямар нэг үг шивнэхэд, тэр инээд алдан, залирхаг хар нүднийхээ харцыг Чжан Сүөсүө дээр тусгахад, Чжан Сүөсүөгийн царай нь хувьсхийн түүн тийш хорсолтойгоор эгцлэн хараад, 

	— Үеэл ах, дүү нар юу гээд байна. Намайг дэмий юм ярилаа гэж шоолцгоож байна уу? гэхэд Линь Пэйшань хүн шоолсноо булзааруулахыг хичээн түүний хэлснийг сонсож ойлгоогүй дүр үзүүлэн, чангаар инээж:

	— Фан Бовэнь, чи чинь хэргийн ихийг үүсгэчхээд ялынхаа ихийг хүн рүү түлхчихнэ гэнэ ээ гэж Фан Бовэнь тийш харлаа. 

	Энэ үед байшингийн үүдэнд гэнэт машины сигнал дуугарч, эргэж харахын завсар, өндөр биетэй, цагаан саарал костюмтай залуу, цагаан халаад өмсөж, дундаа эмнэлгийн том цүнх дамжилсан хоёр сестраг дагуулан гүйх шахан алхалсаар орж ирлээ. 

	— А ашгүй яваад ирэв үү? Өвчтөн бага танхимд байгаа гэж Чжан Сүөсүө эмчид бага танхимын үүдийг нээж өгөх далимаар өөрөө дагалдан орж хаалгыг нь хаалаа. 

	Линь Пэйшань, Фан Бовэнь нар хоорондоо ярилцсаар үлдэв. 

	— Дин эмчийн машин, гал командын тэрэг шиг, бүр байшингийн үүдэнд тулаад иржээ. 

	— Дин эмч, өвгөн эзний амин голд асаж байгаа галыг унтраах гэж байгаа хойно ялгаа юу байх вэ. 

	— Чи чинь шүлэглэсээр л байна уу? гэж үеэл ах өөдөө эелдгээр инээмсэглээд бага танхимын хаалгыг чиглэн явтал нь түүнийг хүрэхээс өмнө хаалга нь нээгдэж, Чжан Сүөсүө, өлмий дээрээ аяархан гишгэлсээр гарч ирэв. Түүний хойноос нэг сестра8 гарч ирээд зарц өөд ус авчир гэж зангаад буцаж орлоо. 

	Их танхимд байсан бүх хүний харц Чжан Сүөсүө дээр тусжээ. Чжан Сүөсүө хэнтэй ч дуугаралгүй, тонгойн явж дугуй ширээг хэд тойрсноо линь пэйшань тэдний өмнө очиж аяархан дуугаар, 

	— Дин эмч, өвгөн эзний толгойд цус харваж гэж байна. Их цочсоноос болдог юм гэнэ. Үхэх сэхэх нь одоогоор мэдэгдэхгүй байна. — Үгүй бас хачин юм даа!

	Сонсож байсан хүмүүсээс нэг ч хүн хариу дуугарсангүй. Хэсэг чимээгүй байцгаасны дараа Ли Юйтин, Жан Сүөсүөг түрүүнд уурлуулснаа тал засах гэсэн байртай тасалдангуй дорой дуугаар, 

	— Нээрэн мөн сонин юм аа!

	— Үүнд нэг их сонирхоод байх ч юу байх вэ. Өвгөн эзэн хэтэрхий их цочих нь зөв шүү дээ. Та нар бод л доо! Өвгөн эзэн хөдөө байхдаа хэчнээн их анир чимээгүй газар байсан бэ? Хорин жилийн турш энэ хачин их анир чимээгүй амьдралд амьдарч ирсэн биз дээ. Өнөөдөр гэнэт Шанхайд хүрч ирэхэд үзсэн, сонссон, үнэртсэн бүхэн нь түүнийг хүчтэй цочоох ёстой. Ийм сул биетэй, ийм их настай хүн хүчтэй цочвол дороо л үхнэ гэж Фан Бовэнь, хүүхэн хүн шиг нарийн дуугаар яриад, Линь Фэйшань тийш харахад Линь Фэйшань түүний өөдөөс харж инээмсэглэв. Энэ байдлыг ажиглан харсан Чжан Сүөсүө зориуд царайгаа хувилгаж:

	— Шүлэгч гуай, бас л шүлэглэж байна уу? Үхсэн хүнээр хүртэл сэдвээ хийдэг болжээ. 

	— Би шүлэглээгүй, миний шүлэг бичдэг цаг ч биш, таныг харааж ерөөж байгаа ч юм биш. 

	— А, тэгвэл Линь дүүгээ ерөөж байгаа юм биз дээ, гэхэд Линь Пэйшаний царай нь улайж дургүй нь хүрсэн байдалтай цааш эргэж явахад Фан Бовэнь хойноос нь даган явлаа. Чжан Сүөсүө, гунигтайгаар доош харан хааяа нэг санаа алдан сууна. Ли Юйтин нэлээд зайтай газар эрүүгээ илэн зогсох бөгөөд тасалгааны дотор сэнсний сүрчигнэхээс өөр юү ч дуулдахгүй байв. Хэдэн эрэгтэй зарц нар хаалганы дэргэд хэн юү гэж тушаах бол гэсэн байртай хүн хүний амыг харан зогсож, Ван авгай нэг зарц эмэгтэйтэй хошуу холбон шивнэлдэнэ. 

	Бага танхимын үүд нээгдэж Дин эмч гарч ирлээ. Тэр дугуй ширээний дэргэд очиж тамхиныхаа мөнгөн хайрцгаас янжуур гарган асаагаад хажуудаа байсан зөөлөн сандал дээр суулаа. Чжан Сүөсүө түүний дэргэд очиж:

	— Яаж байна гэхэд

	— Бараг л горьдлогогүй болж байна. Сая бас нэг удаа тариа хийлээ. 

	— Өнөөдөр оройноос ч хэтрэхгүй байх аа!

	— Ганцхан өнөөдөр орой л байна. 

	 

	♦ ♦ ♦

	 

	Дин эмч тамхиа дутуу орхиод, бага танхим руу буцаж орлоо. Чжан Сүөсүө түүний хойноос дагаж орох гэснээ буцан гүйж ирээд Линь Пэйшаний бүсэлхийгээр нь тэвэрч, хацарт нь нүүрээ нийлүүлээд, уйлагнан, 

	— Пэйшань, Пэйшань! Миний сэтгэл зовж, зүрх минь яасан их өвдөж байх юм. Ингэж гэнэт үхнэ гэдэг чинь яасан аймаар юм бэ! Үгүй би үхэхгүй. Би яасан ч үхэхгүй. 

	— Яасан ч гэсэн бид нэг өдөр заавал үхнэ дээ. 

	— Үгүй, би яасан ч үхэхгүй, Пэйшань минь. 

	— Тэгвэл чи л олноос онцгой хүн байж дээ! Чжан Сүөсүө!

	— Болиоч дээ. Хүүе! чи наад гэзэг үс арзайлгачихлаа. Тавиад өгөөч. 

	— Зүгээр чи битгий ай. Маргааш хоёулаа үсчинд очно. Линь Пэйшань, хэрэв би үхвэл, бүр хэтэртэл айж цочоод үхнэ. 

	Линь Пэйшаний зэвүү нь хүрсэн байдалтай түүнийг хялайн харахад Чжан Сүөсүөгийн харц энгийн байдлаас шал өөр, маш их хөгжил баясгалантай болсон мэт гялалзаж байв. 

	— Ер нь ганцхан хэтэртэл айж цочоод үхэхээс өөр ямар ч сайхан юм алга. Гэхдээ би өвгөн эзэн шиг ийм өчүүхэн жижиг юмнаас айж цочиж үхэхгүй. Харин ширүүн бороо, догшин салхи, галт уул дэлбэрэх, газар хөдлөх, галав юүлэх шиг тийм их аюултай зүйлээс айж цочоод үхвэл, хэчнээн сайхан, хэчнээн эрэлхэг сайхан байх бил ээ гээд Чжан Сүөсүө, Линь Фэйшанийг тавьж ар тийш ухран зөөлөн сандал дээр нүүрээ гараар таглан суулаа. 

	Тэр хоёрын яриаг сонсож хажууд нь зогсож байсан Ли Юйтин, Фан Бовэнь нар Чжан Сүөсүөг ийм үг ярина гэж бодоогүй бололтой инээлдэв. 

	Линь Фэйшанийг тайван биш байдалтай зогсож байхыг хараад Фан Бовэнь түүний дэргэд очиж түүний гарыг барихад Линь Пэйшань цочмогоор эргэн хараад, түүнд эрхэлсэн хүүхэнцэр дүр үзүүлэв. Фан Бовэнь эрхий хуруугаараа Чжан Сүөсүө өөд занган аяархнаар:

	— Чи ойлгов уу? Саяын үгийг хэнд зориулан ярив аа? Бодвол үнсэн царайт багшдаа л байх даа. Харин нэг шүлэгч шиг ярьж байх шив дээ гэхэд Линь Пэйшань анхан инээмсэглэж байснаа сүүлчийн үгийг нь сонсоод гэнэт уурлан гарч одлоо. Фан Бовэнь би юу гэж буруу ярьчихав аа? гэж бодож байснаа түүний хойноос очиж мөрөн дээрээс нь таттал, уур хилэн нь бадарсан авгай мөрөө угз татан их танхимын баруун талаас харсан хаалга руу гүйн ороход Фан Бовэнь түүнийг царайчлан дуудсаар хойноос нь гүйн орлоо. Хаалга тасхийтэл хаагдах чимээгээр бодлого болон сууж байсан Чжан Сүөсүө, давхийтэл цочин дээш харснаа дахин доошоо харахад дөрвөлжин хэлбэртэй, намхан майга хөлтэй, төгөлдөр хөгжим дээр байсан шар торгон баринтагтай “Тэнгэр тэтгэх судар” түүний харцанд туслаа. Тэр номыг авч баринтгийг нь сөхтөл хэлбэр галбираар муухан, арзайлган бичсэн бичгийн эцэст “Хөхөгчин хулгана жилийн хавар эзэн хааны тэнгэр тэтгэх судраас хүндэтгэн, гараар хуулсан бүрэн эх” гэж байсныг хараад ганцаар инээмсэглэн суутал ард нь нэг хүн аяархан дуугаар:

	— Өвгөн эзэн аргагүй их сүсэгтэй хүн юм даа. Ганцхан бие нь л даанч ядуу гэхийг сонсоод эргэн хартал Ли Юйтин, түүний сууж байгаа сандлын арын түшлэгийг налж, янжуур татан зогсож байлаа. 

	Чжан Сүөсүө дахин тонгойж “Тэнгэр тэтгэх судрыг” хэсэг зуур харж сууснаа уг судрыг өвдөг дээрээ тавиад:

	— Ли Юйтин, чи одоогийн энэ нийгмийг ер нь ямар нийгэм гэж үзэж байна гэхэд, тэр анхандаа юу гэж хэлэхээ бодож жаахан сандарсан боловч өөрөө улс төрийн эдийн засгийн ухааны багш учир амархан бодож оллоо. 

	— Үүнийг зөв дүгнэж хэлэхэд хэцүү л байна. Гэвч бид зөвхөн энэ дөрвөн давхар байшингийн доторх зүйл болон одоогийн байгаа хүмүүсээр жишээ авахад бараг ойлгогдохоор байна. Энэ гэрэл цацарсан том хашаа байшинд үйлдвэрийн ганцхан том эзэн сууж байна. Мөн одоогийн энэ бага танхимд байгаа хүмүүсээр Хятадын нийгмийн байдлыг тодорхойлж болох байна. 

	— Тэдний дотор “Тэнгэр тэтгэх судраар” шүтээнээ хийсэн хуучны сүсэг бишрэлд баригдсан нэг өвгөн багтаж байна аа!

	— Тэр ч яах вэ дээ. Одоохон амьсгаа нь тасрах гэж байгаа юм. 

	— Тэгсэн ч гэсэн хятадад дахиад олон Ү өвгөн үлдэнэ шүү дээ. 

	— Тэр ч тэгэлгүй яах вэ. Гэвч тэд чинь Шанхайд ирээд л мөн амьсгал нь тасраад байх болно. Шанхай бол... гэж Ли Юйтинг ярьж дуусаагүй байтал бага танхимын хаалга нээгдэж Линь Пэйяо гарч ирлээ. Царайлаг авгайн зовхи нь ганцхан бага зэрэг улайснаас өөр онцын зовсон шинжгүй, урьдын адил хөгжилтэй хэвээр байв. Энэ өрөөнд Чжан Сүөсүө, Ли Юйтин хоёроос өөр хэн ч үзэгдэхгүй болохоор жаахан гайхсан байдалтай байснаа тэр даруй эвлэгхэн инээмсэглэж Ли Юйтин, Чжан Сүөсүө нарт талархал илэрхийлээд зарц Гао Шэн, Ван авгай хоёрыг дуудаж, 

	— Өвгөн аавын байдлыг үзвэл өнөөдрөөс хэтрэхгүй шиг байна. Гао Шэн, чи үйлдвэр лүү утасдаад данс бодогч Мо Ганчэн гуайг хурдхан яваад ир гэж хэл. Гашуудал хүргэвэл зохих ойрын төрөл саданд урьдаар мэдэгд. Цэцэрлэг болон бусад газрыг хүнээр цэвэрлүүл. Дөрөвдүгээр давхрын модон хэрэглэлүүдийг гадаа гаргачих. Хэрэв хүний хүч хүрэлцэхгүй бол Дү Жүзайгийнхнаас дуудаж туслалцуул. — Ван авгай та хэдэн хүнтэй гуравдугаар давхарт гараад цонх, хаалганы хөшиг, зөөлөн сандлын бүрээснүүд, хивсийг нь сольчих!

	— Өвгөн эзний биед өмсүүлэх хувцсыг яах вэ? 

	— Тэр яах вэ! Одоо сайн ярилцаагүй байна. Бодвол “Ваньгуо” ёслол бэлэглэлийн дэлгүүрт захиалах биз. Чи одоохон яваад Мо Ганчэн гуайг дууд. Хэрэв үйлдвэрээс хүн ирүүлэх бололцоотой бол олондоо л сайн шүү!

	— Өвгөн эзний юмыг сая “Дайшэнчанийхан” хүргээд ирж. Бүгд 28 ширхэг юм байна. 

	— Тэгвэл Ван авгай та түүнийг үзэж хүлээгээд авчих. Бүгдийг нь заавал дөрөвдүгээр давхарт оруулах гэх явдалгүй шүү. 

	Энэ үед Линь Пэйяог бага танхимаас дуудсан учир тэр яаран гүйж орох гэснээ эргэж:

	— Пэйшань, Фан Бовэнь нар яагаад үзэгдэхгүй байна. Чжан Сүөсүө! Миний дүү тэднийг дуудаадах гэхэд, Чжан Сүөсүө хэдийгээр толгой дохисон боловч суудлаасаа хөдөлсөнгүй түрүүчийнхээ Ли Юйтинтэй ярилцаж байснаа эргэцүүлэн бодож суув. 

	Ли Юйтин мөн дуу шуу ч үгүй тамхиа татаж ийш тийшээ холхин явна. Энэ үед гэнэт 9 цаг болж харанхуй бүрэнхий болсон тул хашаан доторх цэцэрлэг болон хиймэл уул, нуурын дэргэдэх гэрлүүд аслаа. 

	Ван авгай хар ажлын хэдэн зарц нарыг дагуулан гуравдугаар давхрын зочдын өрөөнд орж цонхны ягаан дурдан хөшиг болон хивс зэргийг солилоо. 

	Бага танхимд гэнэт их дуу чимээ гарсны эцэст уйлж бархирах чимээний дундаас “Аав аа” гэж дуудах нь сонсогдлоо. Чжан Сүөсүө босон гүйж хаалгыг нь нээтэл уйлан хайлах дуу их танхимаар дүүрэн цуурайтлаа. 

	Дин эмч гараа арчсаар гарч ирээд Ли Юйтинг харж:

	— Амьсгаа нь тасарлаа гэв. Удсан ч үгүй Ү Сүньфү барайсан царайтай гарч ирээд Чи Ү өмгөөлөгчийг утсаар дууд гэж зарцад тушаагаад эргэж Ли Юитинд:

	— Чи өнөөдөр орой эндхийн ажилд жаахан туслалцаж үз. Одоо ес өнгөрчихлөө. Мэдээллийн газар ч гашуудлын мэдээ хүлээж авахгүй байх даа. Гэвч бид энэ мэдээг маргааш болтол саатуулж болохгүй. Чи яваад тэдэнтэй ярилцаад ирнэ үү? Эх бичгийг нь Дү Жүзай бичиж байгаа. Таван өрхийн гашуудлыг хамт нийтлүүлчхээрэй! — Гао Шэн, нөгөө Мо Ганчэн гуай яагаад ирэхгүй байна вэ?

	Гао Шэн хариу хэлэх гэтэл Фү Фан гүйн гарч ирээд Ү Сүньфүгийи гараас татаж:

	— Би сая Линь Пэйяотой ярилцлаа. Оршуулгын ёслолыг нөгөөдөр өглөө хийе. Нэгд, сандрахгүй, хоёрт, авга ах Зэн Чанхай ч хүрээд ирж амжина. Авга ах байлцвал дээр байх. 

	Ү Сүньфү түр зуур дуугүй байснаа, 

	— Бид өнөөдөр гашуудлын цахилгаан явуулна. Амжаад ирнэ үү, байна уу, хамаа алга. Авга ах ирсэн ч гэсэн энэ асуудлыг би ганцаараа шийдвэрлэнэ. Оршуулгын ёслолыг маргааш үдээс хойш хоёр цагт гүйцэтгэнэ. Үүнийг ер өөрчлөхгүй гэлээ. Фү Фан түүнтэй маргахыг бодсон боловч Ү Сүньфү хариу хүлээлгүй эргэж бага танхим руу орсон учир Фү Фан хойноос нь дагаж орлоо. 

	Энэ үед Фан Бовэнь, Линь Пэйшань хоёр хөтлөлцсөөр их танхимын баруун талын хаалганаас гарч ирээд энэ байдлыг харж зогтусан зогсов. Линь Пэйшань аяархан дуугаар:

	— Лав өвгөн эзэн өнгөрсөн бололтой гэхэд, 

	— Надад энэ талаар гайхах юм ер алга. Өвгөн эзэн хөдөө гараад хуучны ялзармал байдалд автагдаж, хар булшинд орсонтой адил болсон юм. Хэрэв хөдөөнөө байсандаа л байсан бол үхээд булштай байх сан. Булштай бол хүүр нь уринд идэгдэхгүй байсан. Нэгэнт одоо үеийн Шанхай хотод хүрэлцэн ирсэн хойноо аргагүй л уринд идэгдэх болж дээ. 

	Тонил доо! Феодалын ялзармал нийгэмлэгтэйгээ хамт тонилбол болж. 

	Таван мянган жилийн турш хуучны ялзармал нийгэмдээ хучигдан байгаа хуучин хятад ч гэсэн одоо үеийн Хятадын шинэ нийгмийн ширүүн салхи, аадар бороонд удахгүй идэгдэх болно гэхэд Линь Пэйшань түүн тийш харж мушилзан инээмсэглээд, хүүхэнцэр дүр үзүүлэн түүний биед наалджээ. 

	
ХОЁР

	Үүр цайж өглөөний таван цаг болж байхад, түр зуурын шиврээ бороо орлоо. Халуун хүйтний, хятад хэмжүүр бараг хүйтний 10 градусыг зааж байв. Гэвч өглөөний есөн цаг болоход үүлний цаанаас наран тусч тунаран байсан манан аяндаа агаарт замхран сарниж, халуун хүйтний хэмжүүр түдсэн ч үгүй+наян градуст9 хүрч, хүн бүхний ад үздэг бүгчим халуун шатаж эхэллээ. 

	Оршуулгын ажилд оролцож байгаа “үйлчлэгч” гэсэн үсэгтэй цагаан цаас барьсан зарц нар, даалимбаар хийсэн урт хар дээл өмсөж, бүдүүн цуу ямбуугаар хийсэн цагаан бүс бүслээд, хашааны хаалга, байшин хоёрын хооронд хөлсөө гоожуулан нэлээд ядарсан бололтой гүйлдэж байв. 

	Гашуудлын хөгжим үлээж байгаа хүмүүс хаалганы хажуугийн урт сандал дээр хааяа нэг хоёр минут сууж амрахдаа, бүсэлсэн цуу ямбуугаараа хөлсөө арчиж, “үйлчлэгч” гэсэн үсэгтэй цаасаараа сэвэн сэрүүцэх бөгөөд уур хилэнг өвөрлөсөн Ү Сүньфү эзэн оршуулах ажилд олон хүн хэрэглэхгүйг хичээсэн боловч илчит наран хүчтэй шарж, гашуудал хүргэхээр ирж байгаа хүмүүс үерийн ус шиг цувж байсан учир хашааны хаалга, оршуулга, ёслолын танхим зэрэг газарт хоёр ээлжийн хөгжимчид гашуудлын хөгжим тасралтгүй үлээж, үйлчлэгч нарын борви бохирохгүй сандран гүйлдэж байгаа зэргийг анхаарах сэхээгүй болжээ. 

	Машины сигналын дуу, гашуудлын хөндлөн бишгүүр бүрээ, цан хэнгэргийн гунигтай аялгуу “энд ч цай, тэнд ч жимсний ус онгойлго” гэж зарц нарыг дуудан шаардах дуу, янжуурын гашуун утаа, олон хүний хөлсний өмхий үнэр зэрэг нь Ү Сүньфү эзний их ордны өрөө тасалгаа, өргөн уудам цэцэрлэгт хашаагаар нь дүүрлээ.

	Оршуулалт ёслолын танхимын баруун талын их тасалгаанд өрөө дүүрэн хүмүүс цугларчээ. Энэ тасалгааны гол дунд нь үзэмжит сайхан дал модыг том ваарт суулган тарьсан тул уг тасалгааг хоёр өрөө болгон хуваажээ. 

	Хойд хэсэг дэх баруун тийш харсан онгорхой цонхны хажууд өнгө бүрийн цэцэг тарьсан учир түүний исгэлэн үнэр өрөө дүүрэн ханхалж, зүүн талд нь өөд өөдөөсөө харсан хоёр хаалга нээлттэй байх бөгөөд хойд өрөөнд нь цугларсан хүмүүсийн “худалдаа наймаа», “олз омгийн” тухай хүүрнэлдэн байгаа чих дүлийрэм шуугианы завсраар энд тэндгүй жимсний устай шилний бөглөөг авах “пис, пис” гэсэн дуу сонстоно. 

	Зүүн талын жижиг өрөөний хаалганы дэргэдэх ширээний хажууд гуч орчим настай, шаргалдуу өнгийн офицер хувцастай, зүүн талынхаа энгэрт гурав дөрвөн одон, медаль зүүсэн хүн түшлэгтэй зөөлөн сандал дээр суугаад жимсний уснаас аажуухнаар ам дүүрэн балгах завсар хааяа нэг хаалганы завсраар хялалзан харна. Хаалганы энэ завсраар, гадаа өрөөнд согтууран байгаа хүмүүсийн архины өмхий үнэр ханхалж, тэдний инээлдэн хөхрөлдөх дуу тасралтгүй сонстох ажээ. 

	Энэ офицер гэнэт аягатай усаа тавин босож шпор зүүсэн гуталтай хөлөө товхийтэл нийлүүлэн, хаалгаар орон ирж яваа бүсгүйн өөдөөс жаран градус бөхийн ёслов. 

	Тэр бүсгүй нь Ү Сүньфүгийн гэргий ажээ. Ийм их хүндэтгэн ёсолсонд нь хариу талархаад, энгийн төв байдлаар инээмсэглэн, 

	— Аа! Штабын дарга Лэй юү? Хэзээ ир ээ вэ? Ирсэнд чинь их баярлалаа гэв.

	— Зүгээр, зүгээр, уг нь би маргааш ирж та нартай салах ёс гүйцэтгэх гэж бодож байсан юм. Гэтэл өвгөн эзний нас барсан харамсалт явдал тохиолдож аргагүй өнөөдөр ирж гашуудал хүргэхгүй бол болохгүй боллоо. Өвгөн эзэн өчигдөр орой өнгөрсөн гэв үү? Та их ядарч байгаа биз дээ? гэж даруу зөөлөн дуугаар хариулаад түүний өөдөөс харна. Ү Сүньфүгийн гэргий, биеийг нь барьсан нарийн бөгөөд өлмийгөө хүрсэн урт хар дурдан дээл өмсжээ. Тэр нүүрэндээ оо энгэсэг ч тавьсангүй. Түүний талимааран байгаа гүн хар нүдний урт сормуус нь зовхины доорх аньсаганд сэрмийн тодорч сэргэлэн цовоо харц, хөгжилтэй хөөрхөн ааш нь штабын дарга Лэйгийн сэтгэлийг өөрийн эрхгүй хөдөлгөлөө. 

	Булбарай цагаан царайтай, энэ авгайн золбоолог харцтай анх удаа учирч байгаа мэт санагдаж, таван жилийн өмнө нуугдан байсан дурлалт сэтгэл нь гэнэт оргилон бадарч, тэр нь Ү Сүньфүгийн гэргий биш, харин хуучин Линь Пэйяо нь яг тэр үед байсан шигээ харагдахад тэр үед тохиолдсон эвгүй явдал гэнэт нүдэнд нь харагдах шиг болсон тул штабын дарга Лэй Мин түүнийг хариу дуугарахаас өмнө хөмхийгөө хазаж, дахин түүнд мэхийн ёслоод тэндээс хурдан зайлж, олон хүмүүсийн шуугилдан байсан том танхим руу гүйн орлоо. 

	 

	* * *

	 

	Түүнийг тэр өрөө рүү дөнгөж ортол

	— Аа, Штабын дарга Лэй ирлээ. Яасан сайн юм бэ. Штабын даргаар яриулъя гэж хоёр хүний зэрэгцэн хэлэх уриалгахан дуу түүнд сонсогдов. Тэд сайндаа ч түүнийг хүсээгүй, харин ямар нэг маргаан гарсан учир түүнийгээ таслуулах гэсэн бололтой. Тэд чимээгүй болж, хаалганы дэргэд зогсож байгаа Лэй Мин дээр бүгд харцаа тусгалаа. 

	Энэ үед түүний сэтгэлд ороолдон байсан Линь Пэйяогийн тухай бодлого тэр даруй мартагдав. Тэр инээмсэглэн, энд байгаа бүх хүнийг ширвэн хараад, тэдэнд ойртон очиж зүүн гараар нэг пагдгар эрийн мөрөн дээр алгадаж, баруун гараар түүн өөд сарвайж байгаа гарыг барьж, сэтгэл нь амарсан байдалтайгаар, 

	— Та нар чинь энд нөгөө л хэдэн мөнгө төгрөгөө ярьж байгаа юм шив дээ. Тэр чинь надад хамаагүй хэрэг шүү гэхэд, нөгөө пагдгар эр нь итгэлгүй байдлаар түүнийг жартайн харж инээмсэглэн юү гэж хэлэхээ бодож байтал нөгөө гарыг нь барьсан нөхөр түрүүлэн, 

	— Мөнгө төгрөг ч биш, эд хөрөнгө ч биш, таны хамгийн дуртай үнэгэн шогшоо, дөрвөн гишгэлт, давхар эргэлт зэрэг бүжгийн тухай ч биш, бид энд цэрэг дайны асуудлын талаар ярилцаж байна. Урьдаар суу л даа! Тэгээд ярилцъя. 

	— Хуан Фэн! Чиний амнаас ер олигтой үг гарахгүй юм аа гэж штабын дарга Лэй Мин дургүйцсэн байдалтай хариулах завсар тэр Хуан Фэн гэгч цагаан костюмтай залуугийн сууж байгаа зөөлөн сандал дээр шахалдан суув. 

	Штабын дарга Лэй хэдийгээр энэ залуутай хамт дайны талбарт дайсантай тулалдаж цусаа асгаруулан найзалж байсан боловч түүнийг ямагт басамжлан даажигнадаг байсан учир тэр хоёр уулзсан газар бүрдээ хүчтэй маргааныг дэгдээдэг байжээ. Одоо ч гэсэн энэ олон хүний нүүрэн дээр Хуан Фэн мөн тэр байдлаараа уулзсан учир Лэй Мин эндээс хурдхан зайлмаар санагдсан боловч дөнгөж орж ирээд буцаж гарах нь эвгүй байсан тул аргагүй түүний дэргэд суулаа. Гаднаас шинэ зочин орж ирсэн тул бие биеэ харцгаан хэсэг чимээгүй сууцгаав. 

	Энэ үед их тасалгааны урд хэсэгт нь суугаа хүмүүс чанга инээлдэж, тэдний дундаас “Ээ! Талиймар! тэгээд түүнийг цохисонгүй юү?” гэдэг танил дуу сонсогдсон тул Лэй Мингийн анхаарал тэдэн тийш татагдав. 

	Жимсний усны хоосон шил, дийз, жимсний хальсны үлдэгдэл овоолсон дөрвөлжин ширээний дэргэд нөгөө пагдгар эр нь нэгэн хавчиг толгой бүхий урт нарийхан хүзүүтэй туранхай нөхөртэй ярилцаж байв. Тэр, Лэй Мингийн ажиглан байхыг мэдээд, босож:

	— Штабын дарга аа! Би та хоёрыг танилцуулж өгье. Энэ хүн бол “Атлантын хөлөг онгоцны нийгэмлэгийн” ерөнхий эрхлэгч Сүнь Жижэнь гэгч гэхэд штабын дарга Лэй Мин инээмсэглэн, түүн тийш толгой дохиж, нэрийнхээ хуудсыг түүнд өгөөд:

	— Сүнь гуай та Хуабэй мужид, машины тээврээ хийлгэсээр л байна уу? Ус, хуурай газрын тээврийг ч хослуулж чадаж байна аа даа! гэж асуулаа. 

	— Тэгэлгүй яах вэ. Сүнь гуай чинь их ажилсаг, алсын хараатай хүн байгаа юм. Харин энэ удаагийн байлдаанаар Хуабэй муж байлдааны талбар болсон учир хуурай газрын тээврийг нь түр зогсоогоод байгаа. — Үгүй, тэгээд ойрдоо дайны байдал юу болж байна вэ? Штабын дарга аа? гэж нөгөө пагдгар эр Сүнь Жижэнийг хариу дуугарахаас өмнө урьтан дуугарч амжлаа. 

	Энэ пагдгар эр бусдын хэрэгт хөндлөнгөөс оролцох их дуртай, нөхөд нь түүнийг “улаан толгойт чүдэнз” гэж хочилдог байжээ. Тэр, чүдэнзний үйлдвэрийн эзэн бөгөөд тэдний үйлдвэрээс гардаг улаан толгойтой чүдэнз нь юунд л зурвал асаж байдаг учир түүнийг улаан толгойт чүдэнзтэй нь зүйрлүүлжээ. Түүний жинхэнэ нэрийг Жөү Жунвэй гэнэ. Жөү Жунвэйн саяын асуултыг хэд хэдэн хүн дэмжиж “Тэгээд дайны байдал чухамдаа юу болж байна вэ?” гэж ам амандаа асуухад, штабын дарга Лэй Мин үл мэдэг мушилзан инээгээд:

	— Ихэнхдээ л сонин дээр байдаг мэдээтэй адил даа гэж бүрхэгдүүхэн хариулахад:

	— Тэр ч яах вэ. Сонин дээр өдөр болгон л манай цэрэг ялаад байна гээд л үргэлж бичиж байдаг юм. Тэгэхгүй бол хүмүүсийн санал сэтгэл алдагдах нь дамжиггүй. Гэвч үнэн байдлыг нь мэдэхгүй хүнгүй бол оо шив дээ гэж дөч гаруй настай, санчгийнхаа үсийг урт ургуулсан нэг хүн хахир нарийн дуу гарган ярилаа. Түүнийг “Дасин” нүүрсний уурхайн эзэн Ван Хэфү гэгч байна гэдгийг штабын дарга Лэй Мин таньсан бөгөөд хоёр жилийн өмнө Лэй Мин өөрийн хороотой хөдөө тосгонд сууж байхдаа түүнтэй уулзаж байжээ. Түүний яриаг сонсож байсан хүмүүс толгой дохин нэлээд ойшоон үзсэн байдалтай байцгаав. Энэ үед Сүнь Жижэнь, хавчиг толгойгоо сэгсрэн ярьж эхэллээ. 

	— Хотоор яригдаж байгаа мэдээ ч алагтай булагтай л байх. Гэвч одоогийн ирж байгаа шархтан маш их олширч байна. Уржигдар манай нийгэмлэгийн хөлөг онгоц Чанжөүгээс Үси хүртэл мянга гаруй шархтныг зөөсөн. Тэдгээр шархдагсад их л аймаар юм ярьж байна бил ээ. 

	— Японы сонин дээр урд хойд Хятадын цэргийн жанжид эвлэрэн нэгдэж байна гэж бичсэн байна бил ээ гэж Сүнь Жижэний өөдөөс харж суугаа утасны үйлдвэрийн эзэн Жү Иньчиү гэгч Лэй Минг зэвүүрхэн хараад, хажуудаа суугаа “Үюнь” торгоны үйлдвэрийн эзэн Чэнь гэгч дөч гаруй насны туранхайвтар хүнийг тохойгоор ёвроход Чэнь Жүньи дэмий л инээмсэглэн суув. 

	Штабын дарга Лэй Мин, Жү Иньчиүгийн эвгүй харж дургүйцсэн байдалтай байгааг анхаарсангүй, Жү Иньчиү, Чэнь Жүньи нарын хоорондоо ёвролцон байгааг ч анзаарсангүй, гэвч баахан тавгүй байдалтай байв. Цэргийн алба хааж байгаа түүнд, эдгээр асуултад хариу өгөх нь бэрх байснаас гадна түүний хажууд нь суугаа Хуан Фэн нүүрийг нь улайлгаж магадгүй байсан тул улам ч яршигтай байлаа. Хэсэг чимээгүй сууснаа Сүнь Жижэнь өөд харж:

	— Танай хөлөг онгоц мянга гаруй шархтай цэрэг зөөсөн гэнэ? Шархтай хүн ч нэлээд олширч байгаа байх аа. Гэхдээ үхэж үрэгдэхгүй дайн ч гэж хаана байх вэ дээ. Гэвч дайсны талаас улам их үхэж байгаа! Хуан Фэн, 1927 оны 5-р сарын Бээжин—Ханькөүгийн чиглэлд болсон тулалдааныг чи санаж байна уу? Тэр үед манай дөрөв, арван нэгдүгээр армиас хоёр зуун мянга гаруй хүн үхэж шархдаж, Ханькөү, Үчань хотууд шархдагсдын ертөнц болж бил ээ гээд, — Манайхан ялсандаа гэснээ Лэй Мингийн царай бага зэрэг улайж, миний яриа эдэнд хэрхэн тусч байгаа бол гэсэн байдалтай хүмүүсийг тойруулан хараад, энэ яриаг яаж байгаад өөрчилье дээ гэж бодож суув. Гэтэл Хуан Фэн хүйтнээр инээмсэглэж, 

	— Чи 1927 оны дайныг ярьж байна уу? Тэр үеийг одоотой яаж зэрэгцүүлж болох юм. Тэгэхэд чинь нүцгэн гараараа байлдаж байсан үе шүү дээ гэхэд штабын дарга Лэйгийн царай барсхийтэл хувирлаа. Түүний ярьсан амжилтгүй болж, ичиж зовсондоо уур нь хүрэн босон харайснаа хэдэн тийшээ хараад дахин сууж чангаар инээн:

	— Хуан Фэн, чи битгий хамаагүй дураараа ярь!

	— Дураараа гэнэ ээ? Үүнийг дураараа биш гэдгийг чи ч өөрөө сайн мэдэж байгаа байх аа! Тийм сайн юм бол чи фронт руу явахгүй юунд энд хоргодоод байгаа юм?

	— Би нөгөөдөр явлаа гэж чангаар хариулав. Ийнхүү олон түмнийг уриалж байгаа мэт чангаар дуугарсан явдал нь хажуудаа суусан хүмүүсээр барахгүй, өмнө хэсэгт сууж байсан хүмүүсийн анхаарлыг татсан тул тэд гайхсан байдалтай босон ирцгээлээ. Тэднийг ирэхэд онц ч юм мэдэгдсэнгүй, харин (Улаан толгойт чүдэнз) Жөү Жунвэй нүүрнийхээ арьсыг үрчийлгэн инээмсэглэж, Лэй Мингийн тохойноос татан, Сүнь Жижэнь өөд харан:

	— Сүнь Жижэнь штабын дарга Лэй Мингээ үдэх ажлыг маргааш орой гүйцэтгэх үү? Сүнь Жижэнийг хариу дуугарч амжаагүй байтал Ван Хэфү хажуугаас нь санал нийлсэн байдалтай толгой дохиж:

	— Би ч гэсэн Лэй Мингийн хуучны найз болохоор гурвуулаа гүйцэтгэсэн ч болох юм гэлээ. Ийнхүү аар саар зүйлийг ярилцан байхдаа тэд аяндаа хоёр хэсэг болон хуваагдлаа. Штабын дарга Лэй Мингээр толгойлуулсан Жөү Жунвэй, Сүнь Жижэнь нарын 4—5 хүн дөрвөлжин ширээг тойрон сууцгааж, энгийн яриа хүүрнэлдэнэ. Нөгөө хэсэгт нь Хуан Фэнгээр толгойлуулсан Жү Иньчиү, Чэнь Жүньи нарын 8—9 хүн цонхны өмнө ихэнх нь зогсоцгоон, дайны байдлаас ярилцан байхад тэдний дундаас Хуан Фэнгийн дуу тодорч байв. Тэр, Тан Юньшань өөд хандаж:

	— Тан Юньшань минь! Штабын дарга Лэй Мин фронт руу явах гэж байгаа. Чи мэдсэн үү? Энэ фронтын байдал хүнд байгаагийн гэрч шүү дээ. Тэгээгүй бол хаанаас түүнийг явуулах вэ дээ!

	— Тэр ч аанай хэрэг байна даа! Саяхан Германы офицеруудаар заалган сургууль хийсэн, Германы зэвсгээр зэвсэглэсэн нэг дивиз цэрэг дайнд ороод юу ч бололгүй цохигдсон байна. Тэгэхээр тэр ганцаар очоод ч яах вэ дээ? Тэнд штабын даргаар очих нь уу?

	— Бригадын даргаар очих байх. Саяхан нэг бригадын дарга амь үрэгдсэн гэнэ бил ээ. 

	— Нэг чухал хүн хүндээр шархдаж, нэг генерал амь үрэгдсэн гэж дуулдсан, үнэн бол уу? гэж Жү Иньчиүгийн хажуугаас гэнэт асуухад Тан Юньшань чангаар инээж:

	— Муу явдал мөн амархан тарна аа даа гэхэд

	— Одоо арай үхээгүй, гэхдээ их хүндээр шархдаад Жиншэнфү гудамж дахь франц эмнэлэгт хэвтэж байна гэж баттай хүнээс би сонссон гэж ярьж байгаа Чэнь Жүньи, миний яриаг эд итгэхгүй байх вий гэсэн байдалтай нэлээд шамдамгай ярьж байснаа эмч Дин тийш харж:

	— Дин эмч ээ! Миний ярьдаг үнэн биз? Франц эмнэлэгт ажилладаг Бо эмч таны дотнын найз болохоор та мэдэхгүй байх ёсгүй шүү дээ! гэхэд бүх хүмүүсийн харц Дин эмч дээр туслаа. Дин эмч анхандаа, намайг юунд бас энэ яриандаа чирээд оруулчхав даа гэж бодож, хий л инээмсэглэснээ:

	— Шархтай дарга нар олон л байдаг. Би эмч учир ямар бууны сум яаж шархдуулав? гэвэл би маш нарийн ялгаад өгч чадна. Харин дарга цэргээр нь ялга гэвэл би мэдэхгүй. Учир нь би цэргийн шарх, офицерын шарх гэж ялгадаггүй адилхан л үзэж, адилхан л эмчилдэг болохоор цэрэг юм уу, дарга юм уу гэж би ер сонирхдоггүй гэж аажуухан хариулав. Сонсож байсан хүмүүс бүгд инээлдэж бага зэрэг дургүйцсэн байдалтай болцгоов. Тэдний дотроос Чэнь Жүньигийн дургүйцэл улам ч их хүрсэн байдалтай толгой сэгсрэн сууна. Тэднийг долоон хэлийн эмх замбараагүй яриагаар ийнхүү маргалдаж байтал, цагаан дурдан костюмтай, үсэндээ тос түрхэж, ар тийш нь гялалзуулан самнасан нэгэн хүн гаднаас гүйх шахан алхалсаар орж ирээд, Дин эмч нарын ярилцаж байсан хэсэг дээр ирж, тэдэнтэй хамт сууж байсан, энэтхэг дурдангаар хийсэн хөх цамцтай, ширвэгэр хар сахалтай, дунд насны нэг хүний мөрөн дээр алгадаж, 

	— Ли Чжуанфэй, мөнгөн хонжвор бас л буучихлаа. Чиний нөгөө цэрэг хорогдуулахын10 зуун мянга чинь юу болж байна? Цуурхал гэдэг чинь ч жигтэйхэн. Хотын хүн бүхэн л нэг өөр янзаар яриад байна гэв. Энэ хүний саяын үг фронт дээрх байлдааны байдлыг сонирхож байснаас илүүгээр хүн бүхний анхаарлыг татжээ. Ширвэгэр сахалтай Ли Чжуанфэйгийн царай нь аяндаа хувирч, нэлээд зайдуу зогсож байсан Лэй Мин, Жөү Жунвэй нар шаламгайлан ойртож ирлээ. 

	Одоо ч хэн л хэдэн юаньтай бол хэнийхээ ч толгой дээр хамаагүй гишгэлж байдаг болжээ. Ер нь бүх мөнгөн хонжворын газрууд хонжвороо бууруулж байхад мөнгөө хонжворт оруулсан нь ангайтал инээн, түүнийг авсны нь дотор харанхуйлж байлаа. 

	— Мөнгөн хонжвор буурсан гэнэ ээ? гэж гадаа зогсож наймаа худалдаа, ашиг хонжооны тухай ярилцаж байсан хэсэг хүн ам амандаа хашхиралдан, нүдээ бүлтийлгэн хүзүүгээ гүрдийлгэн:

	— Гаалийнх уу?

	— Цэрэг тараахынх уу?

	— Цэрэг хорогдуулахынх уу? гэж ам амандаа зэрэгцэн асууцгааж бие биеэсээ урьтан мэдэхийг хичээцгээж байв. 

	Мөнгөн хонжворын тухай шуугиан чимээ их танхимд байсан тав, зургаан хүний анхаарлыг мөн татсан бөгөөд тэд ойртон ирсэнгүй, хүмүүсийн байдлыг ажиглацгааж байлаа. Эдний дотор Фан Бовэнь, Сүньфүгийн холын хамаатан дээд сургуулийн нийгмийн ухааны ангийн оюутан Ү Жишэн нар байлцав. Фан Бовэнь нүдээ ирмэж, аяархан дуугаар, 

	— Мөнгө хүүлэлтийн шижир алт минь, ус шиг үерлэж, бүх даланг зад цохиоч! Хаалт хашлагаа ч гэсэн хальтал үерлэж өг! гээд Ү Жишэний мөрөн дээр алгадаж чангаар, 

	— Ү Жишэн минь! саяын орж ирсэн цагаан костюмтай тэр гоё залууг чи таних уу? Тэр чинь ёстой сонин амьтан байгаа юм даа! Түүний нэрийг Хань Мэнсян гэдэг. Тэр бол мөнгөн хонжворт идэвхтэй оролцдог зохиолч, зохиолчдоо сайн зохиолч шүү. Шижир алт, шүлэг зохиол хоёр түүний биед хачин зохицон наалдсан юм. — За, за, явцгаая. Линь Пэйшань, Дү Шүэши нар дээр очъё. Тэдний байгаа бага танхимын уур амьсгал эндхийнхээс арай цэвэр байгаа байх гээд Ү Жишэний хариу хэлж амжаагүй байтал түүнийг сугадан авч явлаа. 

	Энэ үед их танхимд цугларагсад аажмаар таран явж, тав зургаан хүн үлджээ. Эд бол мөнгөн хонжворын хэрэгт төдий л их оролцдоггүй, штабын дарга Лэй Мин, Хуан Фэн, Тан Юньшань нарын зэрэг улс төрийн ажилтан хүмүүс байлаа. Тэд жимсний усыг өдий төдий шилээр нь шавхаж, элдвийн яриа дэлгэж сууна. Гэвч тэдний яриа цэргийн асуудлаас зугаа цэнгэлийн, мөрийтэй тоглох, нохой уралдуулах, халуун усанд цэнгэлдэх, бүжгийн газрын эмэгтэйчүүдтэй зугаалах зэрэг ярианд шилжсэн учир штабын дарга Лэй Мин баахан чөлөөтэй болжээ. 

	 

	* * *

	 

	Жин үд ойртсоор ажээ. Гашуудал илэрхийлэгчид аажмаар цөөрсөөр байна. Хашааны хаалга, оршуулалт ёслолын танхимын үүд зэрэг газруудад байсан гашуудлын хөгжмийн ээлж солигдож, хөгжмийн дуу үе үе тасалдан, заримдаа удаанаар үргэлжилнэ. 

	Халуун усанд цэнгэлдэх бүжгийн газрын эмэгтэйчүүдтэй зугаалах зэрэг тэдний сэтгэлийг татсан ярианууд нь сүүл сүүлдээ хэтэрхий хөгжөөнтэй болсноор гашуудлын газар иймэрхүү байх нь зохимжгүй болж эхэлсэн тул хүн бүхэн амаа хавчиж, дуугаа цөөтгөлөө. 

	Тан Юньшань, гялаан халзан толгойгоо маажиж, ямар нэгэн юм дурсан санаж байгаа аятай сууснаа гэнэт инээд алдахад нөхөд нь мөн аялдан дагаж инээлдэв. Штабын дарга Лэй Мин, Жөү Жунвэй өөд харж тайвуунаар, 

	— Алт үнэтэй, мөнгө хямд болсон нь Хятадын аж үйлдвэрийг хөгжүүлж, барааг дотооддоо гүйлгээтэй болгох боломжтой боллоо гэлцэх юм. Энэ үнэн үү? гэхэд Жөү Жунвэй нүдээ анин, толгойгоо сэгсэрч хэсэг чимээгүй сууснаа Лэй Мин өөд харж:

	— Алт үнэтэй, мөнгө хямд гэдгээс чинь болоод би их хохирч байна. Чүдэнзний хүхэр, иш мод, хайрцаг зэрэг бүх материалыг гадаадаас авч байгаа учир алтны үнэ нэмэгдвэл, материалын үнэ мөн нэмэгдэх болохоор ямар сайн байх вэ дээ? Өөрийн дотоодын материалыг авъя гэхээр ийм ч гааль, тийм ч татвар гэж зүйл бүрээр нэмэгдэж, яван явсаар гадаадынхаас үнэтэй болох юм. Мөн Япон, Шведийн чүдэнз манай дотоодын чүдэнзтэй амь тавин өрсөлдөж байхад манай хятад хүмүүс ч гэсэн эх орноо хайрлаж, дотоодынхоо барааг хэрэглэхийг мэдэхгүй юм даа гэж ярьж байснаа ширээн дээрх тамхины дэргэд байгаа Шведийн “Хангарди” маркийн чүдэнз байхыг хараад чүдэнзний тухай үргэлжлүүлэн байсан “лекцээ” тасалж хоолой нь зангиран дуугүй боллоо. Энэ байдлыг нөхөд нь ажиглан мэджээ. Тан Юньшань инээж, тэр чүдэнзийг авч тамхиа асаагаад, Жөү Жунвэй рүү хандаж:

	— Найз минь, надад битгий уурлаарай. Үнэнийг нь ярихад танай үйлдвэр чинь үйлдэхүүнээ сайжруулахгүй байна шүү дээ. “Аюулгүй” чүдэнзийг чинь яриад ч яах вэ. “Улаан толгойт” чүдэнз чинь зураад зураад ер асахгүй юм гэхэд Жөү Жунвэйн царай улайж ёстой л улаан толгойт чүдэнз шигээ өнгөтэй боллоо. 

	— Энэ ч Жөү эзний буруу биш л дээ. Хамаг учир нь ажилчдад байгаа юм. Тэдний үймээн ихдэж, ажиллуулахад маш бэрхтэй болоод байна. Тэд үйлдвэрчний байгууллагатай болсноос хойш үйлдэхүүн удаж, яс чанар нь ч улам муудаж байна. Жү Иньчиү минь! Тийм үү? гэж Сүнь Жижэнь хажуугаас нь өөр яриа үүсгэсэн учир тэр хүнд асуудлаас арай гэж мултарлаа. 

	— Тийм нь ч тийм ээ. Гэвч та нэгийг нь мэдэхээс хоёр дахийг нь мэдэхгүй байна. Манай үйлдвэр одоо ямар байдалд ороод байна гэж санана. Хөлс мөнгө нэмэгдүүл гэж ажилчид шаардаад л, гадаадын зах зээл дээр гарч байгаа мяндас маань Японы мяндастай өрсөлдөөд, дотоодод гааль, татвар өдий төдийгөөр нэмэгдээд байхад ямар ашиг байх вэ! Борлуулалт муудаж, үндсэн хөрөнгө мөн ховордож байна. Эд бүгдийг бодохоос л ямар ч горьдлогогүй болж, дотор минь өвдөх шиг болох юм гэж ярьж байхад Жү Иньчиү, нээрэн ч тийм дээ гэж нэлээд зөвшөөрөнгүй байдалтай толгой дохин суув. Энэ үед Жү Иньчиүгийн нүдний өмнө суугаа хүмүүс бүгд л түүний дайсан мэт харагдаж, ялангуяа мөнгөн хонжворынхон түүнийг багалзуурдаж байгаа мэт санагдана. 

	Жил, улирал хуучин хэвээр эргэлдсээр дахиад л зуны эхэн сар хүрээд ирлээ. Ганц хувь нийлүүлдэг банк маань дахин надтай нийлэхгүй гэж эрт надад мэдэгдсэн. Одоо тэднийтэй данс бодох цаг болоод байна. Утасны үнэ доод хэмжээнд хүртэл буурч их алдагдал гарсан болохоор юугаараа ч данс бодуулах юм бил ээ дээ гэж бодож сууснаа санамсаргүй санаа алдлаа. 

	— Өнгөрсөн жилээс Шанхайд юм ховордсон учир банкны эзэд мөнгө худалдах их бололцоотой боллоо гэж ганц бах нь ханаж, 80, 90 мянгахан юань өгөхдөө үйлдвэрийг маань заавал барьцаалдаг болж. Энэ их зэвүү хүрмээр хэрэг шүү гэж Жү Иньчиүд нэлээд гомдолтой бөгөөд аргагүй үнэнээр нь ярьсан тул сонсож байсан хүмүүсээс хэн ч түрүүлэн дуугарсангүй. Гэвч Хуан Фэн түүний яриаг зөвшөөрсөн байдалтай, 

	— Та нар өөрийнхөө үйлдвэрлэсэн утсыг яагаад дандаа гадаадад гаргадаг юм бэ? Манай өөрийн торго, дурдангийн үйлдвэрүүд хаанахын утсаар торго, дурдангаа хийдэг юм? Үүнийг чинь би ер ойлгохгүй юм гэж Жү Иньчиүгээс тэссэнгүй асуулаа. 

	— Тийм ээ. Би ч бас ойлгодоггүй юм. Чэнь гуай та бидэнд ярьж өгөөч! гэж штабын дарга Лэй Мин “Үюнь” торгоны үйлдвэрийн эзэн Чэнь Жүньи өөд харлаа. Гэвч Жүньи үг дуу ч үгүй муухан инээмсэглэж суухад Жү Иньчиү хажуугаас нь:

	— Бидний муухан утсыг тэд хэрэглэдэг юм. Ойрдоо мууг маань ч хэрэглэх нь ховордож байна. Тэд голцуу Японы боловсроогүй утас, гараар нийтгэсэн утас хэрэглэдэг юм. 

	Бид дээд зэргийнхээ үйлдэхүүнийг Франц, Америкт гаргадаг. Ер нь ийм л байна даа! Харин энэ хоёр жилээс Японы засгийн газар, боловсроогүй утсыг гадаадад гаргахад гааль авахгүй болсон учир Лион, Нью-Йорк хотуудын зах зээл дээр Хятадын утас цохигдож байна гэхэд штабын дарга Лэй Мин “Юү гэнэ ээ?” гэж зэвүүцэн босож, орчин тойрондоо сууж байгаа хүмүүсийг ажиглан харахад тэдний дотор гайхсан хүн ганц ч үгүй, харин Хятадын барааг хятаддаа зараагүй хойно хохь нь гэсэн байдалтай байлаа. 

	— Японы утсыг бид хэрэглэхгүй яах вэ дээ! Жишээ нь: Жү Иньчиүгийн үйлдвэрээс гарч байгаа утсыг авъя гэхэд хувийн жин нь хүнд, үнэ ихтэй, худалдаад авсны дараа дань11 утас бүрээс 65 юань 60 мөнгөний татвар төлнө. Мужуудын утас мөн эднийг дуурайн үнэ нь нэмэгдэж, энэ татварыг бид л төлнө шүү дээ. Энэ бол зөвхөн боловсроогүй материал дээр ийм байна. Хэрэв торго, дурдан хийсэн байвал үйлдэхүүний татвар, зах зээлийн татвар, нэвтрүүлэн гаргасны татвар гэх мэтчилэн давхар давхар нэмэгдэж, арай л торго, дурдан гэдэг нэрээс нь татвар авах холгүй байх юм. Иймээс хэн бүхэн хямдад нь дурлалгүй яах вэ. Хүн бүхний, торго үнэтэй гэж ярилцдаг чинь үнэндээ харагдахгүй л юм байна шүү гэж Чэнь Жүньиг түгдрэнгүй нам дуугаар ярьж байхад бусад нь чимээгүй чагнаж сууцгаав. 

	Намуухан эгшиглэж байгаа гашуудлын хөгжим салхины аясаар цуурайтаж, сонссон хүн бүхэнд гуниглалыг төрүүлэн, гадаадад цохигдон, муугаа үзэж байгаа Хятадын торго, дурдангийн төлөө гашуудаж байгаа мэт санагдуулж байлаа. 

	Удтал дуугүй сууж байсан Ван Хэфү гэнэт алгаа ташин босож даажигнасан байдалтай:

	— За, за! Чэнь эзэн минь, та японыхоо утсыг хэрэглэсэндээ хэрэглэ! Сүнь Жижэнь бид Шанхайд нохойгоо уралдуулж, бүжгийн газрын эмэгтэйчүүдтэйгээ зугаалж байя. Бид одоо ингэж уйтгартай яриа дэлгээд яах вэ. Ямар нэг юмаар тоглож наадъя гэж ярьж байтал хаалгаар орж ирсэн эмэгтэйгээс үнэртэй ус, оо энгэсгийн хүчит үнэр сэнгэнэн ханхалж хүн бүхний анхаарлыг татлаа. 

	1930 оны үеийн Парис хотынхны зуны улирлын хувцасны маягаар хийсэн, богино ханцуйтай гялалзсан хар дурдан даашинзтай, уруулаа улайтал будсан цэвэрхэн цагаан хүүхэн хаалганы дэргэд зогсож байв. Тэр эмэгтэй үг дуу ч үгүй, эмэгтэй хүний сэтгэл татам зөөлөн харцаар тэнд байгаа хүмүүсийг ажин харж инээмсэглэн зогсоно. 

	Түүний орж ирэхийг хамгийн түрүүн харсан Жөү Жинвэй гэгч пагдгар эр амандаа “Аяа!” гэж дуу алдан босон харайж, хоёр гараа өргөн чангаар:

	— Бүгдээрээ босож эрхэмсэг авгай Шуй Маньлид ёсолцгоо гэхэд бүх хүмүүс эргэн харав. Тэднийг ёс хүргэж амжаагүй байтал тэр эрхэмсэг ганган авгай, жижиг алчуураар амаа таглаад, эрх хав шиг шарвалзан гулжганаж тас тас хийтэл инээв. 

	Энэ үед штабын дарга Лэй Мин босож урагш нэг алхаж, баруун гараа түүнд өгч инээмсэглэн:

	— Эрхэм авгай минь яасан их хожуу ирж байдаг бил ээ? Таныг шийтгэнэ дээ!

	— Яаж шийтгэх нь вэ? гэж Шүй Маньли түүн тийш хараад инээхээ зориуд болиод, Лэй Мингийн дэргэд ирж гарыг нь чангаар атгаж эелдэг зөөлөн харцаар дөрөв таван мөч хэртэй түүний нүүр өөд ширтсэнээ, эргэж бусад нөхөдтэй нь мэндлэв. Хүмүүсийн яриа аяндаа хөгжилтэй болж, саяхан сэтгэлээр гутарч байсан Жү Иньчиү, Чэнь Жүньи нарын гунигт царай ирж яваа хаврын улирал шиг өнгөтэй боллоо. Хүмүүс Шүй Маньлийг тойрон зогсов. Энэ үед Жү Иньчиү хүзүүгээ сунган Тан Юньшаний чихэнд нэг үг шивнэхэд, Тан Юньшань чанга инээн Шүй Маньли өөд харав. 

	— Аа тийм! Чэнь Жүньи, би сая саналаа. Өчигдөр “Хуамао” зочид буудалд Чжао Байтаотой хамт хоол идэж байдаг чинь... гэхэд Шүй Маньли өөд тонгойн байснаа Жү Иньчиүгийн яриаг өлгөн авч!

	— Чжао Байтао гэнэ ээ? Мөнгөн хонжворын Чжао Байтао юу? Тэр чинь мөнгөн хонжворт идэвхтэй оролцдог хүн дээ. 

	— Мөнгөн худалдаагаар ч барахгүй, царайлаг хүүхнүүдийг чадалтай гэгч соронздон татаж чаддаг хүн байгаа юм. Өчигдрийн миний хардаг ямар нэг айлын бэлэвсэн авгайтай төстэй харагдсан гэж түүн тийш хазайн шивнэхэд Шүй Маньли цочих шиг болсноо чичирхийлсэн дуугаар инээв. Штабын дарга Лэй Мингийн бүх анхаарал Шүй Маньлид татагдсан байлаа. Аажмаар тэр хоёрын яриа даамжирч тун их хөгжилтэй болов. Штабын дарга Лэй Мин чухам юу гэснийг мэдсэнгүй. Шүй Маньлигийн царай гэнэт улайран хувирснаа тэр даруй өөрчлөгдөж Лэй Мин өөд эрхлэнгүй байдлаар харж чангаар инээв. Ван Хэфү тэдний өөдөөс харж суусан тул энэ байдлыг нь хараад эрхий хуруугаа гаргаж “маш сайн” гэж хэлэх гэтэл Тан Юньшань тэдний хажууд ирж, Лэй Мингийн мөрөн дээрээс татаад, 

	— Лэй! Чи мөнгөн хонжворынхноос олныг цааш нь харуулж байна уу? гэхэд, 

	— Юу? Би ер тэр мөнгөн худалдаа гэдэгт чинь оролцдоггүй гэж Лэй Мин сандрангуй хариулав. 

	— Тэгвэл, хүний оруулж байгаа хөрөнгийг чи яагаад хавчиж гаргах гэж амь тавьж байдаг юм гээд Тан Юньшанийг инээхэд тэдний дэргэд байсан Жү Иньчиү, Чэнь Жүньи нар алга ташин инээлдэв. Шүй Маньлигийн царай час улайн, дургүйцсэн дүр үзүүлэн, зарц нараас жимсний ус авчир гэж шаардан байхыг нь хараад тэд улам чангаар инээлдэхэд нүсэр дуу их танхимаар дүүрлээ. Хэрэв Дү Жүзай сандран гүйсээр орж ирээгүй бол эдний хөгжөөнт яриа улам дэлгэрэх байсан биз. 

	Тэд гашуудал илэрхийлэхээр ирээд хэтэрхий хөгжөөнтэй байгаагаа сая мэдсэн юм шиг мөн энэ өрхийн эзний нэг Дү Жүзайгийн дэргэд хөгжилдөн байх нь эвгүй байсан тул бүгд чив чимээгүй болж зарим нэг нь эвшээлгэн суув. 

	Дү Жүзай хүмүүстэй мэндлээд, бараг аман дотроо:

	— Ү Сүньфү энд бас л алга аа! гэхэд, 

	— Ү Сүньфү үүгээр ирээгүй гэж хүмүүсийн дотроос нэг нь хариуллаа. 

	Дү Жүзай хөмсгөө зангидаад маш түргэн эргэж явлаа. Түүний хойноос Шүй Маньли, Лэй Мин нар цувран гарав. Хүмүүс энд удтал суусан учир залхуу нь хүрсэн байдалтай цувран гарсаар байх бөгөөд зөвхөн Тан Юньшань, Сунь Жижэнь, Хуан Фэн гурав хуучин сууж байсан зөөлөн сандал дээрээ шивнэлдэн ярилцсаар үлдэв. Тэд тайван байдалтай сууцгаах бөгөөд тэдний яриа “Умард хятадын өргөтгөсөн их хурал»*, “цэргийн эрхтэн Янь Шишань, Фэн Юйсян нарын армийн цэргийн тактикийн тухай” зэрэг асуудал руу шил12ин орсон байлаа. 

	Дү Жүзай, Сүньфүг хэчнээн эрэвч олсонгүй учир цэцэрлэг рүү орж явган хүний замыг хөндлөн гарч, цэцэрлэгийн доторх хамгийн том хиймэл уулан дээр гарлаа. Уулан дээрх зургаан талт сэхээвчний дор хоёр эзэн, ямар нэг юм хүлээж ядсан байдалтай тавгүйхэн сууцгааж байв. 

	Тэдний нэг нь дөч гаруй настай, дунд зэргийн биетэй, гонзгой царайтай, хонхойсон хар нүд бүхий Жү Иньчну нарын түрүүн ярилцаж байсан мөнгөн хонжворын аваргуудын нэг Чжао Байтао гэгч байлаа. Тэр Дү Жүзайгийн ирж явахыг хараад:

	— Шан Жунли гуай хараач! нөгөө Дү Жүзай чинь ганцаараа ирж явна. Ү Сүньфүг урхидаж амжихгүй нь ээ? гэхэд, хажууд нь суугаа 60 гаруй настай, дэрмийсэн дэлдэн чихтэй, жартгардуу онигор нүдтэй нэлээд их ярвагардуу бол уу гэмээр өвгөн үг дуу ч үгүй, бууралтсан, гурван цун урт сахлаа илэн суув. 

	Хэрэв “Хун сянийг»13 ширээнээсээ бууж ширдгээсээ гулсаагүй бол Шан Жунли гэдэг энэ өвгөн дордохдоо л гэгээрлийн яамны сайд байх сан бил ээ. Одоо тэр өндөр дээд албанаас гээгдэж худалдааны ажилд шилжин “итгэмжлэн зуучлах” гэдэг нийгэмлэгийг эрхлэн байгуулаад бага зэрэг доройтон яваа хүн. 

	Дү Жүзай, сэхээвчинд орж ирээд суунгуут, өврөөсөө жижиг алчуур гарган, духан дээгүүрээ бурзайсан хөлсийг арчаад, тэр хоёр тийш хандаж:

	— Ү Сүньфүг эрээд эрээд олсонгүй. Оршуулалт ёслолын танхимд ч алга. Ер нь мэдэх хүн дайралдсангүй. Хүний анхаарал битгий их татаарай гэж та нарыг захисан болохоор би, тэр болгон хүнээс ч асуусангүй. Та нар тэр ажил төрлөө надад ярьчих л даа. Би Сүньфүтэй ярилцаад шийдье. 

	— Мөнгөн хонжворын газар нууцаар байгуулъя гэж ажил төрлөө ч сая ярьсан шүү дээ. Иймээс зөвхөн хоёр хоногийн дотор дөрвөн сая юанийг бэлнээр хуримтлуулах хэрэгтэй болоод байна. Одоогоор бид хоёрын мөнгө хүрэхгүй байгаа учир та хоёр л шийдвэрлэх цаг болж. Хэрэв та хоёрыг зөвшөөрөхгүй бол энэ асуудлыг аргагүй бусдын хоол болгоход хүрнэ гэж Чжао Байтао хурц харцтай хар нүдээрээ Дү Жүзайг юу гэх бол гэсэн байдалтай ажин ширтэж суув. 

	— Одоогоор та нарын ингэж мөнгөн хонжворын газар байгуулах гэж байгааг би ер ойлгохгүй байна. Дайны уршгаар мөнгөн хонжвор их бууралтад орж алдагдал гарч байгааг та нар мэдэж байгаа биз дээ. Ирээдүйд хонжвор нь сайжрах л биз. Гэвч дайн өнөө маргаашийн дотор дуусчих биш дээ! Жишээ нь, Лунхай-Пинхагийн төмөр замын чиглэлийн фронт хүнд байдалд ороод байна. Хэрэв тархай бутархай жижиг өрхүүдийг нийлүүлж мөнгөн хонжворын газар байгуулна гэвэл зардал нь дийлдэхгүй. Одоо арваадхан хоноод хонжвор таслах гэж байна. Энэ байдлуудаас үзэхэд эцэстээ хүнд байдалд учрах биш үү? Дөрвөн сая юанийг хуримтлуулна гэдэг чинь бас амаргүй дээ! гэхэд Чжао Байтао түүний яриаг таслан:

	— Хүн бүхэн л чиний ярьдгийг нуршиж байдаг юм. Гэхдээ чиний саяын ярьдаг чинь учиртай зүйл олон бий шүү гээд инээмсэглэв. 

	Дү Жүзай нүдээ аньж “учиртай зүйлүүд нь юү байгаа юм бол доо? Чжао Байтао, дээгүүр доогуур танил ихтэй, цэргийн эрхтнүүдтэй холбоотой байдгаараа ямар нэг чухал нууц мэдээ ол оо юм бол уу? Үгүй байх аа! Энэ золиг эрт дээр үеэс мөнгөн хонжворын ажил хийж ирсэн туршлагатай эр болохоор одоо хонжвор таслах ч ойртож, зуны эхэн сарын баяр ч давхарлах шахахаар сандрахдаа дүүрсэн хэрэг, их хүчээр нэг үзээд алдъя гэж азаа үзэх гэж байгаа байх. Шан Жунли өвгөн урьд нь мөнгөн худалдаа хийж байгаагүй мөртөө Чжао Байтаод яагаад ингэж их наалдаад байна вэ?” гэж бодон сууснаа нүдээ нээж өвгөн өөд харахад тэр, маш тайван байдалтай сармигар сахлаа гурван хуруугаараа аажуухан ирмэж суув. 

	— Тэгээд, түүнд чинь ямар учир байгаа юм бэ гэж Дү Жүзай эдэнтэй нийлээд ашиг олохгүй байх даа! гэсэн итгэлгүй байдалтай асуухад, 

	— Шан Жунли гуай даана. Удахгүй баруун хойд Хятадын цэрэг ухарч, энэ сарын хонжвор таслахаас өмнө хонжворын үнэ нэмэгдэнэ гэж хариулсан нь Дү Жүзайгийн сэтгэлийг хөдөлгөв. Чжао Байтао хэдийгээр маш аяархнаар ярьсан боловч ойр хавийн шуугиант чимээ үүнд дарагдах шиг боллоо. 

	Дү Жүзай, өвгөн өөд харж итгэсэн, итгээгүйн хооронд:

	— Аа! Шан Жунли гуай яг ингэж үзэж байгаа юм уу?

	— Яг ингэж үзэж байгаа юм биш. Харин яг ингэж үйлдэх гэж байгаа юм гээд Шан Жунли өвгөн "хи хи" гэж инээн Чжао Байтао өөд харсан учир Дү Жүзай бас л учрыг нь сайн ойлгосонгүй. 

	Чжао Байтао гуяа алгадан, чангаар инээн Дү Жүзай өөд ойртож:

	— Ийм ч учраас үүнд чинь их учир байгаа юм. Мөнгө их зарвал дайны талбарт их амжилт ялалт гарна гэдгийг хүн бүхэн мэдэж байгаа юм. Харин мөнгө их зарвал дайнд ялагдана гэдгийг мэдэх хүн ховор оо доо. Мөнгө их олбол хүн чинь баярлахдаа ганц хоёр удаа ялагдаж байгаа дүр үзүүлж болно доо гэхэд энэ сүрхий аргыг нь бодохоос Дү Жүзай бараг өөрийнхөө чихэнд ч итгэсэнгүй. Тэр, түр зуур чимээгүй сууснаа гэнэт босож, долоовор хуруугаа гозойлгон, хүндэтгэх байдал үзүүлээд, 

	— Шан Жунли гуай та чинь их ухаантай, аргатай хүн байна. Энэ чинь ёстой учиртай хэрэг байна. 

	— Тэгвэл чи зөвшөөрч байна уу? Ү Сүньфүг яах вэ? Чи түүнтэй ярилцах уу? гэж Чжао Байтао одоохон л шийдээд авах юм сан гэсэн байдалтай шаламгайлан асуув. 

	Шан Жунли, Дү Жүзайгийн байдлыг хулгай нүдээр ажин суух бөгөөд түүнийг өөрийн хамсаанд оруулан авахад ашигтай боловч Ү Сүньфү шиг хэлж ч чаддаг, хийж ч чаддаг, алдах хожихоос айдаггүй эр биш гэдгийг сайн мэдэж байлаа. Иймээс тэр өөрийнхөө их сонирхолтой байгааг түүнд мэдэгдэхгүйг хичээж сууснаа:

	— Бид ч ярилцаад шийдвэрлэчихлээ. Гэхдээ бид нүүр учран тодорхой ярилцвал сайн байна. Иймээс Дү Жүзайг одоо явуулаад Ү Сүньфүтэй ярилцуулбал ямар вэ! Эцэст нь бид дахин тодорхой ярилцъя. 

	— Нөхцөл бололцоогоо ч ярилцаж тогтлоо шүү дээ? 

	— Тогтсон. Гурван зуун мянган юань гээд Чжао Байтаог бага зэрэг тавгүй байдалтай байхыг хараад Дү Жүзай хэлээ гарган чангаар инээв. 

	— Яг л гурван зуун мянга байх ёстой. Их бол хүн зөвшөөрөхгүй. Бага бол цэргийнхэн бидний хүсэлтийг биелүүлэхгүйд хүрнэ. Нэг бээрийн газрыг зуун мянган юань гэж бодвол гучин бээрийн газар ухраахад гурван зуун мянган юань хэрэгтэй шүү дээ гэж Шан Жунли яаралгүй хэлээд жартайсан онигор нүднийхээ харцыг Дү Жүзай дээр тусгав. Тэд хэсэг чимээгүй сууснаа өөд өөдөөсөө харан гэнэт пирхийтэл инээлдээд яриагаа цааш нь амттайхнаар үргэлжлүүллээ. 

	Энэ үед тэдний сууж байгаа сэрүүн асраас нэлээд зайтай газар орших бургасны цаад талд байгаа хиймэл нуурын дэргэд гурван эрэгтэй, хоёр эмэгтэй таван залуучууд сууж ямар нэг асуудлыг маргах бөгөөд эмэгтэйчүүд нь тэдний ярианд төдий л их оролцохгүй боловч эмэгтэйчүүдийн инээлдэх дуу нь өглөөний наранд биеэ ээн нуурын усанд жаргаж байгаа цагаан галуунуудыг цочоон сэргээж байв. 

	— Больцгоо доо! Та нар энэ маргаанаа зогсоогооч! Би яваад тэднийг олоод ирэх үү? гэж Дү Жүзайгнйн дүү, Дү Шүэши асуулаа. Тэр бол их сургуулийн инженерийн ангийн оюутан бөгөөд хөгжилтэй байрын онигордуу нүдтэй залуу юм. 

	— Линь Пэйшань, чи зөвшөөрч байна уу? гэж хажуугаас нь түүний зүг хандан Ү Жишэн асуухад Линь Пэйшань, түүний үгийг сонсоогүй дүр үзүүлэн, Чжан Сүөсүөгийн гарыг барьж, түүнтэй ямар нэг зүйлийг хүүрнэж байлаа. Фан Бовэнь, Линь Пэйшаний дэргэд хий л инээмсэглэн зогсоно. 

	— Дуугарахгүй бол зөвшөөрсөнд тооцъё гээд Дү Шүэши оршуулалт ёслолын их танхим руу гүйлээ. 

	Ү Жишэн тонгойн, нааш цааш хэд алхалснаа гэнэт Фан Бовэний дэргэд ирж хөгжилтэйгөөр:

	— Дахиад нэг асуулт байна. Үүгээр чи надтай мөрийцөх үү?

	— Юун тухай юм бэ? Сонсож байгаад л болъё. 

	— А Сюань Хүй Фан нарын зан байдал ирээдүйд өөрчлөгдөх үү?

	— Үүгээр би чамтай мөрийцөхгүй гэхэд Чжан Сүөсүө хажуугаас нь:

	— Би мөрийцье л дээ. Чи саналаа түрүүлээд хэлчих! гээд Линь Пэйшаниас гараа салгаж Ү Жишэний дэргэд ойртон ирлээ. 

	— Юу тавьж мөрийцөх вэ? Kiss14-лэнэ биз дээ?

	— Хэрэв би дийлбэл яах вэ? Чиний энэ муухай чөтгөрийн нүүрийн чинь Kiss-ийг би ер хүсэхгүй гэхэд Фан Бовэнь тэд бүгд инээлдэв. Чжан Сүөсүө инээсэн ч үгүй, шууд эргэж Хүй Фаны дэргэд очих гэтэл түүний царай хүн өрөвдмөөр улайсан байх бөгөөд А Сюанийг харахад их сэргэлэн ч юм шиг, их тэнэг ч юм шиг хачин алмайран суув. Хөөрхий дээ, энэ бол өвгөн эзний “Тэнгэр тэтгэх судрын” ач даа гэж бодоход түүний сэтгэл эвгүйцэх шиг болж, нөгөө мөрийцөхөө ч мартаад байтал Дү Шүэши, хоёр хүн дагуулсаар гүйн ирлээ. Тэр хоёрын нэг нь Ү эзний ордны шүүхийн зөвлөх бөгөөд өмгөөлөгч Чиү Жинь, нөгөө нь Ли Юйтин байлаа. 

	Энэ үед хиймэл уулан дээрх сэхээвчинд сууж байгаа Чжао Байтао нарын инээлдэх дуу сонстоход Ли Юйтин тэдэн тийш хараад Чиү Жинийг тохойгоор ёворч аяархан дуугаар:

	— Банкны их эздийн юу хийж байгааг чи таахгүй юу? гэхэд Чиү Жинь инээмсэглэн хариу хэлэх гэтэл Ү Жишэн тэдний яриаг таслан:

	— Ли багш аа! Чиү Жинь гуай! Фан Бовэнь бид хоёр сая нэг асуудлаар мөрийцсөн юм. Үүнийг та хоёр тасалж өгөөч. "Нэг хүн бол үндэстнийхээ эрх ашгийнхаа ч төлөө ажилладаг, өөрийнхөө ангийн эрх ашгийн төлөө ч ажилладаг байх хэрэгтэй" гэж байгаа юм. Энэ асуудал хоорондоо харшилж байна уу, үгүй юү? гэдгээр мөрийцөөд байна. Одоо та хоёрын саналыг сонсъё. Харин та нарын хэн нь ч худал хэлж болохгүй шүү. 

	— Нээрэн тэг, тэг. Энэ хоёрын мөрийг таслаад өгчих гэж Дү Шүэши хажуугаас нь дэмжээд, Линь Пэйшань өөд харлаа. 

	Гэвч Линь Пэйшань тэдний яриаг төдий л их анхаараагүй дүр үзүүлэн, цуглуулсан саргай цэцгээрээ “вэнь” гэдэг үсэг сүлжиж суув. Энэ нь Фан Бовань гэдгийн эцсийн үг юм аа. 

	Чиү Жинь толгой сэгсэрсэн учир Ли Юйтин яриагаа эхлэв. 

	— Энэ чинь ямар нийгмийн хүмүүс дээр гарч байгаа асуудал вэ?

	— Энэ талаар бид жишээ авч байгаад ярилцсан юм. Үүнд бид Ү Сүньфү болон тэдний үйлдвэрийн ажилчдыг аваад үзье. Одоо үйлдвэрээс гарч байгаа утасны борлуулалт муудаж байгаа учир Ү Сүньфү ажилчдадаа: “Манай үйлдвэрлэлийн өөрийн өртөг үнэтэй учир Японы утсанд цохигдож, манай утасны үйлдвэрлэл уналтад орох болно. Хэрэв өөрийн өртгийг хямдруулбал, ажилчдын цалинг хорогдуулахгүйгээр болохгүй. Иймээс үндэстнийхээ эрх ашгийн төлөө ажилчид түр зуур тэсээд хэдэн юанийн дутуу хөлс авч болох юм” гэж ажилчдадаа хэлэхэд ажилчид нь: “Бидний авч байгаа маань одоо ч гэсэн амьдралдаа хүрэхгүй байна. Гэтэл одоо дахиад бидний хөлсийг хорогдуулбал бидний амьдралыг салгах нь тэр. Эзэд та нар мөнгөтэй учир хэзээд гэдэс өлсөхгүй. Та нар хэрэв үндэстнийхээ эрх ашгийн төлөө ажиллая гэж бодож байвал эрхэм та нар түр зуур тэсээд орлогоо хэдэн юаниар дутуу оруулж болно шүү дээ” гэж хариулж байна. Энэ хоёрыг сэтгэн бодоход аль аль нь л зүйтэй асуудал. Гэтэл тэдний үндэстний эрх ашиг, ангийн эрх ашиг гэдэг нь аргагүй харшлаад байна гэж Ү Жишэн мөрийгөө тайлбарлан ярив. 

	— Аяндаа өлсөнө гэдэг яггүй л асуудал гээд Ли Юйтин толгойгоо маажив. Тэр, Чжан Сүөсүөгийн анхааралтайгаар ширтэн байхыг анзаарсангүй. Бүх хүмүүс чив чимээгүй түүний юү гэж ярихыг хүлээн сууцгаана. Сэрүүвчид ярилцаж байсан хүмүүсийн инээлдэх дуу дахин цуурайтан сонсогдоход Ли Юйтин цочсон мэт өөрийн яриаг үргэлжлүүлэв. 

	— Гэвч хөрөнгөтөн гэдэг нь ямар ч гэсэн орлогогүйгээр тогтон байж чаддаггүй. Орлогоо багасгана гэдэг ерөөсөө хөрөнгөтөнд байж болохгүй асуудал гэхэд Ү Жишэн чангаар инээн, Фан Бовэний мөрөн дээр алгадан, 

	— За ямар байна. Ли багшийн саяын ярьдгаас асуудал тодорхой болоо биз дээ. Шүлэгч ээ! Чи хагас хувийг нь алдлаа шүү. Хоёрдугаар хэсгийг нь чи өөрөө тайлбарлаж өг дөө! 

	Чжан Сүөсүө, Линь Пэйшанийг явчих вий гэсэн байдалтай түүнийг ажиж суув. 

	Фан Бовэнь хүйтнээр инээмсэглэн хариу дуугарсангүй учир Дү Шүэши хажуугаас нь:

	— Ажилчдыг хөлсөө нэмэгдүүл гэж шаардахад эзэн нь: “Та нар явцгаа. Би өөр ажилчид олж авна” гэх боловч тэдний хүчтэй эсэргүүцэлд учирч аргагүй л цалингаа нэмнэ. — Үүнийг өмгөөлөгч та тайлбарлаад өгчих дөө. 

	— Хөдөлмөр болоод хөлс хоёрын хоорондоо хэлэлцээ тогтоох ёстой. Аль нь ч алиныгаа хүчлэх ёсгүй гэхэд, Ү Жишэн тэд бүгд инээлдэв. Фан Бовэнь ч гэсэн мөн инээд нь хүрч суув. Линь Пэйшань эдний яриаг сонсоогүй мэт байдлаар босож, тэндээс холдох гэтэл Ү Жишэн, Чжан Сүөсүө нар хориглож, 

	— Чи бүү зугтаа! Шүлэгч чинь үндсээрээ хожигдлоо. Чи харин шүлэгчийнхээ өмнөөс торгуулийг нь хүлээх хэрэгтэй. Тэгэхгүй бол бид өмгөөлөгчид зарга мэдүүлнэ шүү. Дү Шүэши, чи батлан даагч нь байж яасан ч хариуцлагагүй байх юм гэхэд Линь Пэйшань дуу шуу ч үгүй зөвхөн инээмсэглэн байгаад Чжан Сүөсүөгийн суга доогуур шурган гарч хиймэл нуурын хөвөөний сайртай замаар цааш одоход Чжан Сүөсүө “Хүүе!” гээд хойноос нь хөөн явжээ. Фан Бовэнь, Ү Жишэнийн мөрөн дээр дарж, 

	— Чи битгий хоосон баярла! Батлан даагч Дү Шүэши энэ асуудлыг таслаагүй байна шүү. 

	— Юу? Батлан даагч таслаагүй гэнэ ээ! Ийм ёс бус юм хаана байдаг юм. Үүнийг урьд нь ярилцаагүй шүү дээ. 

	— Ярилцах нь ч ярилцсан л даа. Хэрэв Чиү өмгөөлөгч, Ли багш хоёрын яриан дээр ямар нэг эргэлзээтэй асуудал гарвал үүнийг Дү Шүэши таслах ёстой. Саяын ярьсан зүйлүүдийг би эргэлзээтэй гэж үзэж байгаа учир та нар намайг хүчээр буруушааж яаж болох вэ?

	— Чи бүр үндэсгүй хэл яриа гаргаж байна гэж Дү Шүэши онигор нүдээрээ Фан Бовэнийг ширүүн харав. Энэ нь юү болж байгаа болохыг Ү Жишэн гайхаж байснаар барахгүй Чиү Жинь, Ли Юйтин нар юу ч ойлгосонгүй. Бүгд Дү Шүэшигийн юу гэж ярихыг сонирхон зогсов. 

	— Юуны үндэстэн, юуны анги, юуны хөдөлмөр, хөлс хоёр харьцах гэж. Энэ бүгд чинь шал дэмий үг. Би зөвхөн ганцхан л улсыг мэднэ. Улсын чинь жолоог төмөр гараар залах хэрэгтэй. Нэг үгээр хэлэхэд сул үг ярьж суухын хэрэг алга. Ер нь хэн ч гэсэн улсаас тогтоосон захирамжийг үг дуугүй дагадаг байх ёстой. Жишээ нь: Хятадын утас Японы утаснаас давж чадахгүй байвал түүний улсыг удирдах төмөр гараар базан авч, ажилчдын хөлсийг ч хасаад, хөрөнгөтнүүдийн барааны үнийг хямдруулчихвал Америкийн зах зээл дээр Японы бараа хаанаас л цохигдож байх вэ дээ. Хэрэв хөрөнгөтнүүдийг бараагаа хямдруулж борлуулахгүй бол үйлдвэрийг нь хураагаад авчих хэрэгтэй гээд Дү Шүэши онигор нүдээ бүлтийлгэн цээжээ ханхалзуулж өөрөө ёстой улсыг удирдах төмөр гар гэгч шигээ зогсож байлаа. Сонсож байсан хүмүүс нь бүгд инээлдсэн боловч хэн нь ч дуу гарсангүй. Чжан Сүөсүө, Линь Пэйшань нарын хөхрөлдөх дуу нуурын тэртээгээс сонстож, улам ойртсоор байв. Фан Бовэнь тэр инээлдэх чимээ гарсан зүг тийш хараад, эргэж Дү Шүэшигийн мөрөн дээр чанга алгадан хүйтнээр инээмсэглэж, 

	— За яах вэ. Тэр хөрөнгөтөн, ажилчин, төмөр гар гэдэг нь чи биш байгаа нь л даанч харамсалтай. Харин чиний саяын нуршдаг яриа чинь ёстой хэзээ ч бүтэхгүй шал дэмий үг байна. Ү Жишэн бид хоёр сая мөрийцөхдөө ямар нэг зүйлээр барьцаа тавиагүй болохоор хэн нь дийлсэн байг, тэр нь дийлсэн болог гээд Фан Бовэнь шууд эргэж Чжан Сүөсүө, Линь Пэйшань нарын зүг явлаа. 

	— Хүүе, болохгүй! Шүлэгчээ чи оргох гэж байна уу? гэж Ү Жишэн түүний хойноос хашхиран гүйхэд Ли Юйтин Чиү өмгөөлөгч нар инээлдэн хоцров. 

	Тэр хоёрыг Линь Пэйшань, Чжан Сүөсүө нарын дэргэд хүрч очих үед цаанаас нь Дү Жүзай, Чжао Байтао, Шан Жунли нар шивнэлдсээр гарч ирэв. Тэд энэ дөрвийг хараад дуугүй болж, Ли Юйтин, Чиү өмгөөлөгч нараас зайлахын тулд нуурын захын хайр чулуутай замаар тойрон “Оршуулалт ёслолын танхим»-ыг чиглэн явлаа. Гэвч Ли Юйтин тэр гурвыг харж таниад Чиү өмгөөлөгчийн ханцуйнаас татаж, 

	— Чи харж байна уу? Банкны гурван их эзэн! Тэд маш сүрхий асуудал зөвлөж яваа бололтой доо. 

	— Тэгэлгүй яах вэ. Сая манай энд ч гэсэн нэг сүрхий төмөр гар гарсан шүү дээ гэж инээн хариулахад Ли Юйтин мөн инээв. 

	Элдвийг бодон байсан Дү Шүэши юу ч сонссонгүй, юу ч харсангүй, хий л гөлрөн зогсоно. 

	 

	* * *

	 

	Дү Жүзай “Оршуулалт ёслолын танхимын” үүдний довжоон дээр, шинээр гашуудал илэрхийлж ирсэн, Ү Сүньфүгийн холын хамаатан Лү Куаньши гэгчтэй уулзлаа. Тэр нь мөнгөн хонжворын туршлагатай худалдаачин бөгөөд “Дая” гэдэг итгэмжлэн зуучлах газрын орлогч дарга байлаа. Тэр, Дү Жүзайг харангуут ойртон ирж, түүний ханцуйнаас татан, чихэнд нь шивнэж, 

	— Би саяхан нууц мэдээ оллоо. Төвийн цэргийн байдал ашигтайгаар өөрчлөгдөж мөнгөн хонжворын ханш дахин нэмэгдэх гэж байна. Одоогоор хүн мэдээгүй, хүн бүхэн мөнгөн хонжворыг алдаатай гэж ойшоохгүй байгааг нь ашиглаад хэдэн юань оруулчихгүй яасан юм бэ? Чи хуучин алт мөнгөний наймаа хийж байсан болохоор энэ бололцоог ашиглаад нэг үз. Хэдэн юань барьж наад гараа баярлуулах юм биш үү! Бас ч зүгээр шүү гэв. 

	Энэ үгийг Лү Куаньши сайн санааны үүднээс хэлж байгаа байдалтай боловч Дү Жүзай нэгэнт нууц мөнгөн хонжворт оролцохоор зөвшөөрөлцсөн тул яах учраа ололгүй царай нь улайв. 

	Дү Жүзай түүний уриаг чагнан зогсох завсар, 

	— Шан Жунлигийн төлөвлөгөөний нууц нь задраа юм уу? Төвийн цэрэг үнэхээр ялалттай байгаа юм бол уу? Эсвэл Чжао Байтао, Шан Жунли хоёр цэргийн удирдагч нарыг өөртөө татаж амжаа юм бол уу? Үгүй бол энэ Лү Куаньши их сайн хүн болох гэж хүний толгой эргүүлэн цуурхал ярьж ч байж магад гэж олон талаар эргэцүүлэн юү гэж хариу хэлье дээ гэж бодож байв. 

	Тэр хулгай нүдээр Чжао Байтаог харлаа. Уул нь түүний ямар байдалтай байгааг ажих санаатай харсан боловч харц нь өөрийн эрхгүй баярласан байдалтай туссан учир мөнгөн хонжворт туршлагатай гэж нэрд гарсан Чжао Байтаогийн царай хувьсхийх шиг боллоо. Энэ үед завшаан болж аврагч одон иржээ. Зарц Гао Шэн түүний дэргэд гүйн ирж, 

	— Ү эзэн бичгийнхээ тасалгаанд байна. Та одоо очно уу? гэхэд, Дү Жүзайгийн сэтгэл нь амрах шиг болж түүнд “мэдлээ” гэж ганц үг хэлээд Лү Куаньши тийш хандаж, 

	— Уучлаарай. Би явахгүй бол болохгүй нь! Дараа дахин тавтай ярилцъя. Та их танхимд морил! Гао Шэн Чи Лү эзэндээ цай авчирч өг! гээд нөгөө хоёрыгоо дагуулан цэцэрлэгт орж анир чимээгүй аятайхан газар олж суугаад сэтгэл нь тайвширч бил ээ. 

	— Тэгвэл би одоо Ү Сүньфү дээр очлоо. Чжао Байтао гуай их танхимд очиж Лү Куаньшитай жаахан ярилцаадах. Шан Жунли гуай нөгөөдүүл дээрээ очиж бай! гээд Дү Жузай тэндээс явлаа. 

	Ү Сүньфүг, бичгийнхээ тасалгаанд ингэж сүрхий хөмсөг зангидан сууна гэж Дү Жүзай огтхон ч бодсонгүй. Өвгөн эзнийг өчигдөр орой амьсгаагаа хураахад ч Ү Сүньфү ингэж гунигтай байгаагүй аж. Дү Жүзайг тасалгаанд нь ороод дөнгөж суутал Ү Сүньфү, нэг бичиг түүнд өглөө. 

	Энэ нь: “Дөрвөн сяний тариачид үймээн дэгдээж байна. Эндхийн цэрэг хүч муутай. Ойрын хугацаанд аюул тохиолдоход хүрч байгаа учир хэрхэх вэ? Хариуг түргэн. Фэй” гэж бичигдсэн маш товчхон цахилгаан утас байлаа. 

	Дү Жүзайгийн царай мөн тэр даруйдаа хувьсхийв. Тэр хэдийгээр тэнд Ү Сүньфүгийн адил их хөрөнгө орхиогүй боловч “өвгөд дээдсийн булш бурхан” нь тэнд байгаа учир аргагүй л сэтгэл нь хөдөлжээ. Цахилгаан утсаа ширээн дээр тавиад “За одоо яах вэ” гэж дөрөвхөн үг дуугарахад, 

	— Бүх хүчээ гаргаад л үзнэ дээ. Зол болж муу өвгөн, хоёр дүү нар маань хэд хоногийн өмнө үхэж шүү. Тэгээгүй бол бүр хэцүүдлээ. Гэвч тэнд чинь “Барьцаалан зээлдүүлэх газар», “Зоос арилжих дэлгүүр», “Будааны үйлдвэр” гээд бас л багагүй юмнууд байна сан, яадаг юм бил ээ? Би, “ямаан сахалт” Фэйд “Бэлэн байгаа юмаа цэгцлэн далдал. Бусад дэлгүүрийн хөрөнгө хогшлуудаас нүүлгэж болохыг нь нүүлгэ” гэж цахилгаан явуулсан.

	Энэ маань баахан үймж байгаад өнгөрч орхидоггүй юм байх даа. Ингэж итгээд ч яах вэ. Тэндхийн цэрэг хүч муутай болохоор ер итгэсний хэрэг алга. Бид ер нь мужийн батлан хамгаалах ангитай харилцаж, тэндээс цэргийн тусламж гуйя гэх зэргээр Ү Сүньфү баахан шийдэж ядан эргэлзсэн боловч эцэст нь мужийн захиргаанаас цэрэг гуйхаар шийдэж арынхаа ханан дахь цахилгаан товчийг дарлаа. 

	Бичгийн тасалгааны хаалга аяархан нээгдэж зарц Гао Шэн, үйлдвэрийн данс хөтлөгч Мо Ганчэн нар орж ирэв. 

	Мо Ганчэнг дуудаагүй байхад орж ирсэн тул Ү Сүньфүгийн уур нь улам хүрч, 

	Мо Ганчэн, өнөөдөр үүгээр ирсний хэрэггүй, үйлдвэр дээрээ хариуцлагатай ажилла гэж чамд хэлээгүй билүү? гэж маш ширүүнээр зандран асуухад Мо Ганчэн “Тийм ээ” гээд нэлээд айсан байдалтай тэнд зогсоно. 

	— Үйлдвэр дээр чинь ажилгүй юү? гээд Ү Сүньфүгийн царай, ааш зан нь арай төв болоход хөдөөгийн тариачдын аюулт явдал мөн л түүний санаанд орж ирлээ. Тэгж байтал Мо Ганчэн айж түгдэрсэн дуугаар, 

	— Үйлдвэр дээр жаахан тусгүй явдал гараад гэхэд, 

	— Юу гэнэ ээ, Түргэн яриач!

	— Нэг бодвол гайгүй ч хэрэг. Гэвч... гэвч ерөнхийдөө нэг л биш байна. Ажилчдын хөлсийг хасна гэдгийг бид зарлаагүй байхад тэд бүгд мэдсэн байна. Тэд... тэд өнөө өглөөнөөс хойш эхлээд жаахан, жаахан ажил зогсоох байдалтай байна. Иймээс би үүнийг танд илтгэж, яавал зохихыг лавлах гэсэн юм гэхэд Ү Сүньфүгийн царай нь хувхай цайж, хөдлөх ч үгүй, дуу шуу ч үгүй болж баахан сууснаа гэнэт уурлан галзуу барс шиг хүрхрэн босож ирээд, 

	— Тэд, ажил зогсооно гэнэ ээ! Муусайн новшнууд, ямар байдгийг нь та нарт үзүүлнэ дээ. Ер нь та нар чинь юугаа хийцгээж байдаг хүмүүс вэ? Нэгэнт өнгөрсөн хэрэг дээрээ одоо ямар заавар авах гээ вэ?

	Та нар ойрдоо үйлдвэрийнхээ хэдэн хүүхнүүдтэй налиглаж, хүзүү нийлүүлэн, хошуу холбохоос өөр юм хийхээ больжээ. Ажилчны цалинг хорогдуулна гэдгийг та нар задруулсандаа! гэх зэргээр ажилчид болон Мо Ганчэн, түүний дор ажилладаг хүмүүсийг хараан зүхэж байхад Мо Ганчэн их айсан байдалтай, толгойгоо унжуулан, болбол чанга ч амьсгалахгүй юм сан гэсэн байдалтай зогсоно. 

	Энэ байдлыг нь хараад Ү Сүньфү улам ч их уурлан, баруун гараар ташаагаа тулж, зүүн гараа зангидан, ногоон цэмбэн өртэй бичгийн ширээн дээр дарж, нүд нь улаанаар эргэлдэн, ямар нэг юм хазах гэж эрж байгаа юм шиг зогсож байснаа, Мо Ганчэний дэргэд Гао Шэнг зогсож байхыг гэнэт хараад, чангаар хашхиран, 

	— Чи энд юугаа хийж зогсоод байгаа юм бэ?

	— Эзэн минь сая үүдний хонх дуугарсан шүү дээ. Тэгэхээр нь орж ирлээ гэхэд Ү Сүньфү цахилгаан өгөх гэснээ сая саналаа. Энэ үед Дү Жүзай, бичгийн ширээний дэргэдэх зөөлөн сандал дээр янжуурын утаа амнаасаа савсуулан, нүдээ аньж ар тийш налаад, хөлөө ачин сууж өөрийнхөө үйл ажиллагааны тухай бодон суув. 

	— Үүнийг одоохон явуул. Хэчнээн л түргэн бол төдий чинээн сайн гээд Ү Сүньфү цахилгаанаа Гао Шэнд өгч, эргэдэг зөөлөн сандал дээрээ сууж бичгийн цаасан дээр нэг мөр өгүүлбэр татлан бичсэнээ уг цаасаа базан авч хогийн сав руу хаяад, барьж байсан үзгээ ширээн дээр чулуудав. Дү Жүзай, нүдээ нээж Ү Сүньфүгийн энэ байдлыг ажиж аяархан дуугаар;

	— Ү Сүньфү минь! Зөв нь буруугаа, зөөлөн нь хатуугаа гэдэг шүү дээ гэхэд, Ү Сүньфү, 

	— Тийм ээ. Би бас тэгж бодож байна гэлээ. Түүний уур хилэн намдаж, үзгээ авч гартаа хэд эргүүлснээ Мо Ганчэн өөд хандаж, 

	— Мо Ганчэн! Суу. Өнөө өглөө чухам юу болсныг чи тодорхой ярь гэхэд Ү Сүньфү эзнийхээ зан авирыг сайн мэдэх болсон энэ данс хөтлөгч одоо уг асуудлыг чөлөөтэй ярьж болно гэж бодоод Ү Сүньфүгийн ширээний өмнө уртааш нь тавьсан ширээний дэргэдэх зөөлөн сандал дээр сууж яриагаа аажуухан эхэллээ. 

	— Өглөө есөн цагийн үед арван хоёрдугаар эгнээнд ажилладаг Яо Жиньфэн журам эвдээд, үгэнд орохгүй байна гэж хоёрдугаар бригадын дарга эмэгтэй Ван Жинжэнь манай конторт ирж мэдэгдсэн юм. Гэтэл удсан ч үгүй бас Ци Баожү, Яо Жиньфэнтэй хэрэлдсээр орж ирлээ. Тэгээд бид юу болоод байгааг нь гарч хартал арван хоёрдугаар эгнээний бүх ажилчид Яо Жиньфэнг өмгөөлж ажлаа зогсоосон байв. Үүнээс болоод бараг ихэнх цех ажлаа зогсоосон байна. 

	Ү Сүньфү, хөмсгөө зангидан Мо Ганчэн өөд ширүүн харснаа дургүй нь хүрсэн байдалтай түүний үгийг тасалж, 

	— Товчхон ярь. Одоо ямар байдалд хүрээд байна?

	— Одоо цехүүдийн таван зуун хориод машинаас зөвхөн цөөнх хагас нь ажилтай нэртэй байна гэхэд Ү Сүньфү шүдээ зуун, ухасхийн боссоноо дахин сууж, 

	— Тэд яагаад ажил зогсоох болов оо?

	— Ци Баожүг ажлаас зайлуулахыг шаардаж байна. 

	— Яагаад?

	— Тэр хүн зоддог гэнэ. — Түүнчлэн тэд будаа нэмэхийг шаардаж байна. Үүнээс өмнө нэг дань будаа хорин юань болж будааны үнэ нэмэгдэхэд тэд шаардлага тавьсан бил ээ. Одоо бас л шаардаж байна гэхэд Ү Сүньфү хамраа шуухитнуулан Дү Жүзай өөд харж, 

	Дү Жүзай үйлдвэрийг эрхлэн ажиллуулна гэдэг чинь мөн л хэцүү болоод байна. Будааны үнэ нэмэгдвэл будаа нэм гэж шаарддаг байтлаа хэрэв утасны үнэ буурвал хэн ч надад утас нэмж өгөхгүй шүү дээ. 

	За, Мо Ганчэн! Чи одоо буцаж очоод та нарыг будаа нэмэгдүүл гэх юм бол эзэн үйлдвэрээ хаана гэж байна гэдгийг хэл:

	Мо Ганчэн “за” гэж зөвшөөрснөө Ү Сүньфүгийн царай өөд гөлгөнөн харсан нь түүний царайд хүнд асуудал тулгарсан нь илэрхий боллоо. 

	— Өөр хэрэг байна уу? гэхэд Мо Ганчэн, юу, юу гэж дүлгэнэж байснаа, 

	— Эрхэм эзэн минь! та ойлгон соёрхоно уу? Хэрэв үйлдвэрээ хаана л гэвэл нэлээд их үймээн дэгдэх байх. 

	— Юу гэнэ?

	— Үгүй, энэ ажилчид чинь бүгд нэг санаатай, урьд нь хэлэлцсэн юм шиг болжээ!

	— Та нар чинь ер нь яасан амьд хүүрүүд вэ? Ийм жаахан юмыг урьдаар мэдэж байхгүй, хэрэг гараад өнгөрсөн хойно нь чихнээс хонх уяад байх юм. Тэр хоёрдугаар бригадын Ван Жинжэнь, цоохор Ли нар чинь зүгээр л хэдэн мөнгө цусалчхаад юу ч хийдэггүй хүмүүс юмаа? Намайг мөнгө ихтэй болоод далдруулж ядахдаа энэ золбин новшнуудыг тэжээж байдаг юм гэж санаагүй биз. 

	Энэ үед Мо Ганчэн зориг орсон бололтой түүн тийш хараад, 

	тэд ч их хүч гаргадаг юм шүү, цаг ямагт л үйлдвэр дээр байж, ажилчдын ажлыг хянаж байдаг юм. Гэхдээ ямар ч хэргийг тагнан мэдэж чадахгүй, хий хана мөргөөд байх юм даа. 

	Энэ ажилчид чинь буруу замаар ороод байна шүү. Жишээ нь: Яо Жиньфэн, урьд нь хэчнээн их томоотой байдаг байсан бэ? Гэтэл өнөөдөр хэргийн толгойлогч болоод байна. 

	Одоо үйлдвэр дээр “Та нар ажлын хөлс хасах гэж байгаа бол бидэнд будаа нэмж өгөх хэрэгтэй” гэж бөөн шуугиан дэгдээд байна. Ингэж ажилчид аргагүй л буруу замаар ороод байна. 

	— Буруу замаар орлоо гэнэ? Би та нарыг ойлгож байна. Амьдрал нь хангалуун, гэдэс нь цатгалан болохоор ингэж байгаа юм. Үүнээс гадна дэлхий дахины үйлдвэрлэл уналтад орж, эдийн үнэ хямдарна гэдэг хүнд зовлонг мэдэхгүй байгаа малуудаа цаадуул чинь! гэж чангаар инээгээд, царай нь хөх төмөр шиг болон хувирч, яриагаа үргэлжлүүлэв. 

	— За тэгээд, цаад чөтгөрүүдээ зүгээр л тэжээгээд байя гэж бодож байна уу? Тэгэх ч үгүй дээ. Тэдэнтэй тэмцэхдээ л тэмцэнэ... Гэвч биднийг цалин хөлс хасах гэж байна гэж ажилчид яагаад мэдэв ээ? Үүнийг лав та нар л задруулсан даа. 

	Мо Ганчэн энэ үгийг сонсоод хамаг бие нь зарсхийн цочиж, нуруунаас нь хүйтэн хөлс гарах шиг болж, юу гэхээ олж ядан хэсэг зуур хэлмэгдэн зогссоноо гэнэт санаанд нь орж, 

	— Би ч дотроо нэг хүнийг баахан сэжиглээд л байгаа юм. Энэ бол Тү Вэйио байгаа юм. Тэр муу золиг ойроос арван есдүгээр машины Жү Гүйингийн хажуугаас салахыг болиод, үргэлж тэднийхээр орж гарч байдаг болж гэж хүн бүхэн ярилцаад байна. 

	Энэ үед бичгийн тасалгааны үүд гэнэт нээгдэж, Фү Фан орж ирсэн тул Мо Ганчэний яриа тасалдлаа. 

	— Ү Сүньфү минь! Үйлдвэрээс юмнууд хүрээд ирж, гэвч авс нь жаахан санаанд тохирохгүй байна гэхэд, 

	— Би жаахан байзнаад очъё. Дү Жүзай чи урьдаар очиж бай! гэхэд Дү Жүзай тамхиныхаа манарсан утааг гараар сэвж, 

	— Бид одоохон очно, одоохон очно. Цаг ч эрт байна. Хэрэв болохгүй бол дахиад солиулсан ч амжина. 

	— Эрт байна гэж үү? 12 цаг 15 минут болоод байна. Гадаа хоол бэлэн болсон гээд Фү Фаныг буцахад, Ү Сүньфү харцаа Мо Ганчэн дээр шилжүүлэн, ширүүнээр:

	— Одоо чи үйлдвэр дээрээ буцаж очоод , өвгөн эзэн нас барсан учир өнөөдөр үдээс хойш хагас өдөр гашуудна. Энэ хагас өдрийн цалинг хуучин хэвээр олгоно гэж ажилчдад мэдэгд! Урьдаар тэднийг тарааж үймээн дэгдээхэй нь зогсооё. Харин энэ үед та нар амрахгүй. Та нар ажилчдын дотор ажил зохиож, тэдний нэгдлийг бутраах хэрэгтэй. Түүнчлэн цагдан сэргийлэхээр үйлдвэрээ хамгаалуулж мэдээ цуглуулах газарт мэдэгд. Эдгээрийг өнөө оройн дотор бүгдийг гүйцэтгэх хэрэгтэй!

	Тэр Тү Вэйиог надтай уулзуул. Түүнийг өнөөдөр орой ирээрэй гэж хэл. Бүгдийг нь ойлгов уу? Одоо яв!

	Мо Ганчэнг явуулсны дараа Ү Сүньфү суудлаасаа босож сулавтархан санаа алдаад, 

	— Үйлдвэр байгуулна гэдэг чинь яасан хэцүү юм. Би анх банк байгуулах маань ч яалаа даа. Банк байгуулахад миний хөрөнгө яагаад ч хүний хойно орохгүй байсан. Ийм олон хүнтэй Шанхайд зуун мянган юаньтай л бол банк байгуулж болох байсан... гэж шивнэн эрүүгээ маажилж зогссоноо, шийдэмгий байдалтай болж, зүүн гарынхаа алга руу зангидсан баруун гараар цохилон, 

	— Үгүй, би үүнийг үргэлжлүүлээд хийнэ. Хятад үндэсний үйлдвэр цөөхөн үлдэж байна. Утасны үйлдвэр бол хятадад их ирээдүйтэй ажил. Ганцхан улс нь улс шиг, засаг нь засаг шиг байдаг бол Хятадын үйлдвэр хөгжих их бололцоотой байна. — Дү Жүзай, би нэг асуудал төлөвлөөд байгаа. Одоо ярилцах зав алга. Хоёулаа явж тэр авсыг нь үзье. 

	— Яарах явдалгүй. Надад бас чамтай ярилцах нэг асуудал байна гээд Дү Жүзай хагас татсан янжуураа амнаасаа авч Ү Сүньфүд ойртон очоод Чжао Байтао нарын нууц ажлын тухай яриад хамгийн эцэст нь, 

	— Чи энэ асуудлыг юу гэж бодож байна. Хэрэв чамайг нэмэрлэхийг хүсэхгүй бол би ч бас оролцохгүй гэж бодож байна. 

	— Хүн бүр нэг сая юань, өнөөдөр таван зуун мянган юанийг урьдчилан тушаана гэнэ ээ? гэж Ү Сүньфү асуусан боловч энэ талаар саналаа хэлсэнгүй эргэлзэн гайхаж зогсоно. 

	— Энэ бол Чжао Байтао нарын гол явууллага. Тэд анхныхаа алхамд гурван сая юанийг зараад, үнийг нь дахин бууруулна. 

	— Тэр ч лав буурна. Харин 2,3 юанийн алдагдал ч гарч магад. Тэгэхэд бид бас дахин нөхөж өгөх үү?

	— Үгүй, бид маргааш урд зах дээр очоод таван сая юань худалдъя. Тэгвэл Чжао Байтаогоос илүү гарчихна. 

	— Хүүе! Тэгвэл бүр алдагдалд орж баларна. Чжао Байтао бол мөнгөн хонжворын талаар их нэртэй болохоор түүнийг худалдахад хүн болгон авна. 

	— Тийм ээ. Тийм ч учраас бид бас маргааш хойд зах дээр очоод нэмээд оруулчих хэрэгтэй. Тэгээд бид аажмаар, бага багаар нэмээд байвал хүний анхаарлыг их татахгүйгээр хөлжиж чадна. Энэ сарын хонжворын хугацаанаас дөрөв, тав хоног үлдээд байна. Тэгэхэд хамгийн наад зах нь тавин саяыг л элбэг барина. 

	— Тэр үед баруун хойд Хятадын цэрэг ухралтад орж юм бүхэн бололцоотой болно. 

	— Тийм ээ. Хонжвор бодох шахаад, цагаан сар дөхөөд ирэхтэй зэрэг одоогийн худалдан авахгүй байгаа өрхүүд сандрах болно. 

	— Тэр үед чинь бидний тавин сая тэднийг гашуун зовлонгоос аврах сахиус нь болно доо гээд тэд зэрэг инээлдэн баясгалантай болцгоолоо. 

	— За бид үүнийгээ л хийе. Үүний зэрэгцээгээр Чжао Байтао нарыг гомдоохгүйн тул цөөхөн тоогоор нийлэх хэрэгтэй байна. Бид тэдэнтэй уулзъя гээд Ү Сүньфү, Дү Жүзайгийн хамтаар бичгийн тасалгаанаас гарлаа. 

	Энэ их төлөвлөгөөгөө бодох тутам Ү Сүньфүгийн зүрх нь улам хүчтэй түгшиж бил ээ. 

	
ГУРАВ

	Үдээс хойш тэнгэр хар үүлсээр бүрхэгдэж бүгчим халуун боллоо. Арван дөрвөн цаг. “Вангуо” ёслол зочлолын газар, Фү Фаны захиалсан зузаан шилэн таглаатай, үзэсгэлэнт авсыг одоо хүртэл авчирч өгөөгүй ажээ. 

	Түрүүчийн хийж ирсэн авсыг Фү Фан, Хүй Фан нар голж дахин хийлгэхээр буцаасан бил ээ. “Вангуо” ёслол зочлолын газарт утсаар шаардаж зарлага явуулан авс бушуул гэж тасралтгүй яаруулсаар байв. Ү Сүньфүгийн ордны хүмүүс бүгд бэлэн болж ганцхан авс л ирвэл энэ өдрийн их ажлыг дуусгах гэж байлаа. 

	Гашуудал илэрхийлэн ирсэн зочдын ихэнх нь таран явж, зөвхөн төрөл садны буюу онцын ажилгүй хэдэн хүмүүс үлдэж, оршуулах ёслолыг тэсвэртэйгээр хүлээн, цэцэрлэгийн доторх аль сэрүүн газрыг шилэн тарж, энгийн ярианууд хүүрнэлдэн байв. Түрүүчийн хамгийн их хөгжил цэнгэлтэй байсан хойд урд тасалгаа чив чимээгүй болжээ. Тэнд дөрөв таван зарц нар пиво, жимсний усны хоосон шил цуглуулж, шал дээгүүр хаялсан жимсний хальс, чихрийн цаас зэргийг шүүрдэн цэвэрлэх завсар хоорондоо баахан гомдолтой яриануудыг харилцан ярилцана. 

	— Манай Ү эзэн мөн их адгуу шүү. Ийм их ажлыг ганцхан өдөрт амжуулах гээд л амь тэмцээд байх юм. 

	— Энэ яах вэ. Түүний тавтиргүйн харгаа. — Ү эзэн өглөөгүүр их ууртай, бичгийнхээ тасалгаанд данс хөтлөгч Мо Ганчэнг толгойг нь эргэтэл загнаж байна гэнэ бил ээ. — Өвгөн эзэн ч их заяатай хүн юм аа. Хэрэв л хоёр хоногоор хожимдсон бол өнгөрөх байж. Тосгонд тариачид үймээн дэгдээж байна гэж өглөө тэндээс цахилгаан ирсэн гэнэ. Гол нь үүнээс болж уурласан юм байх гэж Гао Шэн ярьж байна гэж зарц эмэгтэй Ли Гүй ярина. Энэ зарц уг нь Линь Пэйяогийн эхийнд зарцлагдаж байснаа эцэг эхийг үхмэгц энд ирсэн юм санж. Ү Сүньфүгийн ордны эрэгтэй, эмэгтэй гучаад зарц нар бүгд өөрсдийн эвсэл бүлэгтэй бөгөөд хэрэв тэднийг хуваарилбал Ли Гүй нь Линь Пэйяогийн бүлэглэлд багтах юм. 

	— Өнөөдрийн хоолны зардалд таван зуун жараад юань орсноос гадна гучаад хайрцаг пиво, жимсний ус хэрэглэжээ гэж өөр нэг зарц ярианы чиглэлийг өөрчлөв. 

	— Тэгвэл хамгийн багаар бодоход Ү эзэн биднийг нэг мянган юаниар шагнах юм байна даа! гэж мөн Ли Гүй хэлэв. “Нэг мянган юань” гэдэг гурван үгийг сонссон зарц нарын царай хувьсхийсэн тэр даруйдаа хуучин хэвийн байдалд оров. Тэд хуучны туршлагуудыг сайн мэдэх авч зарц нарт өгөх шагналыг зэрэг дугаараар нь бол уу? Аль дунджаар нь өгдөг бол уу? гэдэг асуудал хүн бүхний дотор бодогдсоноос гадна үйлчлэгчид, үүд сахигчид, харуул хамгаалагчдын зэрэг зуу шахам хүн байх тул мянган юанийг хүн бүхэнд хуваахаар юу ч оногдох вэ дээ гэж чамлацгаана. Тэдгээр дөрөв таван зарц нарын сэтгэлд иймэрхүү асуудал төрөгдсөн учир ажиллах сонирхол нь буурч, энэ яриа үүсэхээс өмнө ажиллаж байснаас хэдэн хувь нозоорч хааш яаш болцгоов. 

	Эднийг иймэрхүү байдалтай байхад гаднаас нэг хүн гэнэт орж ирлээ. Энэ нь Фан Бовэнь байсан бөгөөд урамгүйхэн царайгаар зориг нь мохсон болхи хөдөлгөөнтэй зарц нарыг ширвэн харж, тасалгааны дунд эргэлдсэнээ, 

	— Энд чинь сүүдэр ч алга шив дээ. Хүүе! Ли Гүй! чи Линь Пэйшанийг харав уу? гээд түүнийг хариу хэлэхийг хүлээлгүй цаашаа гүйн хэд хэдэн хаалгыг татан шагайснаа оршуулалт ёслолын танхимын үүдийг онгойлголоо. 

	Энэ өрөө маш анир чимээгүй, эгч дүү, авгай нараас нэг ч хүн байсангүй. Зөвхөн хана дагуулан тавьсан урт сандал дээр дутуу голтой юм уу гэмээр дөрөв таван зарц үг дуугүй шавар бурхан шиг лаглайн сууцгааж байлаа. Өвгөн эзний шарилыг өрөөний төв дунд тавьж, дөрвөн талд нь өнгө бүрийн цэцгийг уул овоо шиг овоолж, түүний хажуугаар энэ өрөөгөө сэрүүн байлгахаар тав зургаан тооны урт дөрвөлжин мөс тавьсан нь усан болор шиг гялалзаж байв. 

	Фан Бовэнь тэссэнгүй чичирч, тэнд унжуулсан гашуудлын цагаан хөшигнүүдийн доогуур шурган гарч оршуулалт ёслолын танхимын үүдний тавцан дээр гарч цэнхэр хөх огторгуй өөд ширтэн харав. Энэ ганцаардсан байдал нь шүлэгчийн бүх сэтгэлийг гуниглалаар бялхуулжээ. 

	Шатны хажууд сууж гашуудлын хөгжим үлээж байсан хөгжимчид бүгд хөгжмөө тэврэн унтацгаажээ. Эд өдөржин хөгжим үлээж ядарсан учир хамгийн сүүлчийн их ажлаас өмнө амжин бага боловч нүд хамхин амсхийж байгаа нь энэ бил ээ. 

	Фан Бовэний саяны үзсэн бүхэн түүнд жигшүүртэй мэт санагдав. Тэр үед довжооны баруун талын засмалаар Ү Жишэн гүйсээр гарч ирснээ Фан Бовэнийг хармагц түүн дээр ирж гараас нь чирэн гүйлээ. Фан Бовэнь түүнд чирэгдэн гүйж явахдаа, 

	— Чи, Линь Пэйшанийг харав уу? гэж хашхирна. 

	— Дараа чамд хэлнэ. Харин чи одоо надтай хамт очиж нэг юм үз. — Үгүй, нэг жүжиг үз гэж гүйнгүүт амьсгаадан хариулаад Фан Бовэний гараас чангаасаар нягт ургасан башир цэцгийн доогуур шурган гарч цэцэрлэгийн хамгийн зүүн талын хэсэг дэх нэг анир чимээгүй газарт тулж очлоо. 

	Энд цэцгийн дулаан байр буюу шилэн байшин байдаг бөгөөд одоо түүнийг нарнаас халхалж дээгүүр нь сийрсээр бүрхүүл барьжээ. Цэцгийн дулаан байрын зүүн талд нь байдаг гурван цонхтой, европ маягийн намхан цагаан байшингийн цонхнууд нь онгорхой, цонх руугаа япон маягийн цэцэгтэй нарийн сийрс унжуулсан байх ба тэр байшингийн дотор хүмүүс шуугилдан инээлдэнэ. 

	— Энэ чинь биллиардын газар байна. Би үүнд чинь дургүй гэж Фан Бовэнийг толгойгоо сэгсрэн хэлэхэд Ү Жишэн түүний амыг гараар дарж чимээгүй гээд чихэнд нь, 

	— Чи битгий хашхир! Тэдний биллиард тоглож байгааг нь чи хараач гэж шивнэнэ.Тэр хоёр цонхны хажууд сэмхэн очиж, сийрсний хажуугаар дотогш сэмхэн шагайв. Яасан ч их хөгжилтэй хүмүүс вэ! Савсаг хүүхэн Шүй Маньли гэгч, биллиардын тавцан дээр тог тог гэтэл товшлон хөл нүцгэн бүжиглэж байв. Тэр хүүхэн хоёр гараа дэлгэн алдалж, өрөөсөн хөлөө дээш өргөн, нэг хөл дээрээ зогсох ба нэг хөлийнхөө өлмий дээр тэнцэн зогсоод биллиардын зөөлөн ногоон цэмбэн дээр салхин хүрд мэт эргэлдэхэд түүний даашинзны хормой шүхэр мэт дэлгэгдэн дэрвэж, цагаан гуя, улаан торгон өмд нь бүгд ил харагдана. 

	Жү Иньчиү, Сүнь Жижэнь, Ван Хэфү, Чиньи нар хана дагуулан тавьсан, биллиард цохигчдыг үзэгчдийн суудаг өндөр хөлтэй сандал дээр сууцгаан алга ташин инээлдэх бөгөөд Жөү Жунвэй гэгч пагдгар эр баруун гартаа биллиардын цохиур мод барин нааш цааш найгалзан хөгжмийн удирдагч шиг зогсож байлаа. 

	Шүй Маньли гэнэт өөр нэг биллиардын тавцан руу хараацай мэт дэлэн үсрэнгүүт нөгөө биллиардын ногоон цэмбэн дээр халтиран унах шахахад Лэй Мин түүнийг түшин авч элгэндээ тэвэртэл Тан Юньшань хажуугаас нь, 

	— Хүүе, чи болохгүй, болохгүй! Чи ганцаараа завших гэж юү гэсэн үг вэ? гэж түүнийг хориглох үед гялаан халзан толгой дээрээ Шүй Маньлигийн хар торгон шаахайг тавьсаар хүрч ирлээ. Бусад нь ч гэсэн тэр гурав дээр ирж бөөгнөрөн зогсоод, чанга чанга инээлдэн хашхиралдаж байв. 

	Фан Бовэнь ар тийшээ ухран Ү Жишэн өөд хөмсгөө зангидан хараад, 

	— Нэг их амь тэмцэн чирээд л байсан чинь энэ үү? Энэ чинь юү нь сонин байгаа юм! Мөн зохисон ч юм аа сонирхуулж дээ. 

	— Үгүй, энгийн өдөр, эрэгтэй эмэгтэйчүүд хамаагүй харьцаж болохгүй гээд л байдаг байтал “нийгэмлэгийн тулгуур” болсон энэ хүмүүс чинь яаж байгаа нь энэ вэ?

	— Хээ! Тэр яах вэ дээ. Тэдний үзэл шүү дээ. Дээр үед 7 настай эрэгтэй, эмэгтэй хүүхдийг ч нэг ширээн дээр суулгахыг цээрлэдэг байсан. Энэ бол манай ялзарсан нийгмийн зэс нь цухуйж байгаа нь тэр. Хөдөө тосгон хоосорч гуйланчлах тутам хот суурин улам хөгжин мандана. Алтны үнэ нэмэгдэх тутам будааны ханш өсөн дээшилнэ. Дотоодын дайн ширүүсэх тутам тариачны хөдөлгөөн улам ихээр өргөжин дэгдэнэ. Иймээс эдгээр баячуудын завхай зайдан бүжиг улам хөгжин дэлгэрэх нь зүйн хэрэг. Энэ чинь юү нь сонин байгаа юм. Үүнийг харснаас Линь Пэйшанийг эрж олсон нь дээр! гээд Фан Бовэнь эргэн явах гэтэл Ү Жишэн түүнээс зууралдсаар байв. 

	Энэ үед биллиардын өрөөн дэх жүжиг өөрчлөгдөж нэгэн хүн нарийн хоолойгоор дуулж эхэллээ. Ү Жишэн, Фан Бовэний гараас чангаан, дахин ойртож харвал Шүй Маньли хуучин хэвээр бүжиглэж байх бөгөөд харин түрүүчийнхээсээ арай л аажуухан хөдөлж байв. Түүний шаахайг одоо Жөү Жунвэй гэгч пагдгар эр авч толгой дээрээ тавьжээ. 

	Чүдэнзний үйлдвэрийн энэ эзэн их л баясгалантай бөгөөд мэлхий шиг пог пог дэвхрэн бүжиглэж, амандаа ямар нэг дуу гиншин аялж байв. 

	Нарийн хоолойгоор намуухан дуулж байгаа нь штабын дарга Лэй Мин байжээ. Тэр, цэргийнхээ дууг ингэж хичээн дуулдаггүй байтал энэ дууг дуулахдаа цээжээ түхийлгэн, хүзүүгээ сунгаж, их л чармайн дуулж байгаа нь илэрхий байлаа. 

	Ү Жишэн, Фан Бовэнь өөд харснаа гэнэт ухасхийн байшингийн хаалгыг хүчтэй татан ороод, 

	— Яасан сайхан дуулж бүжиглэцгээдэг юм. Баярыг хүргэе! гэж алгаа таштал тэд бүгд гайхсан байдалтай түүн тийш харцгаав. Гэтэл энэ үед гашуудлын хөгжим гунигтайгаар уянгалан эгшиглэж эхлэв. Энэ нь өвгөн эзний шарилыг оршуулах эцсийн цаг болсны дохио юм. Жү Иньчиү босон харайж үүд рүү гүйх завсар, 

	— Цаг болчхож, Явцгаая гэхэд тэд гэнэт сэрсэн мэт гүйлдлээ. Жөү Жунвэй толгой дээрх шаахайгаа мартаад тэр хэвээр гарч гүйхэд Шүй Маньли хөл нүцгэн, түүний хойноос сандран хашхирсаар хоцров. 

	Штабын дарга Лэй Мин энд үлдсэн учир Шүй Маньлийг тэврэн тэдний хойноос явж, цэцгийн дулаан байрны дэргэдээс түүний гялалзсан гоё торгон шаахайг олж бил ээ. 

	 

	♦ ♦ ♦

	 

	Тэднийг “оршуулалт ёслолын” танхимын гадна хүрч ирэхэд байшингийн үүдний шатан дээр хүмүүс дүүрэн цугларсан байв. Хашаан дотор өдий төдий цаасан дэнлүү асаан моднуудаас өлгөжээ. Тэнгэр бүрхэж бүүдийн, тэр цаасан дэнлүүний гэрэл газар сайгүй сүүмэлзэн асаж, гашуудлын олон төрлийн хөгжмийн дотроос бүдүүн баргил хөгжмийн “пүн, пүн” гэж тасралтгүй нүргэх уйтгарт дууг сонссон хүн бүхний сэтгэл эмгэнэлд нэрвэгджээ. 

	Нэг зарц асаасан хүж барьсаар саяхан ирсэн эздийн өөдөөс тосон ирээд хүн бүрд нэг нэг хүж өгөв. Фан Бовэнь хүжийг нь авч газар хаяад хүмүүсийн дундуур шурган ороход Ү Жишэн мөн түүний хойноос дагалджээ. Тан Юньшань, хүзүүгээ гүрдийлгэн хэдэн тийшээ харснаа Сүнь Жижэнь рүү нүдээ ирмэж, 

	— Энд зогсоод яах юм бэ? гэж асуув. 

	— Саяынхаа байсан газарт очих уу?

	— Нөгөө их танхимдаа очицгооё. Бид энэ арын засмал замыг хөндлөн гараад явчихвал болно гэж Сүнь Жижэний хажууд шахцалдан зогсож байсан Жөү Жунвэйд хэлээд Ван Хэфү, Чэнь Жүньи нарыг зөвшөөрөх бол уу? гэж горьдсон байдалтай тэднийг харахад Жү Иньчиү нүдээ онийлгон, 

	— Манайхнаас хүн дутчихаад байгааг та нар анхаарч байна уу? Нөгөө штабын дарга, авгай хоёр маань алга... Гэвч гашуудлын хөгжим гэнэт хүчтэй царгин дуугарч түүний яриаг таслав. Тэднийг хүмүүсийн араар орж их танхимын үүдний гудмыг хөндлөн гарч явтал Лэн Мин, Шүй Маньли нар шигүү ургасан модон дотроос гарч сандран гүйсээр танхимын үүдэнд хүрч ирлээ. Их танхимд ганц ч хүн байсангүй. Гэвч “Оршуулалт ёслолын” танхим руу ордог их хаалга хаалттай байв. Жөү Жунвэй гүйн очиж хаалгыг таттал гашуудлын хөгжмийн гунигт эгшиглэл, хүмүүсийн уйлан хайлах дуу чихэн дээгүүр нь бүрхэн ирсэн бөгөөд энэ хаалганы дотор талд нь авс болон гашуудлын элдэв хэрэгсэл тавигдсан байх нь харагдав. Жөү Жунвэй тэр хаалгыг хурдан гэгч хааж, бөгсөөр хаалгыг дарж толгой сэгсрэн, 

	— За, эндээ сууцгаая даа! Ганц өрөөний цаана наана ямар ялгаа байх вэ? гээд хүмүүсийн гарт байгаа хүжнүүдийг хураан авч ширээн дээр байсан цэцгийн сав руу шургуулаад, хүнд тарган биеэр зөөлөн сандал дээр яг хийтэл шигдэн суулаа. Энд, нэлээд удаан сууцгаасан боловч хэн нь ч урьтан дуугарсангүй. 

	Жү Иньчиү, Жөү Жунвэй өөд харснаа нүдээ аньж, янжуураа зугаатайхан татаж баахан суусны эцэст Чэнь Жүньи өөд хандаж, 

	— Ойроос мөнгөн худалдааны ханш өөдлөхийг больжээ. Энэ ч дайснаас л болоод байдаг юм байх даа. Гэвч чи ирээдүйгээ бодоод хэдэн юанийн наймаа хийчихгүй юу?

	— Энэ тухай ч хэдэн удаа ярилцсан юм аа. Гэвч банкныхан хавчаад арга барагдуулаад байна. — Би дараа Дү Жүзай гуайтай ярилцъя гэж бодож байгаа, лав туслах гэж найдаж байна гэж Чэнь Жүньиг санаа алдан хариулахад Жү Иньчиү хажуугаас нь толгой сэгсэрч, 

	— Ээ дээ! Дү Жүзай юу гээд цааш ярилгүй зогссон учир Чэнь Жүньигийн дургүй нь хүрсэн байдалтай, 

	— Юу гэнэ ээ? Чи бүтэхгүй гэж бодож байна уу? Би хэдийгээр зуун хорь, гучин мянган юаньтай боловч дөнгөнө байх гэж найдаж байна. 

	Чэнь Жүньиг хариу дуугарч амжаагүй байтал Жөү Жунвэй хажуугаас нь, 

	— Зуун хорь, гучин мянгыг чи бага гэнэ ээ? Над шиг дөч тавин мянган юаньтай бол яах гээ юм бэ? Банкны эзэн, үйлдвэрийн эзэд, биднийг харахаараа л хөмсгөө зангиддаг болжээ. Гэвч тэд нэг өдрийн дотор ес арван түмийн орлоготой байдаг нь даанч тэнцүүргүй шүү. 

	— Нээрэн тийм шүү. Жөү Жунвэйгийн хэлдэг ёстой үнэн. Энэ нь улс төрийн тодорхой чиглэлгүйгээс болж байгаа юм гэж би аль эртний та нарт ярьдаг байсан шүү дээ. Жишээ нь, улс төрийн тодорхой чиглэлтэй сэн бол мөнгөн худалдааны хонжворыг үйлдвэр хөгжүүлэхэд зориулаад, банкны эзэн, үйлдвэрийн эздийн хоорондын харилцааг одоогийнх шиг орлогын талаар өрсөлдөөнтэй байдгийг нь болиулбал ирээдүйд цэрэг дайныг ч түшиглэхгүй, ажилчин анги нь хөрөнгөтний үйлдвэрлэлийг түшиглэн амьдарч болох байгаа юм гэж Тан Юньшань улс төрийн ажилтны хувьд, энэ завшааныг ашиглан тэдэнд улс төрийн талаар тайлбарлав. Энэ мэтчилэн эдгээр хөрөнгөтнүүдийн ярианаас өлгөц авч бага сага улс төрийн талаар Тан Юньшань ингэж номчирхоно. Тэгээд цааш нь: Манай Ван гуай ардчиллыг баримтлан хятад үндэсний үйлдвэр хөгжүүлэхийг ихээхэн чармайж байна. Хятад улс мөнгөгүй болоод үйлдвэр байгуулж чадахгүй байгаа хэрэг биш. Ганцхан байгаа бүх мөнгөө цэргийн зардалд зориулж байгаагаас болж байна. Энэ талаар Тан Юньшань, Ү Сүньфү хоёр ойроос салшгүй харилцаатай болсон шүү дээ гэж өөртөө дүгнэлт хийжээ. 

	Тэдний яриа аяндаа тасрав. “Оршуулалт ёслолын” танхимаас гашуудлын хөгжим, хүмүүсийн уйлалдах зэрэг чих дүлийрэм уй гашуудалт дуу цуурайтаж ямар нэг мод хадаж байгаа мэт түг түг хийх чимээ сонстоно. 

	Эдгээр дуу чимээ үргэлжилсээр байв. Их танхимд суугаа эдгээр хүмүүсийн чих энэ шуугианд дөжирч хуучин яриагаа үргэлжлүүлэн байв. 

	Бүхэл сэтгэл санаанд нь цагаан сарыг яаж давж өнгөрүүлнэ дээ гэж бодол болон суусан Жү Иньчиү, Тан Юньшаний яриаг анхнаас нь төдий л ойшоон үзээгүй учир өөрийнхөө хонжворт зээллэгт авсан мөнгөө яаж байгаад хугацааг нь сунгая даа, — Яаж байгаад үнэ нь буурсан утсаа борлуулж бэлэн мөнгө болгож, үйлдвэрээ хөл дээр нь зогсооё доо. Энэ хугацаанд би ч бас яггүй л хожоотой байгаа юм сан даа. Хоёр зуун боодол утсаа тэр чигээр нь хадгалаад байгаагүй, ямар ч гэсэн зуу гаруй мянган юань болгоод түүгээрээ хонжворт зээллэгээ авч дөнгөсөн. Үнэндээ үйлдвэртэй банкны эзэд өөрийнхөө барааг борлуулах гэхээрээ яг л гуйлгачин болсон юм шиг бүх хүчээ гарган хөөцөлдөх юм аа даа гэж бодож сууснаа, — Тан Юньшань чи дандаа л ингэж ярьж байх юм. Би алт мөнгөний худалдаачдыг явцуухан үзэлтэй хүмүүс гэж үздэг. Хэрэв засгийн газар, үйлдвэр хөгжүүлэх, хонжворт зээллэг гаргавал тэд мөн л худалдаад авна шүү дээ. Бид ч гэсэн ялгаагүй, тэднээс дутахгүй л худалдаж аваад цааш нь борлуулахыг бодно шүү дээ гээд “ха, ха” гэж инээв. Жү Иньчиүгийн инээх дуу Жөү Жунвэйгийн ярианд тасалдлаа. Энэ пагдгар эр үсрэн босож Тан Юньшань, Жү Иньчиү хоёрын хооронд орж, зодолдож байгаа хоёр хүнийг салгаж байгаа мэт зогсоод өндөр дуугаар, 

	— Та нар битгий маргалд! Мөнгө олох гэж байгаа хүн бүхэн түүнийхээ хойноос үхэлдэж байх нь дамжиггүй юм. Хэрэв Жү Иньчиү ийм хүнд асуудалд тулгараад байгаа бол банкны эздэд ч гэсэн хүнд бэрхшээлтэй асуудал олон л тулгарч байгаа шүү дээ. 

	— Тэгэлгүй яах вэ. Тэдний бэлтгэл мөнгөний ихэнх нь мөнгөн зээллэгийн зах зээл дээр гарч байгаа учир зээллэгийн хонжвор буурахын хамт, тэд хөдөлшгүй хөрөнгөндөө хүрдэг тул аяндаа мөнгө олох хэрэгтэй болдог байна. Жишээ нь: Жү Иньчиү зээлж авсан мөнгөө удахгүй төлнө. Энэ нь миний түрүүчийн хэлдэг улс төрийн талаар тодорхой чиглэлгүй гэж Тан Юньшань түрүүчийнхээ ярьсныг хамгаалахад, хажуугаас нь, 

	— Саяны Сүнь Жижэний гаргадаг санал л ноцтой асуудал даа! Ноцтой асуудал! Энэ бол тоглоом ч биш гэж Жөү Жунвэй эх захгүй яриа үүсгэсэн тул хүмүүсийн анхаарал үүн дээр татагдлаа. Тан Юньшань, Жү Иньчиү нарын харц Сүнь Жижэнь дээр шилжиж Чэнь Жүньи уг асуудлыг сонирхон, тэсэж чадалгүй, 

	— Сүнь Жижэнь гуай та яриач! Ямар асуудал бэ? гэв. Сүнь Жижэнь, мөд ярих шинжгүй, зөвхөн инээмсэглэн янжуураа аажуухан сорж суусан тул хажууд нь суугаа Ван Хэфү түүний ярихыг хүлээж ядсан байдалтай, хоолойгоо аяархан засаад ярьж эхэллээ. 

	— Энэ асуудлыг Сүнь Жижэнь бид хоёр хэдэн удаа ярьж зөвлөсөн юм. Энэ бол үйлдвэрийн эздийг нэгтгэх зорилгоор өөрсдийн гүйлгээний дундын банкийг байгуулъя гэдэг чухал асуудал байгаа юм. Одоо сая юанийн бэлтэй байвал дараа нь хадгаламждаа, нэг хоёр саяар нь бусдаас оруулж хөлжих бололцоотой байна. Хэрэв цаас мөнгө үйлдвэрлэн гаргах эрхийн зөвшөөрөл олдвол бүр ч яриа алга гэж Ван Хэфү хахир нарийн дуугаар ярих бөгөөд хананы цаадах гашуудлын ажиллагаа улам дуу чимээтэй болоход хүмүүс түүн тийш чих тавин чагнацгааснаа, хуучин яриагаа үргэлжлүүлэв. Энэ асуудал нь хүн бүхний анхаарлыг татсан учир Ван Хэфүг ярьж дууссаны дараа хүмүүс хэсэг зуур үг дуугүй бодлого болон сууцгаав. 

	— Арга нь ч зөв л байна. Чадал чадвартай хүмүүс нэг зохион байгуулалттай хэсэгт багтвал маш зүйтэй асуудал. Харин миний бодоход энэ асуудлыг Ү Сүньфүтэй зөвлөмөөр юм. Энэ асуудалд Ү Сүньфү оролцохгүй байж болохгүй гэж би бодож байна гэж үйлдвэрийн ажилд үл хамаарагдах Тан Юньшань уг асуудал дээр нэмэлт санал гаргалаа. 

	— Зүйтэй, зүйтэй. Сүнь Жижэнь бид хоёр ч гэсэн мөн тэгж ярьж байсан юм гэж Ван Хэфү нэмж хэлэв. Хүмүүс харилцан саналаа солилцон аажмаар арга ажиллагаандаа орлоо. Эд хөрөнгөөр бусдыгаа бодвол дульхан Чэнь Жүньи, Жөү Жунвэй нар элдвийг эргэцүүлэн бодож суух завсар Сүнь Жижэнь бол усан тээврийн худалдаачин, Ван Хэфү бол уурхайн эзэн учир гүйлгээ нэлээд сайтай гэж бодож суух бөгөөд Сүнь Жижэнь , Ван Хэфү нар, гадаадтай их гүйлгээтэй байдаг Жөү Жунвэй, Чэнь Жүньи нартай ажиллавал нэлээд горьдлоготой юм гэж бодож байлаа. 

	Гэвч ихэнхдээ Ү Сүньфүгийн саналыг хүлээх ажээ. Залуу эзэн Ү Сүньфү бол хөрөнгө чинээлэг, арга заль ихтэй учир бүгд түүнд биширч байжээ. Харин Жү Иньчиү, энэ асуудалд хэдийгээр их идэвхтэй оролцох боловч Ү Сүньфүг энэ ажилд оролцох бол үү? Үгүй бол уу? гэж эргэлзэнэ. Мөн түүнчлэн Ү Сүньфүг банкны эздийн хавчилт шахалтад орж үзээгүй, утасны бусад үйлдвэрийг хүнд байдалд ороод байхад Ү Сүньфү, ямар нэг аргыг хэрэглэж чаддаг. Жишээ нь, дөрөв, таван сарын өмнө үйлдвэрүүдийн бүтээмж уналтад ороод байхад Ү Сүньфү, нэг мянган боодол утсаа гадаадад гаргаж амжсан шүү дээ. Иймээс утасны үйлдвэрийнхэн түүнийг их биширдэг болсон. Гэвч Ү Сүньфүд мөн бэрхшээлтэй явдлууд ч бий. Одоо хүн хорхойн цэвэр үр ховордож. үнэ нь нэмэгдэж байгаа болохоор аргагүй л Японы хүр хорхойн үрийг хэрэглэх болно доо гэж элдвийг бодсоор Жү Иньчиү хүнд бодлогод орж энэ ярианд оролцох дургүй нь улам хүрч суутал түүний санаанд гэнэт өөр нэг бодол орж ирлээ. Тэр Тан Юньшань өөд эргэн хартал, Тан Юньшань мөн түүн өөд харж байв. 

	— Тан Юньшань минь! Банк байгуулна гэдэг бидний эрмэлзэл. Гэвч энэ нь үйлдвэрлэлтэй холбоотой асуудал болохоор засгийн газраас тусламж үзүүлэх биз ээ? Засгийн газраас үйлдвэр хөгжүүлэх зээллэг гаргана гэж чи ярьж байсан. За энэ ч одоогоор яригдах асуудал биш. Гэвч ямар нэгэн үйлдвэрлэлийг тэтгэн дэмжих зорилгоор тусгай мөнгөн зээллэгийг гаргах нь дамжиггүй биз дээ? гэж асуулаа. Энэ нь их эргэлзээтэй асуудал байсан бөгөөд энэ тухай өөрөө нэлээд бодсон боловч сайн ойлгоогүй учир түүнээс асуужээ. Гэтэл Тан Юньшань энэ асуудалд хариу өгч чадалгүй түгдрэн байтал “Оршуулалт ёслолын танхимын” хаалга нээгдэж Дин эмч гарч ирлээ. Тэр заншсан ёсоор гараа илсээр гарч ирээд аяархан дуугаар, 

	— Оршуулгын ажил дууслаа. “Вангуо” үйлдвэр ч юмыг сайн хийдэг юм байна шүү. Өвгөний царайны өнгийг засаад тавьсанд шилний цаана унтаж байгаа хүн шиг л харагдаж байна. — Юу? энэ чинь гурван цаг болчихжээ. 

	Хоёр зарц тавагтай боов авчирлаа. Жимсний ус, мөхөөлдөс, хятад, европ маягийн янз бүрийн амттай боов, чихэр зэргийг тавагт хийж ширээн дээгүүр өрлөө. Эдгээр зууш нь хүмүүсийн яриаг түр зуур таслав. Дин эмч уг зүйлсийг нарийвчлан харснаа, толгойгоо сэгсрээд жаахан ч авч идсэнгүй. Тэр нь угаас нэртэй цэвэрч гэгддэг байжээ. Тан Юньшань түүний энэ байдлыг хараад дооглох гэтэл, гэнэт нэгэн эмэгтэй зарц хаалгаар шагайн, “Дин эмчээ таныг ирнэ үү” гэж байна гэжээ. Энэ үед Ү Сүньфүгийн гэргийн бие базаахгүй байжээ. Дин эмчийг явсны дараа Ү Сүньфү, урд хаалгаар орж ирээд, энэ өрөөнд байгаа хүмүүсийг хүндэтгэн мэндлэв. Түүнийг орж ирэхэд, Тан Юньшань гартаа барьж байсан боовоо ширээн дээр тавиад чанга дуугаар, 

	— Яасан сайн юм. Чамтай нэг их төлөвлөгөө зөвлөх гэж хүлээгээд байна. Энэ бол Сүнь Жижэнь, Ван Хэфү нарын санал байгаа юм гэхэд тэр хоёр муухан инээмсэглээд саяын ярилцсан банкны тухай асуудлын гол тоймыг ярьж өглөө. 

	Ван Хэфү, баруун гарын эрхий хуруугаа гозойлгож Тан Юньшань өөд харж “ха, ха” гэж инээгээд, 

	— Бид энэ талаар баахан дэмийрч байтал, Тан Юньшань гуайн саналаар таныг энэ асуудалд холбогдуулчихлаа. Та их ядарч байгаа биз. Энэ тухай бид маргааш тухтай ярилцвал ямар вэ?

	— Өнөөдөр болно. Ү Сүньфү ямар ч ажлыг хийхдээ ядрахыг мэддэггүй хүн байгаа юм гэж энэ асуудлыг Тан Юньшань эсэргүүцэв. Тэр нь энэ асуудалд оролцох талаар хэнээс ч илүү идэвхтэй байх бөгөөд үйлдвэрүүдийг нэгтгэн, улс төрийн талаар тодорхой чиглэлтэй болгох зорилгыг биелүүлэхэд нэгдсэн банкийг байгуулах нь анхны алхам болох юм гэж бодож байлаа. 

	Энэ үед Ү Сүньфү ямар нэг хариу санал хэлэлгүй, зөвхөн Тань Юньшаний тэр магтаал яриаг сонсож суув. Өөрийнхөө өмнө сууцгааж байгаа эдгээр хүмүүсийн бэл хөрөнгө, үйл ажиллагааг Ү Сүньфү сайн мэдэх тул зөвхөн эднийг түшиглээд онцын ашиг олохгүй. Гэвч эд намайг толгойлогчоо болгох бол уу? Үгүй бол уу? гэж бодон сууснаа, хурц харцаар орчин тойронд суугаа хүмүүсийн царайг ажин харав. 

	Эдний дотроос Жү Иньчиү энэ асуудлыг төдий л ойшоохгүй байдалтай, идэвх муутай сууна. Хүмүүсийн яриаг түр зогсмогц Ү Сүньфү түүн тийш хандаж :

	— Жү Иньчиү гуай, та юу гэж бодож байна? Одоогоор манай утасны үйлдвэр нэлээд хүнд байдалд ороод байгаа болохоор үйлдвэрүүдийн нэгдсэн ийм банк байгуулах нь маш зүйтэй юү гэж бодож байна. 

	— Та юу ярьж байгаа юм? Бид бүгд бие биеэ сайн таньдаг, бие биеэ сайн мэднэ шүү дээ. Одоогийн байдлаар Сүньфү гуай та бүх талаар тэгш учир бид бүх талаар туслахад бэлэн байна гэж Жү Иньчиү үнэн сэтгэлээсээ ярьсан тул Чэнь Жүньи, Жөү Жунвэй нар зүйтэй гэж алга ташин зөвшөөрлөө. Ү Сүньфү өөрийн эрхгүй хөмсгөө зангидав. Ү Сүньфү тэр гурвыг өөрсдөө банк байгуулалцахгүй, харин бусдын байгуулсан банканд нь хэд гурван юань хадгалуулж байх зорилготой юм байна гэдгийг ойлгон мэдээд хариу хэлэх гэтэл Сүнь Жижэнь хажуугаас нь. 

	— Эрхэм нөхөд минь нэрэлхэх явдалгүй, Ах дүү бидний санаа бол нэгдсэн банкийг байгуулж мөнгө хадгалахаар барахгүй алт мөнгө борлуулах, зээллэгээ гаргах, цаасан тэмдэгт гаргах зэрэг ажлыг зохиож болох юм. Бид энэ банкийг байгуулаад ихэнх хөрөнгөөрөө чухал горьдлоготой хэд хэдэн үйлдвэрээ хангах нь зүйн хэрэг. Жишээ нь, Чжанбайгийн машины уртын тээвэр, Хэнань мужийн уул, уурхайн үйлдвэр зэрэг харин бусад үйлдвэрийг түүний туслах хэсэг болгон ажиллуулахад их ашигтай болно. — Би үүнийг ганцаараа хийнэ гэхэд арай бэл хүрэхгүй оргиод байна гэж ярьсан нь Сүнь Жижэнийн дотор санаа уудлагдаж, бүх нууц нь илрэн Жөү Жунвэй, Чэнь Жүньи нарт ямар ч ашиггүй болох байдалтай болсон тул тэдний оргилсон санаа замхарч эхэллээ. Жү Иньчиү түүний яриаг сонсоод, ямар уртын тээвэр, ямар уул уурхайн үйлдвэр гэнэ вэ? Ер нь үнэндээ Сүнь Жижэнь сүрхий хувиа бодох нь ээ! гэж дотроо бодон инээд нь хүрч суув. 

	Энэ үед Ү Сүньфүгийн нүд цог жавхаатай гялалзан байх бөгөөд Сүнь Жижэнийг хараад энэ нарийхан урт хүзүүн дээр тогтож байгаа тэр муу жаахан толгойд яаж ийм их муу санаа багтаж байдаг юм бэ? Үүнтэй чинь нөхөрлөвөл харин нэлээн ашиг олж магад юм байна шүү гэж бодон суув. 

	Ү Сүньфү бол зальхай санаатай, эд хөрөнгөөр баян, ямар нэг ажлыг үүсгэн хийхдээ чадварлаг, туршлагатай, өөр шигээ ийм хүнтэй нөхөрлөх дуртай хүн. Зарим нэг сайхан үйлдвэрийн үйлдвэрлэл нь дорой, арга ажиллагаа нь сул байхыг хараад тэр их жигшин үздэг бөгөөд ийм үхсэн амьд хоёрын хооронд салгалж яваа үйлдвэрүүдийг цохиж унагаагаад өөрийнхөө төмөр гарт оруулан авах юм сан гэж боддог байв. 

	Тэр үед Ү Сүньфү хурц харцаар Сүнь Жижэнийг ширтэн, толгой дохиж байх завсар Ван Хэфүгийн ямар бодлоготой болохыг туршихаар түүн тийш эргэж, зүүн тийш харж суусан Ван Хэфүгээс зориуд, 

	— Ван Хэфү гуай, эрхмийн үнэт санал юу байгаа бол? гэж асуухад, 

	— За бараг л адил даа. Гэвч бид эхлэхдээ тойруу замаар ажиллах хэрэгтэй. Эхлээд үйлдвэр байгуулах тухай банк байгуулна гэвэл одоогоор арай амжилт олохгүй байх. Иймээс энгийн банкны ажиллагаагаар эхэлбэл зүйтэй гээд чиг чиг хийтэл инээв. 

	Түүнийг тоглоом хийсэн байртай инээн байхад Сүнь Жижэнь бодол болон суух бөгөөд Сунь Жижэнь бол зүүн хойд Хятадын хүмүүстэй адил нэрэлхүү, зүүн хойд Хятадын хүмүүстэй адил зоримог зантай хүн байлаа. 

	Ү Сүньфү инээмсэглэн, хоёр хуруугаараа сандлын түшлэгийг тогшиж, 

	— За, та хоёроор даргалуулаад, би хойноос нь дагаад л хийгээд байя. 

	— Ү эзэн бас л бид нараар тоглоом хийж байна. Сүнь Жижэнь бид хоёр таны удирдлагыг хүлээлгүй яах вэ. 

	— Ха, та гурав нөхөрлөвөл хэнд ч дийлдэхгүй, ёстой нэг амжилт гарна даа гэж Тан Юньшань хажуугаас нь хэлээд гуяа алгадан инээв. Гэвч тэр даруйдаа инээхээ больж, санал болгон, 

	— Миний үзэхэд урьдаар та гурав нэгдсэн банк байгуулахгүй бол болохгүй... гэснээ эргэж Жү Иньчиү тэдэн тийш харан, тэднийг үлдээвэл эвгүй юм болуузай гэсэн байдалтай, 

	— А, миний үг зөв үү? Та нарт ямар санагдаж байна гэв. Эдний яриаг чимээгүй сонсож суусан тэр хэд уг нь Сүнь Жижэнийн энэ төлөвлөгөөг Ү Сүньфү зөвшөөрөхгүй байх гэж бодож байсан. Гэтэл энэ нь эсрэгээр хувирч, бас Тан Юньшань дундаас нь бавтганан ийм асуулт тавьсан учир тэдэнд тэр даруйд нь хэлэх үг олдсонгүй. Тэд зөвхөн мөнгөн дээр туйлах гэж төлөвлөн байгаа эдгээр гурвын муухай санааг ажин сууна. Завшаанаар зарц Гао Шэн ирж;

	— Таныг Дү эзэн үүдний жижиг өрөөнд хүлээж байна гэж Ү Сүньфүд хэлсэн учир, Ү Сүньфү энэ завшааныг ашиглан, “Орхин гарах болсондоо уучлалтыг гуйя” гээд түргэн гэгч босон явлаа. Түүнийг их танхимын үүдээр гартал Жү Иньчиү хойноос нь очиж, 

	— Дү Жүзайгаас зээлсэн мөнгөний хугацаа дуусаад байна. Сүнь эзэн минь түүнтэй энэ талаар ярилцаж өгөөч. Зөвхөн гурван сарын хугацаагаар сунгасан ч болно. 

	— Уржигдар Дү Жүзай бид ярьсан биш үү? Мөнгөө цааш нь худалдахын тул хугацаа нь гүйцсэн мөнгийг бүгдийг нь эргүүлэн авна гэж тогтсон шүү дээ. Ямар ганцхан чамаас л авах гэж байгаа хэрэг биш. 

	— Би тэгвэл үйлдвэр хоосорлоо гэж зарлахаас биш дээ гэж Жу Иньчиу нэлээд ширүүн бөгөөд итгүүлэх гэсэн байдалтай хэлэхэд, Ү Сүньфү түүнийг ширүүнээр харж муу залийг нь бүрэн ойлгосон бололтой, 

	— Яалаа гэж дээ. Чиний хөрөнгө чинь өрнөөсөө даваад байхад чи яаж үйлдвэр хоосорлоо гэх юм?

	— Тэгвэл яах вэ. Би үйлдвэрээ гурван сар хаана даа гэхэд Ү Сүньфүгийн царай нь барайн хувирлаа. 

	Одоо үед Шанхай дахь утасны үйлдвэрүүдийн ажилчид дарь хадгалах газартай адил, хаана л дэлбэрэлт үүсвэл тэнд ажилчдын хөдөлгөөн гарахад бэлэн байв. Жү Иньчиү, үүнийг сайн ойлгож байгаа учир Ү Сүньфүг ийнхүү сүрдүүлж байгаа юм санж. Ү Сүньфүгийн арга нь барагдаж, 

	— Би, ярилцаад үзье дээ. Хэрэв түүнийг зөвшөөрөхгүй бол дараа дахин ярилцъя гээд Жү Иньчиүг дахин өөр юм нуршихуй гэсэн байдалтай хуурмаг инээгээд цааш явлаа. 

	 

	* * *

	 

	Дү Жүзай, бага танхимд нэлээд бачимдсан байдалтай сууж байв. Хамрын тамхи хэдэн удаа сорон татаад, хэдэнтээ найтааж, хаалгыг нээн хартал Ү Сүньфү зугтаж байгаа юм шиг Жү Иньчиүгээс салаад айсуй яваа нь харагдав. Дү Жүзай, Ү Сүньфүгийн зовуурьт царайг хараад, үйлдвэр дээр хэрэг гараа юм бол уу? Бас хөдөөгөөс цахилгаан ирээ юм бол уу? гэж бодож байснаа, түүнийг орж ирэнгүүт, 

	— Юу болоов? Хэрэг гараа юу?

	Ү Сүньфү мөн л инээмсэглэсэн хэвээр ямар ч хариу хэлэлгүй үүдээ хаав. Тэр их л ядарсан бололтой, зөөлөн сандал дээр лаг хийтэл сууснаа, 

	— Яг л дайны амьдрал шиг болж дээ! Хөл дор булаастай байгаа энэ тэсрэх бөмбөгнүүд хэзээ нэг дэлбэрэх бол? гэж хэлэхэд, 

	Дү Жүзайгийн царай нь хувирлаа. Түүний бодож байсан таарлаа гэж санажээ. Гэтэл тэр даруй Ү Сүньфү хүйтнээр инээмсэглэн, 

	— Муу новшийн Жү Иньчиү их заль гаргах гээд байна!

	— Өө, Жү Иньчиүгийн тухай асуудал юм уу? гэж Дү Жүзайгийн сэтгэл нь уужирсан бололтой асуугаад, чангаар найтаав. 

	— Тийм ээ. Чи сая хар аа биз дээ? Тэр чамаас зээлсэн мөнгөний хугацааг дахин сунгуулж өгөөч гэж байна. Уг нь ердөө л гурван сарын хугацаа юм байна л даа. Энэ ч яах вэ. Хажуугаар “Хоосорлоо гэж зарлана ч гэх шиг», “Үйлдвэрээ хаана ч гэх шиг” олон янзаар намайг сүрдүүлэх санаатай байна. Намайг ер нь юү ч мэдэхгүй гэж бодоо юм бол уу!

	— Аа, чи тэгээд юү гэв?

	— Дараа дахин ярилцъя гэлээ. Дү Жүзай чи хугацаа сунгахыг зөвшөөрөх үү?

	— Түүнийг өгөхгүй бол би яах вэ дээ. Түрүүчийнхээ авсныг төлөөгүй байж бас нэг зуун тавин боодол хүр хорхойн үр хүүтэй зээлүүлээч гэж байна гээд цааш ярих гэтэл, Ү Сүньфү босон харайж, идэш эрсэн өлөн барс шиг ийш тийшээ хэд том алхалснаа зөөлөн сандал дээр дахин сууж толгойгоо сэгсрээд, 

	— Юу гэсэн үг вэ? Дү Жүзай чи чинь ямар өршөөн тэтгэгч бурхан биш. Чи чинь түүний муу зальтай нь тэмцэж чадахгүй байгаа юм уу? Чи түүнийг ямар хүн гэж санана. Тэр чинь их муу санаатай, бүдүүлэг зантай хүн байгаа юм. Би ийм хүнийг харахаас дургүй хүрдэг. Үүнээс өмнө 2-р зэргийн утас 900 лантай байхад заралгүй найман зуун тавь жаран мянга болтол буураад байхад нь дахин нэмэгдэнэ гээд тэнэгэрхээд суугаа юм. Энэ чинь түүний бүдүүлэг тэнэгийн хар гай шүү дээ. Ийм хүн юү хийж чадах вэ? Тэдний үйлдвэрээс гарч байгаа бүтээгдэхүүн маш бохир. Гэзэг үс, ноос зэрэг янз бүрийн хог тэдний ороолттой утсанд нь холилдсон байдаг. Энэ чинь гадаадад гараад Хятадын бүх утасны үйлдвэрийн нэрийг хөөднө шүү дээ. Италийн сайхан машинууд түүний гарт ашиггүй талхигдаж байгаа нь даанч харамсалтай... 

	— Тэгээд яах вэ? гэж үйлдвэрийн ажлыг сонирхдоггүй Дү Жүзай, түүний энэ ярианд залхсан байдалтай Ү Сүньфүгийн яриаг таслан асуув. 

	— Яах вэ гэнэ ээ? Чи түүнд далан мянган юанийг зээлдүүлж нэг зуун тавин мянга болгох хэрэгтэй. 

	— Юу? Дахиад далан мянгыг өгөө гэж Дү Жүзай их л гайхсан байдалтай, эрхий хурууны хумсан дээр овоолсон хамрын тамхиа дээлийнхээ энгэр дээгүүр цувуулан хамартаа хийх завсар асуухад, Ү Сүньфү инээмсэглэсэн хэвээр, 

	— Зүгээр чи миний хэлснээр өгчих, түрүүчийн наян мянган юанийн хүүг одоо бодож авчхаад одоогоос эхлэн зуун тавин мянган юань зээлдүүлснээр бодож хүүг нь авахгүй юу!

	— Би чиний энэ хэлж байгааг ойлгохгүй байна. Жү Иньчиү зөвхөн урьд авсан наян мянгаа хугацааг нь сунгаж өгөөч гэж байна шүү дээ. 

	— Чи сонс! Энэ чинь учиртай юм шүү шинээр өгч байгаа зуун тавин мянгаа ганцхан сарын хугацаагаар өг. Үүний оронд муусайн юм бүү ав. Ганцхан сайн чанарын хүр хорхойн үр ав. Хэрэв тогтоосон хугацаанд мөнгийг чинь төлөхгүй бол барьцаалсан зүйлээ авах хэрэгтэй. Зуун тавин мянган юанийг зээлдүүлэхдээ гэрчийн этгээд авах хэрэгтэй гээд Дү Жүзайгаас харцаа салгалгүй ширтэж байв. Ү Сүньфү хүргэн дүүгийнхээ ашиг хонжоонд дуртай, ямар нэгэн асуудлыг тэр даруйд нь шууд шийдвэрлэдэггүйг сайн мэдэх бил ээ. Энэ үед Ү Сүньфүгийн толгойд “нэг сарын дараа Жү Иньчиүгийн сайн чанартай хүр хорхойн үр миний гарт орж ирнэ. Мөн ч удаан хугацаа яа даа. Үгүй, гурав дөрвөн сарын дараа Жү Иньчиүгийн итали машинууд миний хатуу ширүүн захиргаанд орж магад” гэж өөрийн эрхгүй бодогдоно. 

	Гэвч энэ үед бага, танхимын хойд хаалга нээгдэж Ү Сүньфүгийн авгай уруу царайтай орж ирээд аяархан алхлан Ү Сүньфүгийн өмнөх сандал дээр ямар нэг юм ярих гэсэн байдалтай ирж суухад, Ү Сүньфү, авгайгаа бөөлжиж биеийг нь муу байхаар Дин эмчийг дуудахаар гарснаа сая саналаа. Авгайгаа биеийг нь асуух гэтэл Дү Жүзай босон найтаагаад, 

	— Чиний хэлснээр хийе. Гэхдээ ганцхан хүр хорхойн үр авна гэдэг чинь тусгүй мэт. Хэрэв Жү Иньчиүгийн хүр хорхойн үр зуун тавин мянгад хүрэхгүй бол яах вэ?

	Ү Сүньфү мөн л инээмсэглэсэн хэвээр, 

	— Дү Жүзай, чи мөнгө нь хүрэхгүй байх. гэж айж байна уу? Харин би эд хөрөнгөө барьцаанд тавихгүй байх гэж айж байна. Дөнгөж ганц сар шүү дээ. Тэр үед Жү Иньчиү төмрийг ч алт болгоод төлж дөнгөнө. Жү Иньчиү их аргатай эр шүү. Тэр, дунд зэргийн нэг үйлдвэртэй байж хоёр зуун мянган юанийн үнэтэй хүр хорхойн үрээр юү хийх юм бэ?, өнгөрсөн жил тэр үүгээр их мөнгө хожсон учир энэ жил бид түүний энэ үрийг шахаж гаргахгүйгээр болохгүй. 

	— Чи яасан их муухай санаатай амьтан бэ? гэж Ү Сүньфүгийн гэргий хажуугаас нь хэлээд өвчтэй байрын шаналгаат царайндаа инээмсэглэх дүр үзүүлэв. Дү Жүзай, Ү Сүньфү нар харилцан өөдөөсөө хараад инээлдэв. 

	— Үүнийг ингээд шийдлээ. Чамайг дуудсан явдал бол сая Чжао Байтаотой утсаар ярихад тэд ажлынхаа нэгдүгээр хэсгийг дуусаад, хоёрдугаар хэсэг дээр нь зах зээлийн ханшинд өөрчлөлт гарсан учир энэ асуудлын галаар дахин ярилцъя гэж биднийг дуудаж байна. Тэд “Хуаюй” зочид буудлын хоёрдугаар давхарт биднийг хүлээж байгаа. 

	— Тэгвэл одоо явъя. Банк байгуулах тухай бас нэг асуудал гараад байна. Түүнийг бид тэргэн дээр гараад ярилцъя гээд Ү Сүньфү, Дү Жүзайгийн хамт гарч нэг минутын дараа байшингийн гадна моторын хүржигнэх дуу сонстов. 

	Энд Ү Сүньфүгийи гэргий ганцаараа үлдсэн бөгөөд түүнийг гэнэтийн анир чимээгүй гунигт байдал хүрээллээ. Машины энэ хүржигнэх дуу 7—8 жилийн өмнө түүнийг христосын эмэгтэйчүүдийн сургуульд суралцаж, Линь Пэйяо хатагтай гэж өргөмжлөгдөж байхад анх удаа машинд сууж сурагчдын хамт зугаалж явсан нь санагдлаа. Тэр үед 16,7 настай байжээ. 5 дугаар сарын 4-ний эрх чөлөөний хөдөлгөөний дараа тэр, Шекспирийн “Шуурганд уруудсан завины дуулал” гэдэг зохиолыг уншсан бөгөөд түүний дотор гардаг морин цэрэг ба баатруудын дүр, далайн арал, эртний цайз, харанхуй ой зэрэг орчин тойрон нь тэдний суудаг Шанхайн баруун талын их цэцэрлэгийн дэргэдэх сургуулийн байртай адил мэт санагддаг байсан бөгөөд тэд сайхан ирээдүйг мөрөөдөж байсан бил ээ. Тухайлбал, тэр үед эрхэмсэг Линь Пэйяо, эх эцгийнхээ халуун хайр халамжид багтан, огторгуй тулам өндөр байшингийн цонхоор гэрэлт сарны туяанд элдвийг сонирхон хардаг байсан нь зүүд мэт санагдана. Гэвч энэ жаргал цэнгэлт байдал нь төдий л их удсангүй, түүний эцэг эх нь түдсэн ч үгүй үхэн үрэгдэж, реалист үнэн байдал шингэсэн 5-р сарын 30-ны сүрт хөдөлгөөн эрхэмсэг Линь Пэйяогийн анхаарлыг татжээ. Энэ үед Линь Пэйяогийн бие зарсхийх шиг болж зүүн баруун тийш ажиглан харав. Энэ жижиг өрөөний засал нь хэнд ч гологдохгүй, ханандаа тосон будгийн зурагтай, цэцгийн суурьт өнгө бүрийн цэцэг суулган, үнэ бүхий нэртэй эд хогшлоор өрөөгөө дүүргэж, үзэмжит торон дотор тоть шувуу хийжээ. Гэвч энд ямар нэг юм дутагдан байгаа мэт Линь Пэйяод санагдана. Тэр, сурагч байхдаа Италийн эртний утга зохиолыг олон жил суралцсан тул түүний сэтгэл санаанаас ер арилдаггүй байлаа. Тэр хэдийгээр реалист үнэн байдлын талаар суралцахыг нэлээд хичээдэг боловч цоохор шар царайтай өөрийнхөө нөхрийг 20 дугаар зууны үеийн техникээр тоноглогдсон үйлдвэрийн одоо үеийн эзэн, баатар нь гэдгийг ойлгодоггүй байснаас гадна түүнийг эртний үеийн тэдгээр байлдагчид ба ноёдын эрдэмт цэргийн сургууль, эрэмгий морь унадагтай адилгүй, зөвхөн сампин цохиж, машинд суухаас өөр юм мэддэггүй гэдгийг ойлгохгүй байлаа. Түүнчлэн Линь Пэйяо үүнийг мэдэхгүйгээр барахгүй өөрийгөө дундад зууны үеийн эрхэм үзэсгэлэнт авхай нартай адилгүй гэдгийг ойлгохгүй байлаа. 

	— Зочин ирлээ гэж торонд байгаа тоть гэнэт шулганан хэлэхэд Линь Пэйяогийн толгойд эрээлжлэн байсан будилаант бодлого тэр даруй сарнилаа. Бага танхимын үүдний дэргэд залуу офицер инээмсэглэн зогсож, хар нүд нь гялалзан байхыг харвал Лэй Минтэй адил харагдав. Түүний мөн бишийг таньж ядан, аль би зүүдэлж байна уу гэж өөрийнхөө харцанд итгэхгүй байтал, тэр бөхийн ёслоод түүнд ойртон ирэхэд тэр сая сайн таньж, босон хариу мэндлээд:

	— Лэй Мин гуай та морилон суу. Сүньфүтэй уулзах гээ юү? Саяхан явчихлаа гэв. 

	— Би сая түүнтэй уулзсан. Тэр намайг оройн хоол хамт идэлцэнэ үү гэж урьсан юм гэж штабын дарга Лэй Мин эвлэгхэн хэлээд, гялалзсан хар нүдээр түүний булбарай цагаан царайг ширтэн зогсоход Линь Пэйяо мөн, дотносгоор инээмсэглэн ар тийшээ ухран хуучин байрандаа суув. Тэр хоёр түр зуур үг дуугүй сууцгаав. Тасалгааны дотор хачин анир чимээгүй байлаа. Штабын дарга Лэй Мин харцаа авгайгаас салгаж газар руу ширтэн бага зэрэг тавгүй байдалтай байснаа гэнэт баруун гараа дээлийнхээ халаас руу хийж урагш алхан түүнд ойртоод, 

	— Линь хатагтай! Маргааш өглөөний галт тэргээр Шанхайгаас гарч би өмнөд фронт тийш явлаа. Энэ удаагийн дайнд би лав үрэгдэх байх. Би өнөөдөр орой чамтай хамгийн сүүлчийн удаа уулзаж, хамгийн сүүлчийнхээ үгийг солилцож байна. Линь Пэйяо минь! үүнийг би чамд дурсгал болгон үлдээе гээд нэг ном гаргаж түүнийгээ дэлгэн хоёр гараар барьж Линь Пэйяод өглөө. Энэ нь “Залуу Вертерийн шаналал” гэдэг нэг хуучирсан ном байсан бөгөөд түүнийг дэлгэхэд дотроос нь цагаан өнгийн хатаасан саргай цэцэг гарав. 

	«5-р сарын 30»-ны догшин шуурга шиг сурагчдын хөдөлгөөний адил хэдийн өнгөрсөн тэр сүрт явдал энэ ном, цагаан саргай хоёр дээр дахин тодрох шиг болоход Линь Пэйяогийн хамаг бие нь чичирхийлэх шиг болж түүнийг өөрийн эрхгүй шүүрэн аваад Лэй Минг цочмогоор харж үг дуугүй суув. Лэй Мин инээмсэглэн, 

	— Линь Пэйяо минь! чи үүгээр дурсгалын зүйл болгоно уу? аль хадгалж байгаа юм гэж бодно уу? өөрөө мэднэ биз. Би дээрээ эцэг эхгүй, дороо ах дүүгүйгээр барахгүй, надад бараг дотнын найз хүн ч үгүй. Би энэ цагаан саргай ном хоёрыг өөрийнхөө аминаас илүү хайрладаг юм. Иймд би фронт руу явахаасаа өмнө энэ хайртай зүйлээ өөрийнхөө хамгийн итгэлтэй хүнд өгье гэж бодож байгаа юм гэхэд Линь Пэйяо гэнэт дуу алдан царай нь улайв. Лэй Мин ч гэсэн яриагаа тасалснаа зоримгоор цааш ярьсан нь, 

	— Линь Пэйяо минь! би чамайг сонгож оллоо. Би чамайг зөвшөөрөх байх гэж итгэж байна. Энэ цэцэг ном хоёрын түүх хэзээ нэг цагт миний сэтгэл санаанаас ангижраагүй юм. Таван жилийн өмнө өнөөдрийнх шиг ийм нэгэн золгүй орой, өнөөдрийнх шиг ийм нэгэн бүгчим халуун орой, би хамгийн хайрт, хамгийн үзэсгэлэнт хүнийхээ гараас энэ цэцгийг авсан бил ээ. Түүнийг хүндэтгэн, ачийг нь хариулахаар энэ номын завсар хавчуулан хатаасан юм. Гэвч тэр үед харилцан дурлалцаж байснаа, чи ч хүлээх. Гэтэл тэр үед би ядуу оюутан байснаас болсон хэрэг. Линь Пэйяо чи ч санаж байгаа биз. Тэр үед ширүүн хөдөлж болохгүй байсан шүү дээ. Тэр үед — Тэр үед — Линь Пэйяо минь! намайг тэр үед үзэсгэлэнт хайрт хүнээсээ яагаад ангижран холдоов гэдгийг одоо чи ойлгож байгаа биз дээ. Би Гуандүнгээс Хунань муж хүртэл байлдаж явлаа. Би суман даргаас отрядын дарга хүртэл явахдаа Чанша, Үхань, Жэньжөү, Бээжин зэрэг газруудаар байлдан, цусан далай, махан овоон дундуур шумбан гарч хэд хэдэн удаа аминд тулсан аюултай явдлууд тохиолдоход хэрэгтэй бүхнээ хаян гээж явсан боловч энэ саргай цэцэг ном хоёроос салаагүй юм! Гэвч эдгээр үхлээс зугтан гарч ирээд хагас жил гаруй хань нөхөр эрсэн боловч юу ч олж чадсангүй учир би өөрийнхөө татах чадалгүй болсныг сая ойлголоо. Одоо миний горьдлого тасарч, эрэлхэг зориг минь мохлоо. Энэ удаа би фронт дээр очоод лав амь алдах байх! — Пэйяо минь, би энэ үнэт зүйлээ дайны талбарт гишгэлүүлэхийг хүсэхгүй байна. Би одоо өөрийн хамгийн тааламжтай хүнийг сонгон оллоо гэж бодож байна. Иймээс миний энэ уранхай ном, хатсан цэцгий минь хадгалж байхыг гуйя... 

	Энэ үед Лэй Мингийн дуу бага зэрэг чичирхийлэн, духанд нь ов товхон хөлс бурзайж байв. Тэр санаа алдаад түүний хамгийн ойр сандал дээр ирж суув. Линь Пэйяогийн царай нь цайж, Лэй Минт үг дуугүй харж суулаа. Лэй Мин, уйтгартайгаар инээмсэглэн, ямар нэг хүнд явдлаас салж, сэтгэл нь амарсан байдалтай босож, Линь Пэйяо тийш улам ойртон очоод, нам дуугаар;

	— Линь Пэйяо минь! чамд энэ байдлаа тоочих завшаант тохиолдол надад тохиолдсон нь маш баяртай явдал боллоо. Одоо би үхсэн ч хамаагүй гээд цэргийн ёслолоор ёсолж, явахыг завдан эргэв. 

	— Лэй Мин! Лэй Мин! гэж Линь Пэйяо суудлаасаа босон чичирхийлсэн хоолойгоор дуудахад Лэй Мин эргэж ирлээ. Линь Пэйяо үг дуугарч чадахгүй царай нь ув улайн, хүчтэй амьсгаадан байснаа гэнэт хоёр гараа түүнд өгөв. 

	Лэй Минг ойртон ирэхэд Линь Пэйяо согтуу мэт манарсан байдлаар түүний. мөрөн дээр толгойгоо тавихад тэр хоёрын халуун уруул өөрийн эрхгүй нийлж цус чимчигнэтэл соролцов. 

	«Ах аа!” гэж торон дотор байсан тоть шувуу гэнэт эвгүйхэн дуугарахад, тэврэлцэн байсан тэр хоёр, хоёулаа цочин ухасхийж, Линь Пэйяо зүүдлээд сэрсэн мэт Лэй Мингээс салж “Залуу Вертерийн шунал” гэдэг номоо элгэндээ тэврэн бага танхимаас гүйн гарлаа. 

	Эрхэмсэг хатагтай, өөрийнхөө өрөөнд ороод орон дээрээ түрүүлгээ харан унаж уйлахад, түүний халуун нулимс, цэвэрхэн цагаан жинтүүг нь норгожээ. 

	
ДӨРӨВ

	Өвгөн эзэн Үгийн шарилыг оршуулсан тэр орой, Шанхайгаас усан замаар хоёр зуу гаруй ли газар оршдог Шуанчяо суурин дахь нэг бүдэг харанхуй өрөөнд Ү Сүньфүгийн авга ах Зэн Чанхай хар тамхиныхаа орон дээр ууртай хэвтэнэ. 

	Тавь гаруй настай энэ өвгөн тэр газартаа нэртэй хаанчлагч нь байлаа. Дөчин настай байхад нь төрсөн түүний эрдэнэс болсон ганц хүү нь эцэстээ эд мөнгөнд шуналтай, хатуужил тэсвэргүй, шалиг самуун зантай хүн болжээ. Түүний нэрийг Жажуй (тэжээвэр унага) гэдэг бөгөөд түүнийг Жа гөү (тэжээвэр гөлөг) гэж нэрлээгүй нь даанч харамсалтай. Иймээс түүний энэрэлт эцэг Зэн Чанхай, давс, будаа, тос зэрэг амьдралын чухал хэрэгцээт зүйлүүдээс минь үрүүзэй гэж их л сэтгэл зовон догдолдог байжээ. Сүүлийн хоёр гурван жилийн дотор Зэн эзний аз заяа нь ч доройтов. Шуанчяо суурин даяар улаан туг намирсан анхны тэр нэг өдөр, үймээн дэгдэж “Дотоодын мөлжигчид сөнөтүгэй!” гэдэг сүрт дуу Зэн Чанхайг цочоож байсан тэр үед энэ өвгөн Шанхайд сууж байжээ. Сүүл сүүлдээ үймээн дэгдээж байсан тэдгээр залуучууд зугтан явсан юм уу? эсвэл баригдсан юм уу? Шуанчяо суурин энх амгалан болсон боловч Зэн Чанхайн “дарангуйллыг” ганхуулжээ. Үүнээс гадна “дотоодын мөлжигчид сөнөтүгэй!” гэж хашхирдаггүй бас нэг (хэсэг залуучууд “шинэ зочид” болж улмаар Зэн Чанхайн “онцгой эрхээс” тастан авах боллоо. 

	Энэ үед Зэн Чанхайн буурь суурь нь өөрөө ч итгэхийн аргагүй доод хэмжээнд орж Шуанчяо суурины шинэ зочид Зэн Чанхайтай мөр зэрэгцэн төрийн эрхийг барихаар барахгүй, заримдаа түүнийг хавчдаг болжээ. “Хүн хөгширнө гэдэг үнэхээр үнэгүй болно оо доо” гэж бодох тутам өвгөний дотор нь улам харанхуйлж, үүнээс гадна эрдэнэ болсон ганц хүү Жажуйгээ харж хамгаалж байна гэдэг мөн ч хэцүү байлаа. 

	Өнөө орой, цэцэгт танхимынхаа хар тамхины орон дээр Зэн Чанхайн ингэж ууртай хэвтэж байгаа нь “шинэ зочдод” хавчигдсандаа ч биш, харин Ү Сүньфүгээс илгээсэн “гашуудлын утас” саатан ирснээс болсон юм санж. Энэ яаралтай цахилгааныг анх хүлээн авахдаа Шанхай хотын сонинуудад үргэлж нэр нь гарч байдаг, түүний ач Ү Сүньфү ямар нэг чухал асуудлыг зөвлөх гэсэн байх гэж маш их баярлажээ. Энэ явдал нь түүний өчигдрийн “шинэ зочдод” хавчигдан бухимдаж байсныг мартагдуулав. 

	Гэвч тэр цахилгааныг орчуулан үзтэл тэр нь “гашуудлын цахилгаан” байсан учир түүний баяр хөөр нь уур хилэнгээр солигдов. Түүний уурласан шалтгаан бол, 

	Нэгд, тэр нь ямар нэг зөвлөх чухал асуудал биш, ерийн нэг гашуудлын цахилгаан байсан. Хоёрт, уг цахилгаан нь хэтэрхий хожимдож ирсэн. Гуравт, тэр эрхэм ач нь авгадаа бие хүнээр хэл өгч тусгай хурдан хөлөг онгоц явуулахын оронд, дөнгөж нэг цахилгаан явуулсан төдий болж өчүүхэн ч тоосонгүйд нь бухимдан уурлаж байжээ. Хэрэв тэр урьдынх шигээ албаны их тушаалтай, алдар нэр хүндтэй хэвээрээ байсан сан бол энэ цахилгааныг хождуулсан цахилгаан хороон дарга сүрхий шийтгэгдэх байлаа. Гэвч одоо “нас нь хөгширч үнэгүй болсон” Зэн Чанхай нүдээ бүлтийлгэн, сахлаа үлээж хий л бухимдан суухаас өөр яах бил ээ. 

	Тэр, орноосоо үсрэн босож, тасалгааны дотор ийш тийшээ хэд алхалснаа нөгөө цахилгаанаа авч арай олигтой гэгээ туссан том цонхны дэргэд очиж дахин нарийвчлан үзнэ. Унших тутам улам уур нь хүрч, ер нь энэ албан ажлаа тоодоггүй цахилгаан хороон дарга дээр арга хэмжээ авахгүйгээр болохгүй гэж бодож байв. Гэтэл энэ үед тэдний зарц А Эр орж ирлээ. Түүний хөлс нь гоожиж, бүхэл дээл хувцас нь шавар шороо болжээ. Зэн Чанхайн ууртай байхыг хараад А Эр хаалганы дэргэд хүчтэй амьсгаадан зогсоно. 

	— А, чи хүрээд ирэв үү? Чиличяо гацааг өөр газарт нүүчхээд, чамайг олохгүй төөрчихөө юм уу гэж цагдан сэргийлэхээр чамайг эрүүлэх гэж байсан юм. — Хэрэв чи энэ хэвээрээ байвал удахгүй цагдан сэргийлэхэд хүргэгдэж, тэдэнд шүүсээ шахуулна гэж мэдээрэй! гэж Зэн Чанхай жишүүдүү харж сүрдүүлэн хэлэв. А Эрийг гадуур ажлаар яваад жаахан л удвал ингэж үргэлж яншиж байдаг боловч хэлсэн үгэндээ ч хүрдэггүй байлаа. Гэвч А Эр урьдын адил орж ирэнгүүт ажил явдлаа илтгэлгүй, үг дуугүй хий амьсгаадан байсан тул Зэн ЧанХайн уур нь улам хүрч чанга дуугаар:

	— Мал минь! Чиний амыг чинь хэн арьсаар таглаад наачихаа вэ? Чи хэчнээн янчаан хурааж ирэв. 

	— Сохор зоос ч олж ирж чадсангүй. — Чиличяод өнөөдөр хэнгэрэгт хурал болоод байна гээд... яриагаа тасалж богинохон хөх дээлийнхээ ханцуйгаар нүүрнийхээ хөлсийг арчихад түүний нүдэнд, хуралд оролцож байгаа тэдгээр олон хүн, тоо томшгүй улаан туг, хүрз, зээтүүнүүд нь харагдах шиг болж, чихэнд нь хэнгэргийн нүсэр дуу, олон хүний уур хилэн нь бадарсан хүчит дуу зэрэг сонсогдох шиг болоход түүний зүрх нь цохиж хамаг биеэс нь хүйтэн хөлс гарлаа. Гэвч түүний толгойд эрээлжлэн байгаа энэ бүхний нь Зэн Чанхай хэрхэн бодож олох бил ээ. А Эрийг үг дуугүй байхаар түүний уур нь улам хүрч, 

	— Тэдний Хурал ямар хамаа байгаа юм! Чи мөнгөнд явсан биз дээ. Өнөөдөр мөнгө тушаахгүй бол Зэн эзэн маргааш цагдаа нар явуулж та нарыг баривчлуулна гэж тэр новшнуудад чи хэлсэнгүй юү! Юуны хурал яриад байгаа юм?

	— Тэгвэл чи цагдаа нараа явуул! Миний толгойг авна гэсэн ч би тэдэн дээр дахин очихгүй. Чиличяо тосгоны хүмүүс хуралд оролцож байснаа намайг харангуут чиний өрийг нэхэж явааг мэдсэн бололтой, намайг элдэв муухайгаар харааж, намайг явуулахгүй, бас намайг... гэж А Эр нэлээд уур нь хүрсэн байртай ярилаа. Эзнийгээ “чи” гэж дуудаж байгаа нь тийм ч бага хэрэг биш бил ээ. Нэхүүлсэн өр нь бүтэхгүйн зэрэгцээгээр бас ийм ёс бус хүндэтгэлгүй үгийг сонсоод Зэн Чанхайн хилэн нь бадарч түүний яриаг таслан, ширээ балбан;

	— Золбин гөлөгнүүд цуглаа юу! Чэнь Лаоба гэж муу нохойн арьс нөмөрсөн новш тариачны эвлэлд ороод байгаа юм байх даа! Өөрөө мөнгө хүүлэгч байж, яагаад миний мөнгийг тариачдаас гаргуулж өгөхгүй байгаа юм! Би түүнтэй ярина даа. Үгүй ертөнц дээр бас ийм булай явдал байдаг байжээ. Ер нь хогийн муу нохой чи, лав Чиличяо тосгонд очоогүй байхаа. Маргааш шалгаад худал хэлсэн байвал чиний утсан амийг чинь авна даа... 

	— Чэнь Лаобагийн эвлэл биш ээ. Бас өөр нэг гараад байна. Үүнийг ганцхан Чиличяо тосгоныхон мэдэхээс өөр хэн ч сонсоогүй. Тэд өнөөдөр анхныхаа хэнгэрэгт хуралд оролцож байгаа бөгөөд бүгд хөл нүцгэн, огдгор дээлтэй, тэндхийн хэдэн мянган тариачид оролцсон хурал байгаа юм. Тэдний дотор нэг ч урт дээлтэй хүнгүй шүү гэж Зэн Чанхайгаас эмээсэн шинжгүй зоригтой бөгөөд сэтгэл нь хөдөлсөн байдалтай ярьж байснаа гэнэт яриагаа таслан чимээгүй боллоо. Ингэж ярих завсар Зэн Чанхай өөд хартал түүний царай нь үхсэн мэт хувхай цайж, хоёр гар нь салганан хар тамхины орон дээрээ нүдээ анин хэвтэв. 

	А Эр тэднийд арван хэдэн жил тасралтгүй зарагдахдаа зодоонд дийлдсэн азарган тахиа далавчаа хумхин хэвтэхийн адил өвгөн эзнийхээ иймэрхүү байдалтай болохыг ганц ч удаа үзээгүй бил ээ. А Эр бол Зэн Чанхайн ерийн нэг шударга зарц нь бөгөөд төв даруу зантай, эзэндээ үнэнчээр үйлчилдэг хүн байлаа. Зэн эзнийгээ ийм байдалд ороход би эзнийгээ айлгаад үхүүлээгүй байгаа даа. Тэгвэл, тэнгэр бурхан намайг өршөөхгүй нь лав гэж бодож байлаа. 

	Гэтэл түдсэн ч үгүй түүний хайрлал талаар боллоо. Зэн Чанхай нүдээ нээхэд түүний хоёр нүдэнд нь цус хурж царай нь зэвийсэн байв. 

	— Муу нохой боол! Чи ч гэсэн олигтой эд биш. Та нар цөм миний эсрэг хандах гэж байна уу? гээд тэр, орон дээрээсээ босон харайж, хар тамхи татдаг зааны соёогоор хийсэн гаансаараа А Эрийн толгойг чиглүүлэн цохитол, гаанс нь хоёр хэсэг болон тал нь шалан дээр тас хийтэл уналаа. А Эр, толгойгоо зайлуулан, гараар хаасан учир толгойг нь оносонгүй. 

	Зэн Чанхай хайран сайхан гаансаа хугалснаас болж тасалгаа дүүрэн муухай хашхирч, ширээн дээр байсан лааны тавиураа авч түүн тийш чулуудсанд тэр нь мөн оносонгүй. Гэвч шалан дээр унахдаа түүний нүцгэн хөлийг цохиход хөлөөс нь цус гарлаа. А Эр хөлөөсөө цус гарахыг хараад, уур нь хүрч, хөмсөг зангидан түүн тийш муухай харав. “Ядуучуудыг мөлждөг хөгшин нохдыг устгая” гэж Чиличяод сонсогдсон тэр үг түүний санаанд орж, нударгаа зангидан зогслоо. Хэрэв Зэн Чанхай дахин түүнд халдсан бол А Эр хөдлөхөд бэлэн байлаа. 

	Гэтэл энэ үед цэцэгт танхимын хойд талд уйлах, хэрэлдэх их дуу гарч, нэг царайлаг залуу эмэгтэй бархиран уйлсаар орж ирээд Зэн Чанхайг тэврэн авахад тэр ойчих шахлаа. 

	— Яаж байгаа юм бэ? А-жэнь гэж Зэн Чанхай ширээний ард ууртай суугсад бас нэг махлагдуу өндөр биетэй залуу хүүхэн түүний хойноос орж ирэв. Учир нь үл ойлгогдох хэрүүл жижиг өрөөгөөр дүүрэхэд өвгөн эзэн Зэн толгой сэгсрэн санаа алдаад хар тамхиныхаа орон дээр гарч нүдээ анин хэвтэв. 

	Энэ өвгөн хэдийгээр нэлээд сайн заргач боловч их бага эхнэр, хүүгийн эхнэрийн хооронд гарсан хэрүүл маргааныг салгаж чаддаггүй байлаа. А Эрийг гарч явахад, хоёр хүүхэн хэрэлдсээр үлдэв. Зэн Чанхайн ач хүүг асрагч, бусад зарц нар цонхны гаднаас хатагтай нарын хэрүүлийг чагнан зогсоно. Зэн Чанхай өөр нэг гаанс авч хар тамхи татан хэвтэх завсар хайран гаансаа хугалчихлаа гэж гашуудахын зэрэгцээгээр Чиличяо тосгонд бас юу болоод байгаа юм бол? гэж бодож байснаа ирээдүйд юү хийхээ бодож эхэлсэн нь:

	Коммунистууд Чиличяо тосгоныхныг хуралдуулж байгааг үзэхэд тэдний зорилго багагүй л биз? Гэвч манай сууринд нэг батальон явган цэрэг цагдаа нар байгаа болохоор юунаас нь айх вэ! Болохгүй нэгийг нь цагдаад мөнгө өгч байгаад бариулахгүй юү— Манай тосгоныхон болон намайг хавчдаг тэдгээр “шинэ зочид” энэ явдлыг огт мэдээгүй өдийд дуг нойрондоо унтаж байгаа шүү дээ гэж бодогдоход Зэн өвгөний үрчгэр туранхай нүүрэнд нь инээмсэглэх дүр үзэгдэв. Тэр өөрийн их хөрөнгөөр энэ явдлыг аргалах арга олсноос гадна “шинэ зочдынхоо” дутагдлыг илрүүлэх арга оллоо... Чиличяо тосгонд коммунистууд ирээд байхад тэд юү ч мэдэхгүй сууж байдаг. Ер нь юугаа хийж байдаг хүмүүс вэ? “за ердөө ингэе. Та нар ч өвгөний гашуун гар ямар байдгийг нэг үзэх цаг чинь ирсэн бий...” гэж бодоод өөрийн эрхгүй ха, ха гэж инээлээ. Түүний боргил бүдүүн дуугаар инээх чимээ жижиг танхимын дотор хүржигнэн цуурайтах дуу өөрийн нь чихэнд сонсогдоход нөгөө хоёр хүүхний утгагүй хэрүүл нэгэнт зогссоныг сая мэдлээ. Тэр нүдээ нээж харвал өөрийн нь хэвтэж байгаа орны хажуудах ширээний дэргэд А-жэнь алчуураар нүүрээ таглан уйлж байгаа мэт сууна. 

	— А-жэнь гэж Зэн Чанхай намуухан дуугаар дуудахад, тэр хариу дуугарсангүй. Түүнийг гомдоожээ гэж бодоод хэдэн үгээр түүний сэтгэлийг засъя уу даа гэж бодох гэтэл А-жэнь гэнэт нүүрэн дээрээсээ алчуураа авч Зэн Чанхай өөд харахад, тэр уйлсан биш байх бөгөөд харин нүдний аяга нь бага зэрэг улайжээ. 

	— Маргааш би гэртээ харилаа. Би ямар зодуулж хараалгах гэж энд ирсэн биш гээд А-жэнь муухай дуугаар бархирсан боловч нүднээс нь нулимс гарсангүй. 

	— Хүүе битгий уйл! Надад хүүхнүүдтэй хэрэлдэж байх зав алга. Удахгүй Жажуйг ирэхээр хэлье. 

	— Жажуйгийн эхнэр нь надтай хэрэлдсэн учир түүнд заавал хэлбэл зохино. 

	— За яах вэ. Би түүнийг Жажуйд хэлээд мөчийг нь хуга цохиулчихъя. — За, за чи ийм өт хорхой шиг юмнуудтай ингэж маргаад яах юм — харин чи очоод хараацайны өндгөөр хийсэн шөл болж байна уу, үгүй юу, үзээд ир. Би идээд гадуур албан ажлаар явах хэрэгтэй байна гэж ярих завсар Зэн Чанхай аажуухан алхсаар А-жэний дэргэд очиж хар тамхины үнэр шингэсэн далбагар том ханцуйгаараа А-жэний нулимсыг арчив. А-жэнь толгойгоо цаашлуулж, түүн тийш эрхлэнгүй харцаар инээмсэглэн, 

	— Хи. Чи битгий худал хэл! гэв. 

	— Хаанаас худал хэлэх вэ дээ! Би хүнийг шийтгэнэ л гэвэл шийтгэдэг шүү дээ. Би өвгөн эзэн нь болохоор өөрөө гар хөдөлгөөд яах вэ! — Үүний өмнө чиний нөхрийг манай хаалган дээр ирж хэрүүл хийгээд байхад би аргална гэсэн биз дээ? Тэгээд, сүүлд нь цагдан сэргийлэх түүнийг шийтгээгүй юү? Гэвч өөрсдийнхөө эхнэрийг сэргийлэхэд өгч шийтгүүлэлтэй нь биш. Хүүгээрээ л шийтгүүлэх хэрэгтэй байна. Би ер худал хэлдэггүй. 

	— Хн. Худал Хэлдэггүй гэнэ ээ? Өнгөрсөн сард надад алтан бөгж авч өгнө гээд одоо хүртэл авч өгөөгүй байж, 

	— Ай, Тэр чинь өөр хэрэг шүү дээ. Тэр бол худалдаж авах юм болохоос хүн шийтгэх хэрэг биш. — Үгүй, алтан бөгж чинь ямар ашигтай юм бэ? Гартаа хийхэд гарт амаргүй. Харин би бөгж авах мөнгийг чинь кассад хадгалуулъя. Тэгвэл хүү нь төрөөд хэчнээн ашигтай байх вэ! За, хурдхан яваад хараацайны шөл юу болж байна үзээд ир. Би буцаж ирэхдээ хадгаламжийн кассаас нэг зуун янчаан авчирч өгье.Ингэвэл ямар вэ? Зуун янчаан авчирч өгнө гэдгийг сонсоод А-жэнь сэтгэл ханамжтай гарч одлоо. Би ч мөн дипломат аргатай юм аа даа гэж Зэн Чанхай дотроо инээд нь хүрсээр үлдэж, дахин орон дээрээ хэвтэж хар тамхинаасаа гаансны толгойгоор дүүргэж, баясгалантайгаар баагиулж эхлэв. 

	Гэтэл ганц ч ам дүүрэн сорж амжаагүй байтал дахин хэрүүл маргаан гарчээ. Энэ удаа нэг эрэгтэй хүний хараах хашхирах дуу нэмэгдсэн бөгөөд тэр, өвгөний эрдэнэ болсон хүү байлаа. Зэн Чанхай, энэ хэрүүлийг сонсоогүй мэт тамхиа шуналтайгаар сорж байтал тэдний дундаас нэг хурц нарийн дуутай хүн, 

	— Ичгүүргүй хар эм чи, хөгшинд нь үйлчилж чадахгүй байж, залууд нь дурлаж байна аа! Би чамд үүнийг зөвшөөрсөн үү? гэж бэргэний аашлах нь сонсогдов. Үүний хариуд А Жэнь инээж, хүү нь хашхичин эхнэрээ зодох зэрэг замбараагүй уйлаан бархираан гарч эхэллээ. “Хөгшинд нь үйлчилж чадахгүй байж” гэдэг үг нь хэдийгээр түүний мөнгө хөрөнгө, орлогод ямар нэг харшгүй боловч түүнд эвгүй юм бодогдуулав. Түүний хүү, эхнэрийгээ зодож байгаа нь “дээдсийг хүндэтгэж” байгаа хэрэг биш, өөр нууц учиртай мэт санагдав. Энэ үед хүнд хөлийн нүсэр чимээ гарч түүний бодлогыг сарниуллаа. Энэ нь түүний хүү байв. Зэн Жажуй бол 19 настай зэрлэгдүү зантай залуу бөгөөд гартаа барьж ирсэн ямар нэг номоо сандал дээр пис хийтэл хаяад орны дэргэдэх сандал дээр эцгийнхээ өөдөөс харж суув. 

	— Жажуй, өвгөн Ү эзэн нас баржээ. Чиний үеэл ах Ү Сүньфүгээс цахилгаан ирсэн байна. Чи энд ямар ажилтай биш. Маргааш Шанхай руу явж гашуудал илэрхийл. Ү Сүньфү дээгүүр доогуур их танилтай болохоор тэнд очиход чамд ямар нэг ажил олж өгч чадна!

	— Би явахгүй! Би чухал ажилтай. Харин надад одоохон хэдэн янчаан өг!

	— Юу? Бас л мөнгө авах гэж ир ээ юү? Энэ мөнгө чинь яаж олддогийг чи мэдэж байна уу? Ямар чухал ажил гэж! Түүнийгээ урьдаар хэл. Энэ үг нь өвгөн Зэнийг цочоов. Гэвч хүү нь хариу дуугаралгүй өврөө тэмтчин байж нэгэн бяцхан хар цаасан хавтас гаргаж шууд эцгийнхээ хамарт нь ойртуулан өгч сагсуудуу байдлаар,

	— Ямар ажилтай гэнэ ээ? Би онцын чухал будаалга хийх гэж байна. Энэ юү вэ? Та хар л даа!

	Зэн Чанхай үүнийг харангуут “Хятадын Гоминдан намын батлах” байхыг үзээд сэтгэл нь сэргэж нэг гараар шүүрэн авч нарийвчлан харахад аргагүй л мөн байв. Түүн дээр, “тийм муж, тийм тосгоны, тийм газрын намын гишүүн, дугаар 23” гэснээс гадна Зэн Жажуйгийн жижиг зураг наалттай байлаа. — Бас 23-рт нь орж шүү. Мөн дээгүүр орж гэж амандаа үглэн, тамхины ширээн дээрээс нүднийхээ шилийг авч зүүгээд намын батлах дээр дарсан тамгыг ажиглан харав. Ингээд маш бишрэнгүйгээр уг батлахыг эгүүлэн өгч, 

	— Үүнийг сайн хадгал! сайн хадгал! гэж захин баяртайгаар инээн, хүүгийнхээ мөрөн дээр алгадан, 

	— Одоо ч уулын оройд гарчээ. Хүчит барснаас өлөн чоно төрдөггүй гэж би чамд хэлдэггүй юү! Би будаалга хийлгүй яах вэ. Өнөөдөр орой чи өөрийнхөө нөхдийг будаалчих. Харин хэдэн юань хүрэхгүй биз дээ. Ингээд би чамд 100 юань өгье. Маргааш орой би настайчуудыг урьж будаалъя. — Ажил ч их байна шүү. Би үүнийг татаж дуусаад ярья гэж өвгөн маш их баясгалантайгаар хар тамхины орон дээр бээцгэнэн очиж хэвтээд тамхиа ховдоглон татаж эхлэв. 

	Зэн Жажуй царай дүүрэн баясгалантай, хэлэх ярихаа олж ядсан байдалтай эцэг өөдөө харж суух завсар маш болгоомжтойгоор батлахаа өвөртөлнө. Гэвч Зэн Жажуйгийн батлахаа ийнхүү хайрлан хамгаалж байгаа нь эцгээсээ өөр зорилготой байв. Үүнтэй байсан цагт эцгээсээ хэд арван янчааныг алдуулан авч болох юм гэж ойлгож байлаа. 

	Зэн Чанхай тамхи татмагц гүцтэй цайгаа авч хоолойгоо хэд хоржигнуулан зайлаад маш аяархан дуугаар:

	— Жажуй би нэг чухал зүйлийг тагнан мэдсэн... Өнөөдөр би сэргийлэхэд мэдүүлье гэж бодож байсан юм. Одоо чи очвол болж. Чи дөнгөж сая намд орж байгаа болохоор өөрийгөө тэдэнд харуулах хэрэгтэй. Ха, ха, заяа гэж сайхнаа даа. Өнөөдөр, манай гэр бүлд хоёр баясгалант явдал тохиолддог байна шүү. 

	Өөрийгөө сэргийлэхэд ажиллуулна гэдгийг сонсоод Жажуй маш их бачимдан, нүдээ бүлтийлгэн, эцгийгээ ширтэн харж сууна. Тэр уг нь сэргийлэхийн ажилд дургүй бөгөөд үүнээс гадна сэргийлэхэд очоод юу гэж хэлэхээ мэдэхгүй байлаа. 

	— Ээ дээ чи бас юм мэдэхгүй байна аа даа гэж Зэн Чанхай хайрлангуй дуугаар өгүүлээд, толгой сэгсрэн, 

	— Жажуй, энэ сууринд хар тамхины хэчнээн нууц газрууд байна? Урд гудамжинд байдаг дэлгүүрийн Сань Гүнянь ямар зочдыг хүлээн авч байна вэ? Хулгайн худалдаа, сард хэдэн удаа гааль дамжилгүй гарч байгаа зэргийг чи мэдэж байна уу гэж асуув. 

	Зэн Жажуй, түүнд хариулт өгч чадсангүй. Уг нь тэр өөрөө үргэлж янхны газруудаар хэсдэг ба урд гудамжныхаа Сань Гүняньтай ч хэдэн удаа учирсан удаатай. Гэвч өнөөдөр тийм асуултад орно гэж зүүдэнд нь ч орсонгүй. 

	Энэ байдлыг нь хараад Зэн Чанхай гуяа алгадан ха, ха гэж инээж, 

	— Залуу хүн гэдэг юмыг даанч анхаарахгүй юм аа даа. Чи одоо намын их ноён боллоо. Орчин тойрныхоо байдлыг мэдэхгүй бол чи намын их ноёныхоо үүргийг яаж биелүүлэх вэ? Чи өөрөө ямар нэг арга сүвэгчлэхгүй бол аливаа хэрэг явдал чинь өөрөө хэлж ирэхгүй шүү дээ. — Гэвч чи гутрах явдалгүй, муу хөгшин эцэг чинь “замаа мэддэг хөгшин морьтой адил” болохоор чамдаа аажмаар зааж өгч болно. Залуу Зэн энэ үгийг сонсоод бага зэрэг дургүй нь хүрч царай нь улсхийв. Гэвч нөгөө зуун төгрөгөө гартаа оруулж амжаагүй байсан учир амаа барин дуугүй суув. 

	Тэр үед түүний эхнэр нь хүүхдээ тэврэн маш ууртай орж ирээд хүүхдээ хажуугийн нэг сандал дээр зогсоон, өрөөсөн гараар түшин, нөхөртөө үг хэлэх гэсэн байдалтай түүн тийш харав. Гэвч хүүхэд нь ам хамхихгүй чанга уйлж, сандал дээр шээс алдахад шалан дээр шажигнан гоожлоо. 

	Зэн Жажуй хөмсгөө зангидан, нүүрээ үрчийлгэн босон харайж эхнэрийгээ загнахаар эргэтэл сандал дээр тавьсан ном дээр нь хүүхэд шээж навтарга болгосон харагдав. 

	— Э муу гахайн торой гэж Зэн Жажуй уурлан хашхичиж, том том алхлан очоод хөл доорх номыг нь суга татан авахад хүүхэд нь золтой л ойчсонгүй, улам чанга бархирав. 

	Зэн Жажуйн гарт “Ардын гурван зарчим” гэдэг ном байхыг хараад Зэн Чанхайн царай гэнэт хувирлаа. Тэр босож, хүү өөдөө чанга дуугаар;

	— Баларлаа! баларлаа. Дээр үеийн дайчин улсын үед энэ номыг чинь их танхимд сангийн бойпрын өмнө тавьж шүтдэг байсан юм. Тэгэхэд одоо яаж дээрээс нь хүүхэд шээлгэж болох юм бэ? Гаднын хүнд мэдэгдсэн бол чи толгойтой үлдэнэ ээ! Бүр балрах байсан гэв. 

	Зэн Жажуй эхнэрийгээ зодсонд хүүхэд, хүүхний уйлах, Зэн Жажуйн хашхиран хараах дуу жижиг байшингаар дүүрлээ. 

	Зэн Чанхай толгой сэгсрэн, хар тамхи татаж байснаа санаа алдаад цагдан сэргийлэхэд очих чухал ажил нь санагдахад энэ дуу шуугианы дундуур шалмагхан хувцаслаж гарч одлоо. 

	 

	* * *

	 

	Гудамжинд хөгжилтэй хэвээр байв. Энэ Шуанчяо суурин бол зуу орчим мянган оршин суугчидтай, барьцаалан зээлдүүлэх газар болон мөнгө арилжих хоёр гурван газар, ресторан зэрэгтэйгээс гадна Ү Сүньфүгийн хувийн цахилгаан станц, будааны үйлдвэр, шар тосны үйлдвэр байгаа бөгөөд эдгээр нь ихээхэн мандан цэцэглэж байгаа юм санж. 

	Зэн Чанхай гудамжны хөдөлгөөн, үзэмжит өндөр байшин зэргийг сонирхон ажиглаж явтал гэнэт түүний толгойд хэрэв намайг ноёлог байх үед ийм байсан бол хэдэн арван түмийг оруулж амжсан байхгүй юу! гэж бодож түүний урам нь хугарч алхалт нь аяндаа удааширлаа. 

	«Тайбайлөү” рестораны хавьд хүрч иртэл хүмүүс олширч тэдэнд тулж зогсов. Хүмүүсийн дотроос нэг хүн түүний гараас чангааж, 

	— Ийм түгшүүртэй үед чи хаачих нь вэ? гэж асуухыг сонсоод Зэн Чанхай гайхан эргэж харвал хар тамхи зардаг Ли Сы байлаа. 

	Ли Сы хэдийгээр түүний дотнын нөхөр боловч гудамжинд, ийм олон хүний дунд түүний гар хөлөөс чангааж, түүнийг хүндэтгэхгүй “чи” гэж дуудан, түүнтэй эн зэрэгцэж байгаа зэрэг нь Зэн Чанхайд аягүй байсан боловч тэр амаа хавчин аятайхан царай гаргаж, инээмсэглэх дүр үзүүлэн, 

	— Цагдан сэргийлэх дээр очих хэрэгтэй явна. 

	— Очоод хэрэггүй. Өнөөдөр тэд ямар ч хэргийг хэрэгсэхгүй гэж Ли Сы маш их мэдэмгий байдалтай яг л тэндхийн нэг салбарын дарга шиг хэлэхэд, 

	— Яагаад? Дарга нь солигдоо юу? гэж сонирхон асуув. Ингэж асуусандаа түүнд хэтэрхий их биширсэн болов уу даа гэж ичингүйрэн гэмшив. Гэтэл түүнийг хэлсэн үгэндээ гэмшиж байгааг Ли Сы анзааралгүй, мөн гараас нь чангаан “Тайбайлөү” рестораны өнцөгт очоод чихэнд нь шивнэн ярьсан нь:

	— Чи ер нь юү ч сонсоогүй юм уу?

	— Юуны тухай?

	— Эвхамтын дээрэмчид, Чиличяо тосгонд ирээд өнөө орой манай сууриныг дээрэмдэх гэж байна. 

	Энэ үгийг сонсоод Зэн Чанхайн зүрх нь цохиж царай нь хувирлаа. Гэвч Зэн Чанхайн энэ цочилт нь Чиличяо тосгонд эв хамтын цэргүүд ирээд өөрийн сууриныг нь дээрэмдэх гэж байгаад цочсон биш, харин түүний нууц нь олон түмэнд илэрхий болж анх удаа “гавьяа” байгуулах гэсэн нь ингэж замхарсан учир сэтгэл зүрх нь өвдөж байгаа юм санж. 

	Гэвч хашир өвгөн тэр даруйдаа тайван байдалтай болж, толгой сэгсрэн зориуд итгэхгүй дүр үзүүлэхэд, 

	— Чи итгэхгүй байна уу? Үнэний нь хэлэхэд, үүнийг төдий л олон хүн мэдээгүй байгаа. Би батальон дарга Хэгийнхнээс сонссон. Хороон дарга цоохор Вангийн хөлөг онгоцыг хөлслөөд эхнэрийгээ сянь руу явуулсан байна гэж Ли Сы их л санаа тавьсан байдалтай намуухан дуугаар хэлэхэд, Зэн Чанхайн царай цайран цагаарав. Цагийн байдал ингэж хувирсныг тэр сая олж мэдлээ. А Эрийн хэлдгээр Чиличяо тосгоны хэнгэрэгтэй худалдаачид гар хоосон хүмүүс биш, зэвсэг барьсан нь эв хамтын цэргүүд гэдгийг сая мэдлээ. Зэн Чанхай энэ үгийг сонсоод аргагүй л тэсэж чадалгүй сандран:

	— Эвхамтын дээрэмчид хэчнээн буутай юм бэ? гэж асуув. 

	— Зуу гаруй буутай юм байх гэхэд, Зэн Чанхай сэтгэл уужирч миний төлөвлөгөө ч их эвдрэхгүй юм байна даа гэж бодоод Ли Сыг харж инээмсэглэн, 

	— Зуу гаруйхан буутай гэнэ ээ? Тэгвэл энд суурины нэг батальон цэрэг байхад юунаас айдаг юм!

	— Нэг батальон гэнэ ээ? Тэд хамаарахаа больсоор гурван сар болж байна. 

	— Тэгвэл сэргийлэхийн анги бий шүү дээ. 

	— Тэднийг арван хүнтэй гэж бодоход, хар тамхины арван нэгэн гаанснаас өөр юү байх вэ! Ер нь чамд зөвлөхөд эртхэн зайлбал дээр байх аа! Тоглож байгаа юм биш шүү. Ойрын хоёр өдрөөс цагийн байдал ширүүсч байна, Гэтэл чи хар тамхины орон дээрээ А Жэниэ тэвэрч хэвтсээр байгаад юу ч мэдсэнгүй л дээ.

	— Гэхдээ гайгүй өнгөрч ч магад. Гэвч анхааралтай л байх хэрэгтэй. Би өөрийн захиргааны хүмүүсийг буу зэвсэг бэлтгүүлэн, өнөө шөнө унтаж болохгүй гэж тушаасан гээд Ли Сы шууд алхлан одлоо. 

	Зэн Чанхай чухам яах аргаа олохгүй, хуучин газраа бодол болон зогссоор үлдэв. Ингэж зогсохдоо цагийн байдал ингэж ширүүсэж байхад яавал дээр вэ? Батальон дарга Хэгийн авгай шиг л замаа бодвол дээр юм уу? “Гавьяа” байгуулна гэдэг маань өнөөдөр өнгөрчээ. Одоо сэргийлэхэд очихын оронд урьдаар гэртээ харьж, шийдсэн нь дээр гэж бодоод буцаж явлаа. 

	Түүний буцаж ирэхэд гэрт нь нэг хүн хүлээж байв. Тасалгааны бүдэг гэрэлд сармигар сахалтай хүн суух нь харагдав. Тэр нь Ү Сүньфүгийн ордны аж ахуйн ерөнхий эрхлэгч бөгөөд хавь ойрынхоо хүмүүст жаахан сахалт Фэй гэж нэрлэгддэг Фэй Шаошэн байлаа. Түүнийг орж очингуут урдаас нь:

	— Аа! Яасан сайн юм. Та хүрээд ирэв үү? Би ямар ажилгүй явах биш. Сая Сүньфү эзэн Шанхайгаас цахилгаан ирүүлж. Гурван өдрийн дотор нэг зуун мянган юань илгээ. Энэ тухай Зэн ахтай ярилцвал сайн гэсэн байна гээд, шиг, шиг инээхэд Зэн Чанхай бас л мөнгө гэдэг үгийг сонсоод зог тусан зогсов. 

	— Би сая дансы чинь бодлоо. Зэн ноёнтны энд нэг зуун хорин мянган юанийн хугацаа хэтэрсэн зээлдүүлэг байна. Би уг нь Зэн ноёнтонд ам ангайхгүй байсан юм. Гэтэл Сүньфү эзэн хатуу шаардсан цахилгааныг ирүүлсэн учир би ганцаараа амжуулж чадахгүй болохоор Зэн ноёнтныг туслах байх гэж маш их итгэж байна гэв. 

	Энэ үгийг сонсоод Зэн эзний царай аягүйцэн барайв. Тэр, угаас жаахан сахалт Фэйг жигшин үздэг бөгөөд жаахан сахалт Фэйг Ү Сүньфүгийн ордны ерөнхий эрхлэгчээр хэдэн жил ажиллаад бүр таргалж. Энэ муу золиг ах дүү бидний хооронд үргэлж хутгадаг учир бидний эвийг эвдэж байдаг юм гэж ярьдаг байжээ. Гэтэл өнөөдөр түүнийг ингэж “залуу эзэн Ү Сүньфүтэй” адил тэднийд ирж иймэрхүү асуудлыг тавьж байгаа болохоор түүний арга барагдсан байртай, 

	— Шаошэн ах минь, чи ёстой үнэнч хүн байна шүү. Чамайг их өөрөөр харж үзэж бай гэж би, Сүньфүд заавал хэлнэ.

	— Хүн хэлэхэд үнэхээр үнэмшмээргүй юм даа. Өвгөн эзэн Ү Шанхайд очсон дороо нас барсан байна! Энэ тухай надад яаралтай цахилгаан ирсэн. Би оршуулгын гол ажилд нь оролцохоор өнөөдөр орой явах гэж бодож байна. Би аливаа бүхнийг түүнтэй тодорхой ярилцах учир чи энэ талаар сэтгэлээ тайван байлга гэж хэлэв. 

	— Тийм ээ. Өвгөн эзний нас барсан тухай, бид ч түүгээр цахилгаан мэдээ хүлээн авсан. Гэвч оршуулгын гол ажилд Зэн эзэнтэн таныг оролц гэж урьсныг би мэдээгүй гээд жаахан сахалт Фэй түүний санааг бүрэн ойлгосон байртай хуурамчаар инээмсэглэн босож салах ёс гүйцэтгэн явах гэтэл, Зэн Чанхай түүнийг дуудан, 

	— Битгий яар! Чи жаахан суу л даа. Чамтай бас солимоор хэдэн үг байна. — Ү Сүньфү энэ зуун хэдэн мянган юанийг яаралтай л хэрэглэх гээд байгаа байх. Ингэхэд одоо чи чухам хэчнээнийг цуглуулаад байна вэ?

	— Хагаст нь ч хүрээгүй. Тавьхан мянга гэж жаахан сахалт хэвийн байдлаар инээмсэглэн хуучин суудалдаа суухад Зэн Чанхай их л тавгүй байдалтай байв. 

	Жаахан сахалт Фэй бол ёстой үнэг шиг зальтай хүн бөгөөд Ү Сүньфүг энэ авга ахдаа хэзээний дургүй гэдгийг сайн мэддэг байлаа. Гэвч үүний нь мэдэгдэхгүйг хичээн байв. Энэ үед Зэн Чанхай өөд харахад тэр нь “их эзний” байртай байхад энэ эзэн үнэхээр танигдахааргүй байна гэж инээд нь хүрч суув. 

	— Дөнгөж тавьхан мянга гэнэ ээ. Бодвол түүнийгээ явуулаагүй биз дээ? Түүнийгээ аваад ирээрэй. Би өнөө орой аваад явъя гэхэд, жаахан сахалт Фэй, энэ чинь юү гэнэ вэ? гэж гайхсан байртай, сармигар хэдэн сахлаа илэн, түүний үрчгэр туранхай царай өөд онийсон нүдээр харж суув. 

	Зэн Чанхай шийдэмгий байдлаар цааш үргэлжлүүлэн ярьсан нь:

	— Чи түүнийгээ одоохон надад авчирч өг! Чиличяо тосгонд эв хамтын дээрэмчид ирээд өнөө шөнө манай сууриныг дээрэмдэх гэж байгааг чи мэдэж байна уу? Тэр тавин мянган юанийн чинь өнөө шөнө энэ сууринд хонуулж ер болохгүй. Сүньфүгийн үйл явдал миний үйл явдалтай нэг болохоор би яаж гараа хумхин хажуугаас нь харж суух вэ дээ.

	— Өө, тэр чинь аль өглөө тарсан цуу үг шүү дээ. Би энэ тухай эртээ Сүньфү эзэнд цахилгаан явуулж яах тухайн хариуг авсан. Өнөө орой ямар ч салхи гарч өвс хийсгэсэн би энэ тавин мянган юанийг аргалж чадна. Энэ надад оногдсон үүрэг болохоор яаж бас л Зэн ноёнтноо зовоох вэ дээ!

	— Хэрэг гарсан цагт нь хариуцаж чадна гэнэ ээ?

	— Тийм ээ. Зэн эзэнтний сайхан сэтгэлгээнд чин сэтгэлээсээ баярлалаа гээд босож явах гэснээ дахин сууж Зэн Чанхайн хорсолтой бөгөөд гунигт царай руу харан, 

	— Өнөө орой заавал ийм хэрэг гарна гэдгийг та хэнээс сонсов?

	— Батальон дарга Хэ надад өөрөө ярьсан юм. Тэр ч гэсэн саяхан сонссон мэдээ бололтой. Жаахан сандарч байна бил ээ. Цоохор Вангийн хөлөг онгоц сянь руу ямар хүн тээж явсныг чи мэдэж байна уу?

	— Тийм, тийм. Батальон даргын авгай сяний даргын гэргийд айлчлахаар явсан шүү дээ. — Өө, энэ тухай ярьж байгаа юм уу? Харин өнөөдөр хоёр цагийн үед батальон дарга Хэ сууриныг аюулгүй байлгах тухай үүргийг бүрэн хариуцахаар худалдааны хороотой ярилцсаныг хорооноос Зэн эзэнтэн сонсоогүй байж магад. Батальоны дарга, худалдааны хорооноос гучин мянган юанийг урьдчилан зээлье гэсэн гэнэ. 

	— Худалдааны хороо түүний нь зөвшөөрөө юү?

	— Зөвшөөрөлгүй яах вэ. Мөнгийг нь хүргээд өгчихсөн. Хүүе, орой болчихлоо. Бас бус ажил байгаа юм сан... 3эн эзэнтэн хэдийд хөдлөх вэ? Аягүй бол очиж амжихгүй байж магад юм байна даа! гээд жаахан сахалт Фэй яаран гарч одлоо. 

	Зэн Чанхай их танхимын үүд хүртэл түүнийг үдсэн болоод ууртайгаар эргэж шүдээ зуун их танхимын дотуур хий ийш тийшээ алхална. 

	Саяны өнгөрсөн гурван цагийн дотор тэр хэчнээн олон төрлийн бодлогыг явуулсан боловч тэр нь бүгд хоосон өнгөрлөө. Ялангуяа хамгийн сүүлчийн тавин мянган юанийг гартаа оруулж чадаагүйдээ жаахан сахалт Фэйг занан жигшиж байлаа. Түүнээс яаж байгаад нэг хариугаа авъя даа гэж бодол бодон явсаар цэцэгт танхимын үүдний довжоонд тулж ирэв. Өрөөний дотор дэнгийн шар гэрэл сүүмэлзэнэ. Тэр, хурдлан явж өрөөнд ортол гэнэт дуу чимээ гарч хар тамхины орон дээрээс хоёр хүн сандран босож байгаа нь дэнгийн гэрэлд бүртэлзэн харагдахад нарийвчлан харвал түүний хайрт хүү Жажуй, бага хатан А Жэнь хоёр байх нь тодорхой харагдав. 

	«Малууд” гэж Зэн Чанхай өөрийн эрхгүй дуу алдан чангаар хашхирч, нүд нь харанхуйлан, хөл нь халуу оргиж, зүрхэнд нь гал асах шиг болоход түүний бүх тэнхээ нь алдарсан байдалтай зөөлөн сандал дээр сууж, уйлах гэж байгаа хүүхэд шиг нүүр нь үрчгэнэн таталдаж, шингэн хэдэн сахал нь чичирхийлэн хөдөлж байлаа. Тэднийг дахин харвал А Жэнь зугтан арилж, ганцхан Жажуй хар тамхины орон дээр эцэг өөдөө нохойн гөлөг шиг гөлгөнөн харж суув. 

	Хүүгийн ёс бус байдал, А Жэний ичгүүргүй явдал, жаахан сахалт Фэйн хорсолт ажиллагаа, Чиличяо тосгонд гарсан эв хамтын аюулт хэрэг зэрэг олон төрлийн жигшүүрт явдал Зэн Чанхайн толгойд эрээлжлэн яах аргаа олж ядан байтал бие нь жаахан сэхээрэх шиг болж хоолойгоо засаад, 

	— Муухай хар ховдог мал. Бэлэн хөрөнгөө байсаар байтал гадуур яваад шалиглахгүй, гэртээ байгааг бэлчилнэ гэнэ ээ! Үхэж байсан новш минь, түүний чинь их гэдэстэй болчихвол гарсан нохойн гөлгийг нь хүү чинь гэх үү? Дүү чинь гэх үү? гэж хүүгээ аашилж байтал алсад цагаан сарын шинийн нэгэнд пуужин тавьж байгаа юм шиг буун дуу пижигнэхэд, Зэн Чанхай үсрэн босож, 

	— Сүйд боллоо. Сүйд боллоо. Мал минь чи аль хэр хол байгааг гарч харахгүй юугаа хийж зогсоод байгаа юм бэ? гэж галзуурсан юм шиг хашхирахад Зэн Жажуй үг дуугүй, за яамай даа гэсэн байртай эргэн явтал гэнэт үс толгой нь арзайн сэгсийсэн нэг хүүхэн уйлсаар орж ирэв. Тэр нь А Жэнь байлаа. Тэр, Зэн Чанхайг тэврэн авч могой шиг гулзайн унаад, 

	— Бага эзэн л намайг бузарлалаа. Намайг зөвшөөрөхгүй байхад тэр, тэр... гэж уйлахад, бүх хүчээр түүнийг түлхэн салгаад, ууртаа үг ч хэлж чадсангүй. Энэ үед буун дуу улам ойртож хүмүүсийн хашхиралдах дуу сонстов. 

	Зэн Чанхайн эхнэр нь хүүхдээ тэвэрсээр уйлан орж ирэхэд, хойноос нь хүүхэд асрагч, зарц эмэгтэйчүүдийн зэрэг хэсэг айн сандарсан хүмүүс цувран орж ирлээ. 

	Гэнэт буун дуу зогсож, алсад хүмүүсийн үймэлдэх чимээ сонсогдоно. Цэцэгт танхимын гаднах царс модон дээр сууж байсан хэсэг хар хэрээ сүр сар хийн нисэж, зарим нэг нь танхимд орж ирлээ. Хүүхнүүд чимээгүй болж ганцхан хүүхэд л уйлсаар байв. Зан Чанхайн сэтгэл жаахан уужирч нүдээ нээн харахад хар тамхи татдаг орон дээр нь хүүхдийн шээсэнд норсон нөгөө “Ардын гурван зарчим” гэдэг ном байхыг хараад шалмагхан авч, өвдөг дээр бохирон сууж, номоо толгой дээр тавиад, 

	— Тэнгэр эзэнтэн минь! Гэгээн ивээлдээ багтааж амийг минь өршөөн соёрх. Би таныг үргэлж шүтэж биширч байдаг гэж чанга дуугаар өршөөл гуйж байтал бууны дуу урьд урьдынхаас улам ойрхон дуугарч, пулемётын дуу ч сонсогдлоо. Зэн Чанхай босон харайж, барьж байсан номоо чулуудаад үг дуу ч үгүй дотор өрөө рүүгээ гүйв. Гэтэл А Эр дотроос гүйн гарч ирсэн учир тэр хоёр мөргөлдөн, Зэн Чанхай ойчив. А Эр, түүнийг ер хайхарсан шинжгүй, 

	— Хойд хашаа руу орцгоо, ногоон дотор ороод хэвтчих. Зэрлэг сум гэдэг чинь аюултай шүү. Гудамжаар дүүрэн цэргүүд. Урд хойд хаалган дээр ч цэргүүд байна. 

	— Юу? Эвхамтын дээрэмчдийг цохиж ухраагаа юу? гэж Зэн Чанхайн хаанаас нь гарсан хүч вэ гэмээр А Эрийн гараас татан асуухад, 

	— Цэргүүд, цагдан сэргийлэхийнхэнтэй ч байлдаж байна. Цэргүүд цэргүүдтэйгээ ч байлдаж байна гэв. 

	— Чи битгий дэмий чалч! Юу гэж дэмий яриад байгаа юм гэж эзэн хүний ширүүн дүрээр загнан сүрдүүлэв. Гэвч эргэж хартал хашаан дотор нь түймэр гарсан мэт гал улалзан, бууны дуу пижигнэн байхыг хараад эхнэр, зарц нартаа юмаа хурдан янзал гэж тушаав. Өөрөө нэг дэнлүү барьж цэцэгт танхимын баруун урд буланд байгаа ширээн дээрх хайрцгийг нээж, тариачны газрын бичиг, мөнгө зээлдүүлсэн баримт, хадгаламжийн баримт зэргийг гарган нэг уут руу чихэж хийв. 

	Энэ үед Зэн Жажуй үг дуу ч үгүй орон дээр сууж байснаа босон харайж бичиг дансны хайрцагт нэг юм эрж эхлэв. Гэнэт хүмүүсийн хашхиралдах дуу тэдний хажууд дуугарах шиг болоход Зэн Чанхай бичиг дансаа тэр дороо хаяад хайрт хүүгээ ч хайхралгүй орхиж, зугтан явах гэтэл бас нэг хүнтэй мөргөлдлөө. Тэр нь А Жэнь байсан бөгөөд Зэн Чанхайг тэврэн авч. 

	— Өвгөн эзэнтэн минь намайг өршөө гэж хахир нарийн хоолойгоор уйлан гуйж байв. Энэ үед бамбар барьсан долоо найман хүн цэцэгт танхимд дайран орж ирлээ. Тэдний дотор өөрийнхөө нөхөр байхыг хараад А Жэнь ямар ч аргагүй болон сандарч хөл нь мэдрэлгүй болох шиг болж шалан дээр бохирон толгойгоо тэврэн суув. 

	Зэн Чанхай, энэ дүйвээнээр хүн харахын завдалгүй цаашаа амь тавин зугтлаа. 

	— Ичих нүүргүй, эмэгтэй хүний энэрэх сэтгэлгүй эхнэр минь, зөнөг новш чинь хаа байна? гэж А Жэний нөхөр урагш давшлан ширүүнээр асуухад А Жэнь уйлсаар суув. Тэдний хоёр нь Зэн Жажуйг баривчлан бүсэндээ гар буу хавчуулсан нэг залуугийн өмнө аваачив. 

	— Хөгшин нохой, хойшоо зугтлаа. 

	— Жинь Бао, түүнийг хөөхийн хэрэггүй. Манай ардын хүмүүс бүгд түүнийг танина! гэж ярилцан байтал Жажуйгийн эхнэр дотор өрөөнөөс арзайсан үстэй гарч ирээд нөхрийгөө баривчлагдсан байхыг нь харж түүн тийш амь тавин тэмүүлэхэд хажууд нь байсан хүмүүс түүнийг түлхэж, 

	— Чи яах нь вэ? гэхэд

	— Яах нь вэ гэнэ ээ? Та нар яагаад миний нөхрийг баривчилж байгаа юм бэ? гэж тэр, шалан дээр суун галзуурсан юм шиг хашхичиж байснаа гэнэт А Жэнийг хажуудаа байхыг хараад түүнийг урж хазлан:

	— Энэ бүхэн ганцхан чамаас л болж байгаа юм! Хөгшин, залуу бүгдийг нь... чамайг ална даа! гэж байтал бамбарын гэрэл, хүмүүсийн хашхичих дуу дахин гарч гурван хүн Зэн Чанхайг чирсээр орж ирлээ. Тэдний нэг нь А Эр байв. Зэн Чанхайн бүх хувцас нь үнс шороо болж амь аврахыг гуйж байлаа. А Жэний нөхөр урагш гүйн очиж түүний нүүр лүү нэг удаа хүчтэй цохиод, шүдээ зуун, 

	— Зөнөг нохой, чи бас амь авар гэнэ ээ? гэхэд, 

	— Түүнийг цохиж алъя, түүнийг мөчөөр нь тастаж алъя. Түүний арьсыг нь хуулъя гэж уур хилэн нь бадарсан хүмүүс тал талаас нь хашхичин байхад бүсэндээ гар буу хавчуулсан нөгөө залуу, хүмүүсийг хориглон, 

	— Та нар битгий журам алдуул, урьдаар байцаан шүүх хэрэгтэй гэж ширүүнээр хэлэв. 

	— Түүнийг шийтгэ, түүнийг шийтгэ. Тэр миний мөнгө, газрыг минь дээрэмдсэн. 

	— Муу хөгшин нохой, миний эхнэрийг хүчиндэн авч, бас цагдаагаар намайг зодуулсан шүү дээ. 

	— Цагдаа нараар манай өдий төдий нөхдийг баривчлуулсан. Бид түүнийг амьдаар мөчийг нь тастан албал зохино гэж түүний хэргийг хүмүүс илчилж байтал, 

	— Ха, чамайг харахад лав гоминданы гишүүн бололтой гэж нөгөө залуу дарга нь гэнэт түүн өөд халдан эхэлсэн тул Зэн Чанхайн зүрх хүчтэй цохилж одоо ч горьдлогогүй боллоо гэж бодон хамаг бие нь сулран салгалж, 

	— Биш, биш! Би гоминданыг өшин үздэг! Сүнь Чуанпиний15 үед би түүнд туслан гоминданы өдий төдий гишүүдийг баривчлуулан буудуулсан. Чи итгэхгүй бол очоод шалга. Үүнийг миний хажууд байгаа А Эр сайн мэднэ. А Эр! Тийм ээ?

	— Гэвч чи одоо мөн! Чиний хүү чинь юү хийдэг бил ээ? гэж нөгөө залуу мөн түүний үгийг таслан, Зэн Жажуй өөд харахад, 

	— Би биш, би биш гэж хашхирахад тэнд сая хэрэлдэн уралцаж байсан хоёр эмэгтэйн нэг А Жэнь гэнэт босон муухай чангаар хашхиран:

	— Чи мөн. Чи мөн! Чи сая нэг хар хавтастай юм гаргачхаад намайг сүрдүүлж, намайг ятгаж байгаагүй юү? Чи л намайг хорлосон. 

	— Жинь Бао минь намайг уучил. Эд намайг хүчээр сүрдүүлж байсан шүү дээ. Эд чинь эрхтэй тушаалтай хүмүүс! Энэ үед пулемётын дуу дахин гарлаа. Бүсэндээ гар буу хавчуулсан тэр залуу гадагшаа харснаа буугаа суга татан авч чанга дуугаар, 

	— Хоёр хүн энд үлдээд юмыг нь харж бай. Зөнөг Зэнийг хүүтэй нь туугаад яв гэж тушаагаад бүгд гарч одлоо. Шалан дээр мангууран сууж байсан Зэн Жажуйн эхнэр гэнэт босон харайж, тэдний хойноос гүйснээ, ямар нэгэн юманд бүдрэн уналаа. Тэднийг харгалзагчаар үлдсэн А Эр, нэг тариачин хоёр түүнийг сугадан босгоод, түүнд. тал зассан янзтай:

	— Чи галзуурч байна уу? Энэ чамд хамаагүй хэрэг! Гомдол байвал заалдах газартай, зээлсэн бол буцааж өгөх эзэнтэй байдаг! Хойд хашаа руу очъё. Ингэж хамаагүй аашилж болохгүй. 

	 

	* * *

	 

	Тэр үед, Зэн Чанхай хүүгийнхээ хамт чирэгдэн түлхэгдсээр гудамжинд гарахад хүзүүндээ улаан алчуур зүүсэн тариачид гурав дөрвөөрөө, зарим нь буутай, зарим нь шийдэмтэй, ийш тийшээ гүйлдэн байлаа. Тэдний урдаас мөн буугүй хэсэг хүмүүс нэг хүнийг тууж айсуй бөгөөд тэр нь Ли Сы байлаа. Тэр хоёр зөрөхдөө зөвхөн нүдээрээ дохилцон өнгөрөв. Зэн Чанхай тэд баруун тийш явсаар байв. Тэдний дээгүүр пулемётын сум үе үе шунгинан өнгөрч, дэлгүүрүүд бүгд хаалгаа түгжиж, ямар нэг газарт түймэр гарсан юм уу гэмээр утаа униар татаж, хэншүү хярвас үнэртэн байв. 

	Нэг тохойг тойртол өмнө талд нь шүнчан гэдэг дайвар худалдааны өндөр хэрэмд тулсан тул цааш явж болохгүй боллоо. Залуу, хөгшин Зэнийг авч яваа тэр долоо, найман хүн янз бүрийн зэвсгээр зэвсэглэсэн тариачид ба хүзүүндээ улаан юм уясан цэргүүд рүү очив. Гэнэт шүнчан гэдэг дайвар худалдааны газрын хэрмэн дээрээс пулемётоор” «буудаж, тэдний өмнүүр цахилгаан шиг нарийн улаан гал татуулахад, “Дарцгаа!” гэдэг чанга дуу олны дундаас цуурайтав. Залуу, хөгшин Зэнийг авч явсан тэдгээр хүн бүгд хэрмийн ёроолоор таран хэвтэхэд винтовын сум тэдний толгой дээгүүр исгэрэн өнгөрч байв. Зэн Чанхай үхсэн хүн шиг гулдайн хярж хэвтэх ба хүү нь их л айсан байдалтай урдах пулемётынхоо сумны гэрлийг харж хэвтэнэ. Энэ үед шүнчан худалдааны газрын ард их тэсрэлт гарч хар утаа агаарт тулан улаан гал огторгуйд дүрэлзэн, пулемётын дуу цөөрөв. Гэвч “Дайраад! дайраад!” гэдэг чих дүлийрэм сүрт дуу цуурайтан, тоо томшгүй олон хүн газраас босон салхи шиг дайран орлоо. 

	Залуу, хөгшин Зэнийг харгалзан явсан хүмүүс мөн урагш гүйн явснаа хоёр хүн буцаж ирээд тэр хоёрыг авч эргэж арваад алхам гүйтэл хэрмийн дээрээс дахин пулемёт шүршсэн тул тэр дөрөв газарт унав. Пулемётын дуу улам цөөрлөө. 

	Зэн Жажуй, газар дээр хэвтэж байхдаа өөрийгөө үхлээ гэж боджээ. Гэвч гар хөлөө хөдөлгөн үзэхэд хуучин хэвийн байдалтай, энд тэнд нь өвдөх юмгүй байсан тул босож суув. Хажуу тийшээ харвал нөгөө хоёр тариачин нь ямар ч амьсгаагүй, эцэг нь түрүүлгээ харан нүүрээрээ газарт шааж амаа том ангайлган цус гоожуулан хэвтэхийг хараад үсрэн босож гүйлээ. 

	Тэр санд мэнд гүйн яваад нэг гууг гарах гэтэл хөлд нь ямар нэг зөөлөн юм тээглэн унав. Гэвч тэр яаран босож дахин цааш гүйх завсар шүнчан худалдааны газар өөд эргэн харвал тэнгэр тулам улаан гал дүрэлзэн, бууны дуу энд тэндгүй пижигнэн, хүмүүс хашхиралдан байх бөгөөд энэ үед бас нэг зөөлөн юм дайралдахад түүнийг ажин харвал хүзүүндээ улаан юм уяж, гартаа буу барин үхсэн нэг хүн хэвтэж байхыг хараад түүний сэтгэл сэргэх шиг болж улаан даавууг нь авч хүзүүндээ уяад гар бууг нь авч цааш мөн гүйлээ. 

	Бууны дуу цөөрч, түймэрт шатаж байгаа зүйлүүдийн очны тачигнах, хүмүүсийн хашхиралдах дуу алсад цуурайтна. Энэ нарийн гудамжинд үхсэн мэт анир чимээгүй, айлууд бүгд хаалгаа янгинатал түгжээд гэрлээ унтраажээ. Зэн Жажуй урагш алхлан явангуут идэш эрсэн золбин нохой шиг ийш тийшээ гөлөлзөн харж явах бөгөөд гудамжны үзүүрт шахаж ирэхэд урд нь нэг гэрэлтэй байшин үзэгдсэн тул тэр гэнэт зогслоо. Хэсэг зуур түдгэлзэн зогссоноо очиж хаалгыг нь цохитол, 

	— Омитофо16 минь буцаад ирэв үү гэх залуу эмэгтэй хүний нарийн дуу хаалганы цаад талд гарч хаалгыг тайлан өгөв. Гэвч тэр эмэгтэй, нэг танихгүй, муухай зүс царайтай, гар буу барьсан хүн зогсож байхыг хараад дуу алдан эргэж гүйлээ. Зэн Жажуй үг дуу ч үгүй түүний хойноос хөөхөд тэр эмэгтэй сандарснаасаа болж байшингийнхаа өмнө бүдрэн уналаа. 

	Зэн Жажуй, түүнийг хайхралгүй хажуугаар нь байшин руу гүйн ороход урдаас нь үрчийж атирсан царайтай нэг эмгэн сандран гарч ирээд түүнтэй тулгарав. Зэн Жажуй мөн түүний хажуугаар орж шатаар шууд дээшээ гаран унтлагын өрөөнд ороход бяцхан дэн сүүмэлзэн асаж, торгон бүрхүүл нь орныхоо урд руу унжиж байв. 

	Зэн Жажуй түүнийг сөхөн харвал бяцхан хүүхдийн улаан нүүр ногоон дурдан хөнжлийн цаанаас гялтайн харагдахад хөнжлийг нь хуу татан хаяад орны урдах шүүгээг нэгжин юм эрж байтал, 

	— Ээж ээ, ээж ээ! гэж нөгөө хүүхэд уйллаа. Зэн Жажуй цочихдоо түүн тийш буудсанд бяцхан өрөөнд чанга цуурайтан тасхийхэд Жажуй өөрөө цочин буугаа шалан дээр унагаав. Гэтэл орон дээрх хүүхэд улам ч чанга бархирахад гаднаас нөгөө залуу эмэгтэй уйлан хайлсаар гүйн орж ирлээ. Тэр гүйн ирж хүүхдээ орон дээрээс тэврэн авч орныхоо өмнө Зэн Жажуйн өөдөөс эгцлэн харж зогсов. 

	Зэн Жажуй, газраас буугаа авч тэр хүүхэд тэвэрсэн эмэгтэй өөд чиглүүлэхэд өөрийн нь царай пад харлан, зүрх нь түг түг лугшиж байтал нөгөө хөгшин эмгэн орилж бархирсаар гүйн ирж түүний хөлд сөгдөн мөргөж:

	— Их эзэн минь, амь өршөө... амь өршөө, эд мөнгө бэлэглэе гэхэд Зэн Жажуй, 

	— Аваад ир! хурдан гэдэг хоёр үгийг зоримгоор хэлж бууныхаа амыг шал руу харуулав. Залуу эмэгтэйн өвөрт байгаа бяцхан хүүхэд уйлах завсар толгойгоо эхийнхээ өвөр лүү шигтгэн “ээж ээ” гэж аяархан дуудна. Өөрийн хайрт үрээ амьд байхыг хараад тэр залуу эмэгтэй тайвширч, баясгалантайгаар инээмсэглэв. 

	Түүний энэ эелдгээр инээмсэглэх царайг хараад их гудамжинд байдаг Мяньхуа дэлгүүрийн эзэн авхай байхыг гэнэт таньж сэтгэл ихээр хөдлөн, урьд нь түүнийг харах бүрдээ хамаг анхаарал нь татагддаг байсан тул энэ удаа ийнхүү дайралдсандаа өөрийн эрхгүй түүн тийш дүүлэн очиж орон дээр нь даран авч хувцсыг нь тайлахаар урж тасчин эхэллээ. Ийм ер бусын түрэмгийлэлд дайрагдсан тэр эмэгтэй гэнэт үхсэн мэт гайхан цочсоноо агшин зуур түүнтэй эрэмгий тэмцлийг явуулан, түүний зэрлэг хөх царай өөд хорсолтойгоор эгцлэн харав. 

	— Их ноёнтон минь, их ноёнтон минь! амь уучил, амь уучил! түүний минь амийг уучил гэж үглэж гуйсаар нөгөө эмгэн тэвэр дүүрэн эд хөрөнгө, мөнгө зэргийг шалан дээгүүр цувуулан түүний хөлд унахад, 

	— Зайл! гэж хөгшин эмгэнийг хүчтэй тийрэн унагалаа. 

	Энэ үед тэр эмэгтэй бүх хүчээр түүний дороос холбирон босож, галзуурсан мэт;

	— Би чамайг таньж байна. Чи бол муу мөлжигч Зэнгийн бэлтрэг! Би чамайг танина гэж чангаар хашхирахад Зэн Жажуйн царай гэнэт барсхийн хувирч орны ирмэг дээр тавьсан буугаа шүүрэн авч залуу эмэгтэй рүү чиглүүлэн буудлаа. 

	
ТАВ

	Нэг өдөр өнгөрлөө. 

	Шуанчяо суурины дээрэмдэгдсэн тухай, Шанхайн сонины нэгэн өнцөгт хэдэн мөр мэдээ нийтлэгджээ. Ойроос ийм явдлууд олширсон учир ийм явдлыг ихээр нийтэлбэл хүмүүст муу нөлөө үзүүлнэ гээд аль болохоор цөөн тоогоор нийтэлж байсан боловч энэ тухай мэдээг шанхайнхан үзээд үнэ ханш нь үргэлж буурч байдаг мөнгөн хонжворын мэдээ үзсэнтэй адил бас л хэрэг гарч, зол болж манай нутагт л гараагүй бол яамай даа! гэж бодоцгоодог болжээ. 

	Жил бүр иргэний дайн тасралтгүй явагдаж, тариачдын хөдөлгөөн хүчтэй болохын зэрэгцээгээр баячуудын суурь улам бэхжиж байсан боловч ажилчдын ажил хаях хөдөлгөөн мөн ихдэж тэдгээр баяд, эздийн суурь нь намагтай газрын адил бамбалзаж эхэллээ. 

	Ү Сүньфү энэ мэдээг үзээд дотор нь харанхуйлав. Ү Сүньфү өглөөнийхөө цайг уусны дараа зөөлөн сандал дээр хажуулдан хэвтэж сонин уншиж байсан бөгөөд Линь Пэйяо түүний өмнөх сандал дээр нэлээд бодол болон сууж байв. Ү Сүньфүг сониноо тавьж, гэнэт хүйтнээр инээхэд, Линь Пэйяо цочмогоор түүний царай руу харвал царай нь баахан хувирсан үзэгдлээ. Ингэж хүйтнээр инээж байгаа нь түүнийг дооглон дотоод нууцыг нь мэдсэн юм шиг санагдахад Линь Пэйяогийн царай мөн цайран цагаарснаа улайлаа. 

	— Линь Пэйяо! — Чи яав? — Хн, болох гээд байсан хэрэг ч аргагүй нэг болжээ! гэж, Ү Сүньфү уураа барьж ядан байгаа бололтой хүйтнээр хэлээд хурц харцаар түүнийг ширтэн харахад аргагүй нэвт шувт ширтэж байна уу гэмээр санагдана. 

	Линь Пэйяогийн царай тэр даруй цайж, зүрх нь түг түг цохилон, хамаг бие нь халуу оргиж, цээжин дээр нь ямар нэг хүнд юмаар дарах шиг болоход, ер нь хийсэн хэрэг, хэлэлцсэн яриагаа бүгдийг түүнд илчлэн хэлж бүх хэргээ цагаатгуулъя гэж бодлоо. 

	Бүх анхаарал нь дээрэмдүүлсэн орон сууц дээрээ шилжсэн Ү Сүньфү, өөрийнхөө эхнэрийг ийм байдалд ороод байгааг анхаарсангүй, тэр даруй босож ийш тийш хэд алхалснаа, уруу царайлан толгойгоо унжуулан сууж байгаа эхнэр өөдөө харж, маш нам дуугаар:

	— За, болох гээд байсан хэрэг аргагүй л болжээ. Шуанчяо сууриныг гурван жилийн өмнө бодох доо... 

	— Шуанчяо суурин гэнэ ээ? гэж түүний авгай толгойгоо өргөн асуув. Ү Сүньфүгийн хэлсэн “Болох гэсэн хэрэг боллоо” гэж хүйтнээр инээмсэглэн байсан нь өөрийг нь хэлж байгаа биш юм гэдгийг мэдээд сэтгэл нь уужран, хэргээ мэдэгдэхүй гэж хулчганан байв. Хэрэв Ү Сүньфү энэ тухай хэлээгүй бол Линь Пэйяо өөрийнхөө хийсэн бүхнээ хэлж, хэрэг бүхнээ илчлэн, буруугаа хүлээж, хойшид үүрдийн үнэнч хань нь болж явахаа тангараглах байжээ. 

	Ү Сүньфү эхнэрийнхээ дэргэд очиж, баруун гараа түүний мөрөн дээр тавиад тайвнаар, 

	— Тийм ээ, дээрэмчин тариачид манай нутаг — Шуанчяо сууриныг талжээ. Гурван жилийн өмнө, би сууринаа үлгэр жишээч суурин болгох гэж бодож байсан юм. Гэтэл одоо өнгөрчээ. Пэйяо минь! гэв. 

	Пэйяо минь! гэж дуудсан түүний сүүлчийн үг нь маш эелдэг мэт түүнд бодогдсон тул Ү Сүньфү өөд харвал харин өөрийг нь энхрийлэн дуудсан биш, сайхан сэтгэлийн үг нь Шуанчяо сууриныхаа төлөө, “Шуанчяо сууринаа үлгэр жишээч” болгох гэсэндээ байсан нь илэрхий харагдсан тул Линь Пэйяо уруу царайлан. уйлах шахлаа. 

	— Хоёр, гурван сарын өмнө сууриндаа дээрэмчид үүрлүүлэхгүй гэж бодож байсан.

	— Гэтэл одоо өнгөрчээ гэж цааш нь ярьснаа, авгайнхаа зөрчилт сэтгэлд автагдаад байгааг анхаарсангүй, гэнэт ууртайгаар хөлөө дэвсэн:

	— Тэр муусайн новшнууд юугаа хийж байдаг юм бэ? Нэг батальон цэрэгтэй, хоёр пулемёттой байсаар байгаад ямар ч хариу тавьж чаддаггүй дүүрсэн амьтад юм аа! — Бас жаахан сахалт гэж муу золиг үхсэн юм байхдаа. Цахилгаан явуулаад хариу өгөхгүй, нэг өдөр өнгөрөөд байхад өөрөө ч ирж хэл мэдэгдэхгүй. Өнөөдрийн сонин дээрээс л сая олж үзлээ шүү. Бид чинь хүн ирж алахыг хүлээгээд л унтаж байгаа юм байна шүү дээ. 

	Ү Сүньфү сониноо шүүрэн авч үзсэнээ авгай руугаа харав. Авгай нь юу ч хэлсэнгүй болохоор түүний дургүй нь хүрч, үгнийхээ аясыг өөрчлөн, тайвнаар:

	— Линь Пэйяо, чи яагаад ер дуугарахгүй байна? чи юу бод оо вэ?

	— Нэг хүний бодсон эрт ч орой ч заавал сөнөдөг гэж би бодож байна. 

	— Юү гэнэ ээ? гэж Ү Сүньфү ууртайгаар чанга асуугаад, дургүй нь хүрсэн байртай, дахин юм ярилгүй сониноо авч унших дүр үзүүлэн нүүрээ таглан суув. 

	Ү Сүньфү бол өөрийнхөө хүчинд бүрэн итгэдэг, дайснаа яаж устгах аргаа ч сайн олдог, уран аргаар ч аргалж чаддаг, хүчээрээ ч ниргэж чаддаг хүн бил ээ. Ү Сүньфү төдий л их уурладаггүй боловч харин үйлдвэр дээрээ хэрэг гарсан тухай Мо Ганчэнг ирж хэлэхэд ёстой ихээр уурлажээ. Шуанчяо сууриныг өөрийн бүрэн эрхт төмөр гараар шууд хариуцан захирч чадалгүй байгаад устгуулсан явдалд энэ удаа тэр ихээр хорсож суув. Түүнчлэн Шуанчяо сууриныг батлан хамгаалагч хариуцлагатан нөхдөөс эхлээд, сянь, муж болон Хятад улсын хамгийн дээд хариуцлагатнууд хүртэл жигтэйхэн замбараагүй мэт түүнд бодогдоно. Ү Сүньфү сониноо тавиад хөл дороо байгаа шинэ маягийн хээ угалз хатган хийсэн хивс, түүний захаар цухуйн байгаа царс модоор шахаж хийсэн шал зэргийг харж үг дуугүй суув. 

	Энэ өрөөнд зөвхөн тоть шувууны далавчаа сэрчигнүүлэн дэвэх, тороо торжигнуулан дуугаргахаас өөр юү ч үл сонсогдоно. 

	Зарц Гао шэн тэдний сууж байгаа өрөөний хаалгыг аяархан түлхэж, толгойгоо цухуйлган үг дуугүй тэр хоёрыг харж зогсохыг Линь Пэйяо хараад;

	— Юү хэрэгтэй вэ? гэж ууртай маягаар асуугаад нөхөр лүүгээ харав. Ү Сүньфү цочсон байдалтай Гао шэн рүү харж түүний гарт байгаа нэрийн хоёр хуудсыг авч үзээд:

	— Мэдлээ. Тэр хоёрыг их танхимд урьж оруул гэж бүдүүн дуугаар хэлэв. 

	Тэр босож ийш тийш хэд алхалж толины өмнө очиж царайгаа харснаа, авгайнхаа дэргэд очиж түүний дал мөрийг эвтэйхэн илж;

	— Пэйяо минь! энэ хоёр өдөр чи их бодолд учраад, нэг л өөдлөхгүй байх шиг байна. Тэдгээр явдлын төлөө сэтгэлээ бүү зовоо. Тэдэнтэй тэмцэх арга надад бий. Чиний бие сул шүү дээ гэж Линь Пэйяогийн гарыг барин илж байснаа гэнэт том том алхлан гарч одлоо. 

	Линь Пэйяо, ар тийш налан түүний хойноос харахад нүднээс нь нулимс аяндаа мэлтэлзэн гарав. Тэр, Ү Сүньфүгийн хэлсэн үгний утга учрыг ойлгосон боловч өөрийнхөө үйлдсэн хилэнцэт үйл явдлыг нөхөртөө мэдэгдэхгүйг хичээж байтал, түүнд ямар нэг хачин амт амтагдах шиг болов. Гэвч энэ амтаа гашуун юм уу? Чихэрлэг юм уу? исгэлэн юм уу? Тэр ер ойлгосонгүй!

	 

	* * *

	 

	Ү Сүньфү их танхимд инээмсэглэсээр орж ирэхэд Тан Юньшань сэтгэл нь зовсон байртай урдаас нь тосон очиж:

	— Сүньфү! Танай нутаг дээрэмчдэд эзлэгдээ юү? мужийн захиргааны хүчгүй нь бүрэн харагдаж байх шив дээ! гэв. 

	— Бид, өнөөдөр л сонин дээрээс олж үзлээ шүү. Бодвол Ү эзэнтэнд тодорхой мэдээ ирсэн биз. Чухам юу болоов? Танай суурины чинь нэг батальон хамгаалж байдаг гэж би сонссон. Тэгээд яагаад сууринаа алдчихдаг хэрэг вэ? гэж Ван Хэфү түүнтэй гар барин мэндлэхдээ харамсангуй байдлаар асуухад Ү Сүньфү инээмсэглэсэн хэвээр тэднийг найр тавин суулгаад тайван байдлаар:

	— Ингэж ичгүүргүйгээр дээрэмдэх явдал ганцхан манай хятад улсад байгаа үзэгдэл шүү дээ. — Би ч гэсэн дөнгөж сая сонин дээрээс олж үзээд сууж байна. Одоо мэдээ тасарсан учир юу болсныг мэдэх нөхцөлгүй байна. — Сүнь Жижэнь яагаа вэ? Ирэхгүй юү?

	— Сүнь Жижэнь жаахан ажилтай болсон учир намайг орондоо явуулсан юм гэж Тан Юньшань янжуур тамхиныхаа утааг савсуулан хэлээд хэд дахин ханиалгав. 

	— Сүньфүгийн орон нутагт аюул гараад байгаа болохоор бидний өнөөдрийн болзол ч жаахан базаахгүй цагт тохиолдов оо доо! Ү Сүньфү, үүнийг сая мэдэж байгаа бол энэ талаар хөөцөлдөх их ажилтай байгаа биз. Бид энэ асуудлаа дараа ярилцах уу даа! гэж Ван Хэфү инээмсэглэн Ү Сүньфү өөд харахад Тан Юньшань тэдний хоорондуур орон эсэргүүцэх байдлаар:

	— Зүгээр, зүгээр! Ван Хэфү минь! таны саналыг Ү Сүньфү яасан ч зөвшөөрөхгүй гэдгийг би батална. Ү Сүньфү бол төмөр шиг хатуу зоригтой, ямар нэг юмыг хийхдээ их цаг гаргаж байхыг би ер үзээгүй. Ийм жаахан ажлыг хийхэд Ү Сүньфүгийн толгой ер өвдөхгүй. Цагаа хоосон гарздахгүйн тул бид одоохон энэ тухай хэлэлцье гэж албан ёсоор хэлэхэд Ван Хэфү, Ү Сүньфү нар бүгд инээлдэв. Ү Сүньфү тэдний яриан дундуур орон;

	— Жү Зайгийн талаар, би түүнтэй хоёр удаа ярилцсан. Тэр бараг оролцох байх. Гэвч тэр, намрын баяраас хойш жинхэнэ шийдвэрлэнэ гэсэн. Жү Зайгийн сайн тал, нь их л нарийн хүндээ. Өчигдөр орой бид “хамаагүй олон хүнийг оролцуулахгүй” гэж ярьсан биз дээ? Хэрэв үүнийгээ баримталбал Жү Иньчиү, Чэнь Жүньи, Жөү Жуньвэй нарт хэлэх хэрэггүй юм. Энэ талаар яавал зохихыг та хоёр шийдвэрлэ дээ!

	— Тэгвэл хүн хэтэрхий цөөдөхгүй юү? гэж Тан Юньшань яаран асууснаа ха, ха гэж утгагүй инээхэд, Ү Сүньфү хариу дуугаралгүй инээмсэглэв. Тан Юньшаний ингэж их тэвдэж байгаа нь их бага олон янзын үйлдвэрийн эздийг нэгтгэн улс төрийн хөдөлгөөн явуулах гэж байгаа юм гэдгийг Ү Сүньфү ойлгож байлаа. Ү Сүньфү бол Европ, Америк тивээр тэнэсэн хуучны худалдаачин боловч шинэ үеийн үйлдвэрийн эзний арга ажилд туршлагажиж, нэг нүдээр улс төрийн байдлыг ажин, нөгөө нүдээрээ үйлдвэрээ тасралтгүй харж суудаг хүн бил ээ. 

	Энэ үед Ван Хэфү, Ү Сүньфүг, Тан Юньшаний асуултад хариулт өгөхгүй инээмсэглэн асуухыг хараад: шингэн ширвэгэр сахлаа илэн, үл мэдэг инээмсэглэн толгой дохиж;

	— Тан эзэнтэн, тэднийг өөр хүнтэй нийлүүзэй гэж айж байгаа байлгүй дээ! Энэ талаар сэтгэлээ зовоосны хэрэггүй. Жөү Жунвэй, Чэнь Жүньи нарыг хорших ажлаас хөндийрч байгаа болохоор тэдэнтэй заавал нийлэх гэх явдалгүй юм гэж би сая Сүньфү эзний ярианаас ойлголоо. Иймээс бид банк ч байгуулсан, үйлдвэр ч байгуулсан ямар нэг алдагдалгүй байхыг хичээх хэрэгтэй. Тийм үү, үгүй юү? Сүнь эзэнтээн!

	— За, за. Би олонхын саналыг дагая. Харин Сүнь Жижэний нэг төлөвлөгөөг энд хэлэлцүүлбэл зүгээр байна гэж Тан Юньшань бичгийн цүнхнээсээ нэгэн дугтуйтай бичиг гаргав. 

	Энэ “төлөвлөгөө” нь ганцхан хуудсан дээр хэдэн мөр бичигдсэн, нийтдээ гурван үндсийг багтаасан байлаа. 

	1. Бүх бэл хөрөнгө таван сая юань. Үүнээс урьдчилан 1/3 хувийг авна. 

	2. Шинэ үйлдвэрүүд байгуулах. Үүнд; Нэхмэлийн үйлдвэр, химийн үйлдвэр, уул уурхай, машины алсын тээвэр. 

	3. Үйлдвэрүүдэд тусламж үзүүлэх. — ... утасны үйлдвэр, торгоны үйлдвэр, хөлөг онгоцны газар зэрэг гэжээ. 

	Үүнээс өмнө Сүнь Жижэнь энэ бүгдийг ярьж байсан бөгөөд өнөөдөр зөвхөн төлөвлөгөө гэж нэрлээд цаасан дээр бичжээ. Ү Сүньфү тэр “төлөвлөгөөг” нь авч үзэхэд түүний нүдэнд үйлдвэрүүдийн өндөр өндөр яндангууд ой шугуй шиг ярайн, хөх утаа боргилуулан, хээр талын дундуур машинууд тоос манаруулан давхилдаж, хязгааргүй цэнхэртсэн далайд хөлөг онгоцнууд далайн давлагаатай тэмцэлдэн яваа мэт санагдахад тэр өөрийн эрхгүй инээмсэглэв. Энэ бүгд нь хоосон бодлого гэдгийг өөрөө сайн мэдэж байсан боловч баялаг туршлагатай тэр, ямар нэг үйлдвэрлэл нь эхлэхдээ огт хоосон бөгөөд их төлөвлөгөөгөөр төлөвлөгддөг гэдгийг сайн мэдэж байлаа. Гурав, дөрвөн жилийн өмнө, өөрийнхөө сууриныг хөгжүүлэхдээ тэр мөн л ийм төлөвлөгөөгөөр эхэлсэн бил ээ. Тэр үед нэг цахилгаан үйлдвэрээр үндэс тавьж “Шуанчяогийн вант улс” байгуулна гэж бодож байжээ. Түүний үйлс нь анхнаас төдий л амжилтыг олсонгүй. Гэвч зуун мянган оршин суугчидтай өчүүхэн сууринд ийм их төлөвлөгөө тавигдсан нь хялбар биш хэрэг гэж бодож сууснаа, Шуанчяог алдсан нь тийм хохиролтой биш шиг санагдахад түүний нүүрэнд хөгжилтэй байдал илрэн, барьж байсан төлөвлөгөөгөө ширээн дээр тавиад, Ван Хэфү рүү хандан ярих гэтэл Тан Юньшань хажуугаас нь:

	— Жү Иньчиү тэдэнтэй нийлэхгүй гэж сая ярьсан байхаа? Гэтэл бидний төлөвлөгөө дээр маань тэр гурвын үйлдвэрт “тусламж” үзүүлнэ гэсэн байгаа. Тэгэхээр энэ чинь жаахан эсрэг тэсрэг зүйл болоод байна аа? Би энэ ажилд их оролцохгүй болохоор зөвхөн санаснаа асууж байна гээд Тан Юньшань ойлгоогүй шинжтэй залирхгаар инээв. 

	Ү Сүньфү, Ван Хэфү нар харилцан өөдөөсөө харж инээлдсэнээ түүн тийш харахад заль гаргаж байгаа ч юм шиг, үнэнээсээ ч хэлж байгаа юм шиг суух ажээ. Тан Юньшань онцын тодорхой хариулт аваагүй учир яриагаа өөрчлөх зорилгоор, ширээн дээр байсан төлөвлөгөөг авах гэтэл хажуугаас нь Ү Сүньфү шүүрэн авч:

	— Тан Юньшань! чиний саяын тавьдаг асуудал маш учиртай зүйл байна. Гэхдээ чи бол гаднын хүн биш, харин бид баян үйлдвэр хоёрын нэгийг байгуулаад өөрийг чинь эрхлэгч болгоно. Алины нь ч хийсэн чи чадвартай хүн. Бид, Жү Иньчиү тэднийг өөрийн хоршилд оруулахгүй, учир нь тэд чадалгүй болохоор зөвхөн нийлсэн нэр хүлээгээд, бидэнд тус нэмэр болохгүй, тэдний үйлдвэр хэдийгээр Хятадын үйлдвэр боловч одоо тэд ажиллуулж чадахгүй хаавал тэр нь хятадын үйлдвэрт хохиролтой болно. Хэрэв тэд үйлдвэрээ гадаадынханд шилжүүлбэл, гадаадын ноёрхлыг улам нэмэгдүүлж, Хятадын үйлдвэрт улам ч хохирол учруулах болно. Иймээс ирээдүйн замыг бодож тэдэнд туслах хэрэгтэй. Энэ төлөвлөгөө ёсоор эдгээр үйлдвэрт тусламж үзүүлэх нь зүйтэй юм гэж би үзэж байна гээд Ү Сүньфү нэлээд бодлого болон долоовор хуруугаар ширээний ирмэгийг тогшив. Түүний үгийг Ван Хэфү маш зүйтэй гэж үзсэн тул сэтгэл нь хөдөлсөн байртай;

	— Зүйтэй Сүньфүгийн саяын ярьдаг ёсоор улсаа аврах үг байна. Хятадад үндэсний үйлдвэр байгуулагдаад 50, 60 жил болж байхад Ли Хунжан, Жан Жидүн17 нараас бусад нь ер амжилт гаргасан юм алга. Тэд уналтад орж үйлдвэрээ хаахгүй бол гадаадын худалдаачдын гарт орж байна шүү дээ! Үйлдвэр эрхэлж чадахгүй юмнуудын гарт үйлдвэр байх нь даанч харамсалтай гэдгийг чи ч мэднэ. Энэ бол өөрт нь ч хэрэггүй, улсад ч хэрэггүй юм. Иймээс бид энэ талаар анхааралтай ажиллаж, жинхэнэ бэл хөрөнгөтэй ажиллаж чадах хүмүүсийг олж нөхөрлөх нь зүйтэй юм. 

	Ван Хэфүг ярьж дуусаагүй байтал, Тан Юньшань, ха, ха гэж чангаар инээв. Тэр, сэргэлэн хүн тул түүний юу ярих гэж байгааг бүрэн ойлгожээ. 

	Тэр гурав “төлөвлөгөө” ёсоор хэдэн шинэ үйлдвэр байгуулах тухай ярилцаж эхлэв. Энэ үед Тан Юньшань “гаднын хүн” биш, харин их “мэргэжилтний” дүрээр өөрийн яриандаа Сун Ятсэний “улс байгуулах төлөвлөгөөнд” дурдсан үйлдвэр өргөтгөх тухай асуудлыг дурдаад цааш ярьсан нь:

	— Одоогийн цэрэг дайны асуудал шувтарсны дараа хятадад ардчилсан улс төр тогтоно. Тэр үед Сүн Ятсэн ерөнхийлөгчийн хэлж байсан “Алс дорнодын усан буудал», “Дөрвөн их төмөр зам” байгуулагдана. Иймээс манай хөрөнгө оруулах гол газар “Алс дорнодын усан буудал», “Дөрвөн их төмөр замд” ойролцоо байвал зүйтэй юм гэж ярих завсраа бичгийн том цүнхнээсээ газрын зураг гарган харандаагаар зуран тайлбарлаад, банк байгуулж дууссан мэт сэтгэл нь тайвшран, Ү Сүньфү, Вен Хэфү нар руу хандаж;

	— За энэ ямар вэ? Үүнийг зөвшөөрөх үү? Сүнь Жижэнь лав миний саналыг дагана. Ирээдүйд банк байгуулах тухай зарлал гаргахад улам хялбар болгох зорилгоор саяын ярьснаараа, хариад нарийн төлөвлөгөө хийе гэж бодож байна. 

	Ван Хэфү ямар нэг зөвшөөрөхгүй зүйлгүй боловч Ү Сүньфү рүү харж энэ сэргэлэн, их бодлогоч, шийдэмгий хүний юү гэхийг чагнан суув. Гэвч хамгийн шийдвэрлэгч Ү Сүньфү нь энэ үед их бодлого болон суув. “Алс дорнодын их усан буудал», “Дөрвөн их төмөр зам” болон Шар далай дахь Саньшэнь уул зэрэг нь түүний нүдэнд харагдах шиг болж, ер нь юм бүхнээ их төлөвлөгөөгөөр гүйцэтгэвэл ямар ч гэсэн амжилт олно гэж бодоход зүрх нь цохилон, инээд алдаж:

	— За! Энэ асуудлыг зөвшөөрч болох юм. Гэвч бид төлөвлөгөөгөө хоёр хуваах хэрэгтэй. Тан Юньшань бол зөвхөн гадаад талын буюу нийтэд илэрхий бидний ирээдүйн зорилгыг ярьж байна. Харин Сүнь Жижэний уг “төлөвлөгөө” бол дотоодын, олонд илэрхий биш, хамгийн ойрын ирээдүйд бидний хийвэл зохих зүйлсийг дурдсан байна. Бидний хорших ажил сайн байвал ирээдүйд “Алс дорнодын усан буудал” байгуулагдах үед бидний ажиллагаа улам их болно. Ван Хэфү, чи энэ тухай юу гэж бодож байна вэ?

	— Маш зүйтэй! Сүнь эзэнтний төлөвлөгөө хаанаас буруу байх вэ дээ! гэж Ван Хэфү ам дүүрэн зөвшөөрөн хариуллаа.

	Энэ үед Гао шэн гүйж орж ирээд Ү Сүньфүгийн чихэнд ямар нэг юм шивнэн хэлэхэд түүний нүүрний арьс үл мэдэг татвалзах шиг болов. Ү Сүньфү босож Ван Хэфү, Тан Юньшань нараас уучлал хүсээд яаран гарч явлаа. 

	Их танхимд үлдсэн нөгөө хоёр түр зуур ч чимээгүй болов. Зөвхөн Тан Юньшаний гялаан толгойноос тос бурзайн гялалзан, амнаасаа янжуурын хөх утаа цагариглуулан гаргаж тамхиныхаа ишийг үнсний саванд хийх завсар;

	— Таван сая юань. Урьдчилаад 1/3 хувь. — нэг сая таван зуун мянга орчим юм. Үгүй ер нь түүгээр юү хийх юм бэ? гэж амандаа үглэн Ван Хэфү өөд харав. 

	Ван Хэфү, түүний үгийг сонсоогүй мэт нүдээ анин ямар нэгэн зүйлийг бодон сууна. Тан Юньшань төлөвлөгөөгөө авч түүн дээрх үйлдвэр тоолоход шинээр байгуулах үйлдвэр тав байсны дотор бас хүнд үйлдвэр байх тул ийм ажил хийж үзээгүй түүнд таван сая юанийн бэл нь юунд ч хүрэхгүйгээс гадна нэг сая таван зуун мянга гэдэг нь бүр ч яримаар биш тоо мэт санагдахад тэр чанга дуугаар;

	— Хүүе! Энд болохыг болиод байна. Нэг их тоо алдаж орхиж. Үүнийг Ү Сүньфүтэй нарийн ярилцахгүйгээр ер болохгүй гэж хашхираад Ван Хэфү түүн тийш харвал тэр нь нэлээд их бодлогошрон байхыг хараад инээд алдав. 

	Ерийн цагт их л хөгжөөнтэй байдаг мань Тан Юньшань одоо маш их уруу царайтайгаар:

	— Чи хараач! Таван сая хүрнэ гэж үү? гэж баруун гарын долоовор хуруугаар төлөвлөгөөний хоёр дахь мөрийг зааж байхад Ү Сүньфү орж ирээд түүний яриаг ойлгон мэдлээ. Ү Сүньфү сая мөнгөн хонжворын үнэ буурсан тухай Сүнь Жижэньтэй утсаар ярьж их л урамгүй, сэтгэл нь үймрэн байхад Тан Юньшань энд дэмий сандарч байлаа. 

	Гэвч Ван Хэфү, түүний юунаас болж эргэлзэж байгааг ойлгоод түүнд товчхон тайлбар хийж өгөв. 

	— Юнь эзэнтэн! ажил явдал гэдэг чинь алхам алхмаар урагшилдаг шүү дээ. Энэ үйлдвэрийг зэрэг байгуулахгүй. 

	— Тэгвэл, уржигдар яах гэж бид яамнаас зөвшөөрлийн бичиг авъя гэсэн юм бэ? гэж Тан Юньшань түүний яриаг таслан асуугаад Ү Сүньфү өөд харав. 

	— Бид урьдаар зөвшөөрлөө авчихвал, театрт эртхэн очоод олигтойхон суудал захиалсантай адил шүү дээ гэж Ван Хэфү бага зэрэг дургүйцсэн байртай хариулав. 

	— Ер нь үнэнийг ярихад, бид хоршин байгуулаад, шинэ байгуулах үйлдвэрт сэтгэл тавих биш, харин хөл дээрээ тогтон ядан хэлбэлзэж байгаа үйлдвэрүүдэд “тусламж” үзүүлэх хэрэгтэй. Их яарч ер болохгүй гээд Ү Сүньфү зөөлөн сандал дээр лаг хийтэл суув. 

	— Тусална гэдэг зүйтэй л хэрэг. Гэхдээ хүн биднээс тусламж авахгүй бол яах бил ээ? Нэг сая таван зуун мянга маань дэмий хэвтэх болно оо доо! гэж Тан Юньшанийг асуухад:

	— Тэд заавал дургүйцнэ гэж Ү Сүньфү инээмсэглэн хариулав. 

	— Юнь эзэнтэн, ер мөнгө нь байвал гүйхгүй байх ёс ер байхгүй. Гэвч нэг сая таван зуун мянгыг мөнгөн худалдаанд гаргавал юу болох вэ дээ!

	— Тийм ээ. Бидний байгуулах байгууллага бол мөнгөн худалдааны газар биш, банк шүү дээ гэж Ү Сүньфү түүний үгийг санал нэгтэй дэмжихэд Тан Юньшань улам учрыг олохгүй мангуурав. Тэр, гялаан толгойгоо маажлан Ү, Ван хоёр өөд хараад, энэ ажлын талаар өөрийгөө юм мэдэхгүй байна гэдгийг ойлгосон боловч эд, хэтэрхий холуур ярьж байна даа гэж бодож суув. 

	Энэ үед их танхимын үүд нээгдэн, Гао Шэнг орж ирэхэд цаад талд нь нэг хүн харагдав. Тэр нь Сүнь Жижэнь байлаа. Сүнь Жижэнийг нэлээд сайхан мэдээтэй бололтой баясгалантайгаар орж ирэхэд Тан Юньшань босон харайж:

	— Сүнь эзэнтэн, таны ирсэн сайн боллоо. Би энд өөрийг чинь төлөөлөн хэлэлцээр хийж чадахгүй нь! гэж чангаар хэлэхэд хэлэлцээрт өөрчлөлт гараа юм уу гэж Сүнь Жижэнь цочисхийв. 

	Гэвч Сүньфү тэд, чангаар инээн тэднийг угтаж:

	— Сүнь Жижэнь эзэнтэн та, биеэ хоёр хувааж болохгүй байна гээд байсан яагаад яваад ирээ вэ?

	— Уг нь нэг хүнтэй уулзаж чухал асуудал хэлэлцэх учиртай байсан юм. Гэтэл завшаан болж санамсаргүй өөрийнхөө байгууллагад нэг зам оллоо гэж Сүнь Жижэнь, Ван Хэфүгийн асуултад хариулт өгөөд түшлэгтэй сандал дээр суунгуут Сүньфү өөд харж:

	— Сүньфү! Ямар зам байх нь вэ? Чи таа л даа. Бид нийгэмлэгээ гурав хоногийн дотор байгуулж болох байна гэхэд бүгдээрээ гайхан түүн тийш харж үг дуугүй сууцгаав. 

	— Банк нээхэд ганцхан сангийн яамны зөвшөөрөл хүлээгдэж байна. Одоогоор үйлдвэр дээр ажиллаж чадахгүй, харин нэгэн дайвар худалдааны газар бидэнтэй нэгдэхийг хүсэж байна. Хэрэв тэр бидэнтэй нэгдвэл бүх эрх нь бидний гарт орж болно. Тэгээд би өчүүхэн завдаа та нартай зөвлөхөөр гүйж ирлээ. Хэрэв та нарыг энэ замаар явахыг зөвшөөрвөл, мөнгөнийхөө тоог тэдэнд хэлэх хэрэгтэй байна гэж Сүнь Жижэнь аажуухан ярих боловч жижигхэн бөндгөр толгойгоо түргэн хөдөлгөж байв. 

	Энэ асуултад хүн бүхэн бодлого болж, тэдний байдал урьдынхаас хөгжилтэй боллоо. Нэг долоо хоногийн дотор хоёр зуун мянган юанийг тушаана гэдэг нь Ү Сүньфүд хэцүү мэт боловч, саяхан Чжао Байтао мөнгөний нууц худалдаанд оролцож сая шахам юанийн орлоготой болсон бил ээ. Гэвч Шуанчяо сууринд болсон явдал түүнийг хэдий хэмжээгээр хохироосныг тэр мэдэхгүй байлаа. Тэр, энэ талаар эргэлзэхийг больж Сүнь Жижэний саналыг зөвшөөрөөд, долоо хоногийн дотор тэр дайвар худалдааны газарт гурвуулаа хоёр зуун мянган юань шилжүүлэн, ажилдаа орохыг зөвшөөрөлцөв. 

	Тэд мөн анхныхаа тусламжийг Жү Иньчиү, Чэньи нарын үйлдвэрт зориулахаар ярьж тохиролцов. 

	— Дайвар худалдааны газартай холбоо барих ажлыг Сүнь Жижэнь эзэнтэн гүйцэтгэх хэрэгтэй байна! Энэ хэргийг аргагүй л танд найдъя гэж цэргийн их жанжин, байлдааны том шийдвэр гаргаж байгаа мэт Ү Сүньфү баясгалантай хэлэв. 

	— Тэгвэл, бид өөр нийлэх хүн эрхийг болих уу? гэж их л горьдлоготойгоор асуухад:

	— Үгүй! гэж нөгөө гурав нь шийдэмгий хариулцгаахад Тан Юньшань албаар инээхийг оролдсон боловч түүний их төлөвлөгөө нь сонин дээр нийтлэгдэж, түүний нэр алдар нь олонд алдаршиж чадахгүй болсон тул дотор нь бага зэрэг харанхуйлна. 

	 

	* * *

	 

	Ү Сүньфү, зочдоо үдээд, их танхимын дотор нуруугаа үүрэн ийш тийшээ хэд алхлав. Энэ үед өглөөний арван цаг өнгөрч, үйлдвэр дээр очих цаг нь нэгэнт өнгөрчээ. Тэр бичгийнхээ тасалгаанд орж сяний захиргаа, жаахан сахалт Фэй хоёрт цахилгаан бичээд хонх дарахад зарц Гао шэн орж ирэв.

	— Хүргэн ахыг утсаар яривал үйлдвэр лүү залга гээрэй. Энэ хоёр цахилгааныг Ли Гүйд өгч явуул. Машин дууд!

	— За! Эзэнтэн, та үйлдвэр лүү явах нь уу? Үйлдвэр дээрээс Тү овогт ирээд баахан хүлээж байна. Одоо ч гэсэн үүдний өрөөнд байна. Та түүнтэй уулзах бол уу?

	Тү Вэйиотой чухал асуудлыг ярилцахаар дуудсан бөгөөд тэр өнөөдөр хоёр дахь удаагаа ирж хүлээн байгааг сая саналаа. Анхны удаа түүнийг нэг оройн турш хүлээлгэсэн бөгөөд өнөөдөр бас ажил гарсан учир түүнийг бас хүлээлгэжээ. 

	Тэр, түр зуур бодолхийлээд урамгүйхэн:

	— Түүнийг оруул! гэхэд Гао шэн тушаал биелүүлэхээр эргэв. 

	Ү Сүньфү, бичгийн ширээний ард сууж, үйлдвэрийн ажилчдын нэрсийн бүртгэлийг шалгах завсар Тү Вэйио гэж чухам ямар хүн байдаг бил ээ гэж бодож байсан боловч үйлдвэрийн жижиг албан хаагчид маш олон тул төдий л санаанд нь орохгүй байв. Түүний бодлого аажмаар үйлдвэр дээр болсон явдалд шилжлээ. Өчигдрийн болсон эмэгтэйчүүдийн хурал, энэ тухай Мо Ганчэний өгсөн олон тооны мэдээлэл зэрэг нь санагдаж, аливаа бүхэн амжилттайгаар арга хэмжээ авагдахаар болсныг бодоход түүний сэтгэл нь уужран, царайд нь инээмсэглэх дүр үзэгдэх үед Тү Вэйио гаднаас орж ирлээ. 

	— Чи Тү Вэйио гэгч үү? гэж Ү Сүньфү ширүүнээр асуухад, Тү Вэйио үг дуугүй, томоотой байдлаар, аажуухан бөхийн ёслоод, талимаарсан харцаар түүн өөд харж зогсов. 

	— Чи манай үйлдвэрт ороод хэдэн жил болж байна вэ?

	— Хоёр жил арав хоног. 

	Түүний ингэж тодорхой хариулсан нь Ү Сүньфүд ихээхэн тоогджээ. 

	— Танай нутаг хаана вэ?

	— Би тантай нэг нутгийнх. 

	— А, Шуанчяо сууриных уу? хэн чамайг үйлдвэрт дааж оруулсан бэ?

	— Намайг даасан хүнгүй. 

	Ү Сүнфү ширээн дээрх нэрсийн бүртгэлээ, хайнгадуухан эргүүлж байтал Тү Вэйио өөрийн яриаг үргэлжлүүлсэн нь:

	— Ү эзэнтэн санаж ч байж магад. Би анх өвгөн эзний гарын үсэгтэй бичигтэй ирсэн. Одоо би данс хөтлөгч хийж байгаа. Даалтын хүн хэрэгтэй гэж үүнээс өмнө надад хэлээгүй шүү дээ гэхэд Ү Сүньфүгийн нүүрт муухан инээмсэглэх дүр үзэгдэв. 

	Түүний саяын үгийг сонсоод Тү Вэйиог эцгийнхээ итгэлтэй зарц байсан бөгөөд Тү Вэйиогийн эцэг нь өвгөн эзэн Ү-тэй дотно байсан нь санагдлаа. Өвгөн эцгийнхээ амьдрал бодлоготой санал нийлдэггүй байсан нь гэнэт санагдахад тэр залууг хараад уур нь хүрч асуувал зохих яриандаа орлоо. 

	— Ажилчдын ажлын хөлсийг хасах гэж байгааг чи задруулсан учир ажилчид ажлаа зогсоолоо гэдэг мэдээ надад ирсэн дээ!

	— Тийм ээ. Удахгүй ажлын хөлс хасах гэж байна гэж би ярьсан удаатай. 

	— Чи чинь яасан урт хошуутай амьтан бэ? Чи манаa захиргааны дүрмийг зөрчиж байна аа? 

	Миний бодоход их эзэнтний “үйлдвэрийн захиргааны дүрэмд” ингэж дурдсан зүйл байхгүй шүү дээ гэж Тү Вэйио Ү Сүньфүгийн хилэн бадарсан царай руу харж ер айсан шинжгүй тайвнаар хэлэв. 

	Ү Сүньфү, өдий жил үйлдвэрийн эзнээр ажиллахдаа ийм хурц харцтай, төлөв шударга зантай ажилчинтай уулзаж байгаагүй учир сэтгэлдээ их л тоож байлаа. 

	Тэр ийм шударга зантай залуу хүнд дуртай учир тайтгарч, 

	— Ямар ч гэсэн чи тэгж ярихын хэрэггүй байсан юм. Энэ чинь чи өөртөө л лай хурааж байгаа хэрэг дээ. 

	— Үүнийг би хүлээхгүй. Хэрэв ажилчны хөлсийг хасах гэвэл тэд эрт, орой ч заавал мэднэ шүү дээ. Одоо таныг ажлын хөлс хасаагүй байсан ч ажил зогсоох юм уу, ажил хаях явдал мөн л гарна. Ийм явдал зайлшгүй гарна. 

	— Чи чинь юү яриад байгаа юм бэ?

	— Ийм учиртай юм. Таныг удаан хугацааны утасны их захиалга аваад одоо ид ажиллуулах гэж байна гэдгийг ажилчид мэдсэн. Тэд бололцоотой цагийг ашиглаж сайн ажиллаад ажлынхаа хөлсийг нэмүүлэх зорилготой байгаа. 

	— Юу гэнэ ээ.Миний удаан хугацааны захиалга авсныг ажилчид бас мэдсэн гэнэ ээ! Тэд үүнийг мэдсэн хэрэг үү? Үүнийг чи бас хэлсэн үү? гэж хашхирахад. 

	— Тиймээ! Ажилчид гаднаас сонсож ирээд надаас асуухад би яаж худал хэлэх вэ дээ. Худалч хүнд итгэх хэрэггүй гэдгийг Ү эзэнтэн та мэдэж байна шүү дээ. 

	— Муу хар новш, чи ажилчдыг үймүүлэх санаатай байна гэж Ү Сүньфү маш ихээр уурлан ширээ шааж босоход, Тү Вэйио хариу дуугаралгүй түүн өөд харан инээмсэглэж бөхийн ёсолж хуучин хэвээр тайван байв. 

	— Би чамайг Жү хүүхэнтэй маасганаж байдгийг чинь мэдэж байна. Чи бас элдэв аргаар хүн худалдаж авахыг оролдож байна уу?

	— Ү эзэнтэн минь, та битгий хүний хувийн хэрэгт оролцоорой! гэж Тү Вэйио түүн өөд ширүүн харж дургүй нь хүрсэн байртай хариулав. 

	Ү Сүньфү ч гэсэн мөн урьдын адил биш, ууртай бөгөөд ширүүн харцаар ширтэн байлаа. Ү Сүньфүгийн энэ царай, харцыг хараад энэ яриа эцэстээ юунд хүргэдэг бол гэж Тү Вэйио бодож байсан боловч ер айсангүй. 

	Тү Вэйио бол сэргэлэн, зоригтой бөгөөд ажилд хичээнгүй, Мо Ганчэн зэрэг хүмүүсийн ажиллагаанаас суралцахыг хичээдэг хүн байв. Одоо, Ү эзнийхээ ямар шийдвэр гаргаж өгөхийг хүлээн, түүний өмнө инээмсэглэн зогсоно. 

	Энэ тасалгаанд анир чимээгүй байв. Ү Сүньфү, ханан дахь хонх руу гараа явуулав. Энэ нь түүний амийг шийдвэрлэх хонх байлаа. Гэтэл тэр хонхонд гараа хүрэнгүүт татан авч эргэхэд, тэр залуугийн сэргэлэн бөгөөд зоригтой болох нь түүний нүүрэн дээр бичээстэй мэт харагдахад, түүгээр ажил хийлгэвэл бүтэмжтэй болмоор санагдав. Тэдний өдий төдий олон залуучууд байвч Тү Вэйио шиг залуу байхгүй мэт бодогдох боловч энэ залууг түшиглэн ажиллаад ашиг олох нь уу? үгүй юү? Одоо үед чинь чадвартай, тэсвэртэй, ажилсаг бүхэн нь тогтворгүй болсон цаг шүү дээ. Энэ бүхнийг ганц хараад ч яаж мэдэх вэ дээ! гэх зэргээр эргэцүүлэн бодсоноо сандал дээрээ сууж, уур нь бага зэрэг гарсан боловч мөн ширүүн дуугаар:

	— Чиний энэ өдүүлсэн хэрэг чинь ажилчдын дотор үймээн дэгдээх явдлыг удирдсан хэрэг болж байна даа!

	— Ү эзэнтэй та ч гэсэн өөрөө ойлгож байгаа байх. Үүний чинь хүн удирдаад байх юм алга шүү дээ. 

	— Ямар ч гэсэн чи үймээн дэгдээсэн дээ гэж Ү Сүньфү ширүүнээр хэлэхэд Тү Вэйио үг дуугүй инээмсэглэн зогсов. 

	— Чи юунд хүйтнээр инээгээ вэ. 

	— Би хүйтнээр инээж байна гэж үү? Хэрэв би хүйтнээр инээх байсан бол танд мэдэгдэхгүй байсан. Ер нь ямар нэг хүн амьдрахын төлөө зүтгэдэг, амьдрахдаа дээд зэргээр амьдрах юм сан гэж хүсдэг. Энэ чинь ёстой ширүүн эрмэлзэл дээ. 

	— Битгий дэмий ярь! ажилчид, чамайг бодвол өөрсдийнхөө байр суурь, хөлс хүч зэргээ бүгдийг нь мэднэ. Өчигдөр намайг үйлдвэр дээр яриа хийснээс хойш хэчнээн их төлөв томоотой болсон бил ээ? Үйлдвэрчний эвлэлийн хороо ч гэсэн миний яриаг ихээр дэмжсэн шүү дээ. Ажилчдын дотор муусайн үл бүтэх юмнууд үймээн дэгдээж байгааг би мэдэж байна. Тэд, ажилчдад ашиг үзүүлнэ гэж чалчиж л байна. Үнэндээ ажилчдын хоолны аягыг нь хагалж байгаа юм. Энэ тухай надад нарийн шалгагдсан мэдээнүүд байна. Би бол найрамдалтай байх хүсэлтэй. Ер нь ширүүн гараар уулзахыг ер хүсдэггүй. Гэхдээ үйлдвэр дээр олон толгой гарах гээд байвал би түүнтэй найрамдаж чадахгүй. Тийм хорт явдал гаргагчдыг би илрүүлж, ажилчдад өөрсдөд нь ойлгуулан, ийм явдалтай өөрсдийг нь тэмцүүлдэг болгоно доо. 

	— Ү эзэнтэн намайг дуудаад л байсан. Надад ер үүнийг хэлэх гэсэн юм уу? гэж Ү Сүньфүгийн яриаг түр тасалдах завсар Тү Вэйио урамгүйхэн асуув. 

	— Юу гэнэ ээ? Чамд өөр ямар горьдлого байна вэ?

	— Үгүй, би Ү эзэнтнийг өөр л юм хэлэх юм байх гэж бодсон юм. 

	Энэ үгийг сонсоод уур нь хүрч, түүнийг галзуурч байгаа юм биш байгаа даа гэж бодоод;

	— Зайл! Чи гуулин пайзаа үлдээгээд эндээс хурдан зайл! гэхэд Тү Вэйио ер айж эмээсэн шинжгүй, ажилтны үнэмлэх болох гуулин пайзаа Ү эзний ширээн дээр тавиад, урдаас нь харж бөхийн ёсолсноо эргэж явлаа. Гэвч түүнийг Ү Сүньфү дуудсан тул эргэж ирэв. 

	— Хүлээж бай! Чи надтай хамт үйлдвэр дээр оч. Ажилчдын хэчнээн амгалан тайван байгааг чамд би үзүүлье!

	Тү Вэйио, түүний өөдөөс харж инээмсэглэн зогсов. Энэ нь галзуурсан хүний инээд биш байлаа. 

	— Чи юунд инээгээ вэ?

	— Би юү? — ширүүн борооны өмнөхөн, агшин зуур маш их анир чимээгүй болдог сон гэж бодоод инээд хүрч байна. 

	Ү Сүньфүгийн царай хувьсхийснээ уураа барьж, туршлагатай харцаар харахад энэ залуугийн царайд хачин сэргэлэн байдал тодорч, галзуу ч биш, харин сонин эр юм даа гэж бодоод;

	— Мо Ганчэн худал мэдээ өгсөн хэрэг болж байна уу? Үйлдвэрчний эвлэлийн хороо ажилчдын хамтаар миний эсрэг хандах гэж байгаа юм байжээ?

	— Мо Ганчэн, танд юу гэж мэдээлснийг би яаж мэдэх вэ дээ. Харин үйлдвэрчний эвлэлийн хороо таны эсрэг хандахгүй гэдгийг би мэдэж байна. Гэвч та, үйлдвэрчний байгууллагын үнэн байдал, хүчин чадал зэргийг нь сайн ойлговол зүйтэй байх даа!

	— Юу? Чи юү гэв ээ?

	— Үйлдвэрчний байгууллага гэдэг энэ юм чинь таны нүдэнд их л хүчтэй юм шиг харагдаж байгаа байх. Гэвч энэ чинь ажилчдад шал өөр харагдаж байгаа юм. 

	— Хүчгүй гэж үү?

	— Бас тийм ч хялбаргүй. Хэрэв тэд ажилчны итгэлийг хүлээж чадах юм бол тэдэн шиг хүчтэй юмгүй болно. Одоогийн байдлаар тэд, танд тусалж байгаа учир ажилчдын итгэлийг хүлээж чадахгүй, үйлдвэрчний байгууллага гэдэг хоосон нэр болоод байна. Би ч гэсэн энэ хоосон нэрийг дэмжиж чадахгүй болоод байна. Хоосон нэр бол хоосон хэвээрээ л байна. Гэхдээ хэзээ нэгэн цагт заавал бутран сарнина гэдгийг Ү эзэнтэн та ч ойлгож байгаа биз. 

	Ажилчдын ийм ширүүн хөдөлгөөн гаргаж байгаа нь зөвхөн эднээс болж байгаа юм. Үйлдвэрчний байгууллагынхан таны үгийг дагахын хамт нэрээ хамгаалахын тул танаас далдуур дур зоригоороо өршөөл хүртээд, нүүрэн дээр чинь ажилчдыг төлөөлсөн үг хэлж байна шүү дээ. 

	— Надаас ямар өршөөл хүртэх юм?

	— Сар бүр цалингийн хагас хувийг шагнал болгуулахаас гадна намрын баяраар хүн бүрд хоёр юанийн шагнал олгуулна гэж байгаа. 

	— Юу? Цалингийн хагас хувь, бас тусгай шагнал гэнэ ээ?

	— Тийм ээ. Тэд, ажилчдын дотор ийм ухуулга явуулж, тэдний будаа нэмүүлэх шаардлагыг зогсоох бодлоготой байгаа юм. Хэрэв тэд, энэ амлалтаа биелүүлэхгүй бол ажилчдад хоосон нэрээ бут ниргүүлж их л сонин юм болно доо!

	Үүнийг сонсоод Ү Сүньфү маш ууртайгаар;

	— Ийм хэрэг гараад байхад Мо Ганчэн яагаад надад хэлдэггүй, амаа таглаж суудаг юм бэ?

	Тү Вэйио инээмсэглэсэн хэвээр байв. 

	Ү Сүньфү, түдсэн ч үгүй тайвширч, Тү Вэйио өөд ажиглан харж байснаа;

	— Энэ тухай чи яагаад надад эрт хэлсэнгүй вэ?

	— Энэ тухай та надаас асуугаагүй. Түүнчлэн хорьхон юанийн хөлстэй над шиг жижиг албан хаагчид энэ тухай илтгэх шаардлага байсангүй. Гэвч Ү эзэнтэн надаас гуулин пайзаа нэгэнт авсан болохоор өөр хэрэг гэж үзээд би таны найз шиг л танай үйлдвэрийн байдал болон үйлдвэрчний байгууллага зэргийн талаар чинь илэн далангүй ярьчихлаа гэж Тү Вэйио хүйтэн бөгөөд бардамнасан харцаар түүн өөд харж хэлэхэд Ү Сүньфү түүний үгэнд учир байгааг ойлгон чангаар инээв. 

	Ү Сүньфү түүнийг нэлээд тоосон боловч бага зэрэг зэвүүцэж, ийм хүнийг үйлдвэртээ хоёр жил гаруй байхад би яагаад мэдсэнгүй вэ гэж бодож байснаа ;

	— Чамайг харахад, чи их зоригтой хүн юм аа?

	— Магадгүй! Надад өөр түших юм байдаггүй, ганцхан зоригоо түшиж байдаг гээд мөн инээмсэглэв. Ү Сүньфү түүний энэ үгийг бодож сууснаа гэнэт;

	— Цалингийн хагас хувь, бас тусгай шагнал өгнө гэнэ ээ? Би үүнийг зөвшөөрөхгүй. Хэрэв зөвшөөрөхгүй бол мөн хөдөлгөөн гарна гэж чи бодож байна уу?

	— Зөвшөөрөхгүй ч байсан болно. Гэвч өөрөөр төгсөнө.

	— Ажилчдыг хөдөлгөөн гаргана гэж үү?

	— Тэр таны хэрхэн үйлдэхээс болно. 

	— Чиний хэлж байгаагаар их, бага ч гэсэн өгөхгүй бол болохгүй нь шив дээ? Тийм За яах вэ! Тэгвэл үйлдвэрчний байгууллагын наадмаар л болъё. 

	— Ү эзэнтэн тэгэх хүсэлтэй байгаа бол тэгсэн ч болно гэж инээмсэглэн суухад Ү Сүньфү түүн өөд ширүүнээр харж;

	— Чиний бодлоор чамд ямар арга байна вэ?

	Ү эзэнтэн бод л доо! Хэрэв үйлдвэрчний байгууллагын хэлснээр бол хэчнээн юань зарах нь бэ?

	— Барагцаалбал таван мянган юань. 

	— Зүгээр. Таван мянга гэдэг ч гайгүй шүү. Гэвч мөнгө зарцуулж байгаа хүнээс болно. Хэрэв мөнгө зарж мэддэг хүн бол таван мянгаас ч цөөхнийг зарж, үр ашгийг үзүүлж чадна гээд Ү эзнийхээ царай өөд харахад түүний хөмсгөө атируулсан шар царайд ямар нэг сэтгэл нь хөдөлсөн шинжгүй байснаа аажмаар хурц ширүүн харцаараа Тү Вэйиог нэвт шувт ширтэхэд түүний нүд аргагүй далдиран үл мэдэг шүдээ зуун дорогш харав. 

	Ү Сүньфү гэнэт босож чанга дуугаар;

	— Ажилчдын дотор юу болж байгааг чи мэдэж байна уу?

	— Мэдэхгүй. Та одоо үйлдвэр дээрээ очоод үзнэ биз дээ гэж Тү Вэйио толгойгоо дээш болгон шууд хариулахад Ү Сүньфү үг дуугүй инээв. Энэ залууг дахин онц юм ярихгүй гэж шийдсэн бололтой ийнхүү эрс хариулахад, түүний энэ хэтэрхий хатуу үгэнд жаахан дургүй нь хүрсэн боловч, ийм шийдэмгийд нь талархаж, өөрийн туслагчаар ажиллуулахаар шийдэв. 

	Ү Сүньфү бийр, цаас авч зогсоогоороо хэдэн мөр юм бичээд, түүнийгээ Тү Вэйиод өгч инээмсэглэн;

	— Сая би чиний гуулин пайзыг чинь хураасан. Одоо чамд эгүүлж өгье гэв. Тэр бичгийг нь авч үзвэл түүн дээр;

	 

	«Тү Вэйиод сар бүрийн цалин дээр нь тавин юань нэмж олго! Ёсчлон гүйцэтгэхийг Мо Ганчэнд үүрэг болгоё. 

	Сүнь, 19-ний өдөр»

	 

	гэж бичигдсэн байхыг үзээд үг дуугүй тэр бичгийг нь ширээн дээр нь эргүүлэн тавив. 

	— Юу гэнэ ээ? Чи манай энд ажиллах хүсэлгүй байна уу? гэж Ү Сүньфү их л гайхсан байртай, нүд салгалгүй түүнийг ширтэхэд;

	— Ү эзэнтний сайхан санаанд их баярлалаа. Гэвч би үүнийг авах хүсэлгүй байна. Энэ өчүүхэн цаасаар юу гүйцэтгэж чадах вэ дээ гэж Тү Вэйио баясгалантай хэлэхэд, Ү Сүньфү үг дуугүй нөгөө хуудас цаасаа авч түүн дээр “Мо Ганчэнээс бусад үйлдвэрийн бүх ажилчин, албан хаагчид Тү Вэйиогийн захиргаанд үг дуугүй ажиллах хэрэгтэй” гэж нэмж бичээд хонх дарав. Зарц Гао шэнг орж ирэхэд;

	— Энэ Тү эзэнтнийг үйлдвэр дээр машинаар хүргүүл! гэж тушаав. 

	Тү Вэйио тэр бичгийг үзээд, Ү Сүнь фү рүү бөхийн ёсолж;

	— Өнөөдрөөс эхлэн, би Ү эзнийг орлон ажиллаа гэж бодъё гэв. 

	— Ажил хийж чаддаг хүнд би ямар ч сайхан зам олгон өгч болно. Одоо үеийн залуучуудын дотор чадвартай хүн олон бий гэдгийг би мэдэж байна. Гэвч миний ажил их болохоор тэдэнтэй уулзаж ярилцах зав олдохгүй байна.

	— Одоо чи үйлдвэр дээрээ очоод намайг заавал та нарын эрмэлзлийг хангана гэж ажилчдад хэл! — Ямар нэг ажил гарвал цаг тухайд нь ирж надтай ярилцаж байгаарай гэж Ү Сүньфү сэтгэл нь хөдөлсөн байртай, түүнийг ширтэн, одоо ч үйлдвэр дээрх үймээн нэг дарагдах нь бололтой гэж бодон зогсов. 

	 

	* * *

	 

	Ийм хүн ямар нэг зорьсон хэргээ дамжиггүй биелүүлнэ гэж итгэв. Түүнийг шууд алхлан гарснаас хойш түүний тухай олон янз зүйлийг эргэцүүлэн бодож байтал гэнэт түүний тухай сэжиг төрж эхлэв. Энэ ер нь хэлсэндээ хүрдэг бол уу? Хэрэв үүнийг гүйцэтгэж чадахгүй буюу санаа нь урвавал яана аа! Тэгвэл ажилчны хөдөлгөөн зогсохгүй болно. Өчигдөр би өөрөө очоод тэдний тийм их хүчтэйг олж хардаггүй байна шүү. Энэ ч муусайн олиггүй новшнуудаас болж байгаа хэрэг дээ! Энэ удаа ажилчдын хөдөлгөөнийг зогсоовол Ү Сүньфүд ашигтай боловч, нууцаар хэсэг зардал гаргаж хоосон зарцуулбал түүнд бас л сүрхий хохирол учрах байв. 

	Хоёр, гурван мянган юань илүү зарцуулахад түүнд хохирох юм ер алга байв. 

	Гэвч тэдний үйлдвэрийн удирдлагад түүний дор ажиллаж байгаа хүмүүс мэргэжил муутай учир төдий л сайн ажиллаж чаддаггүй байлаа. 

	Гадаадын үйлдвэрийн эзэд бол хийе гэснээ хийдэг, нарийн чанд захиргаатай байдаг учир өөртөө орлого сайн оруулж чаддаг ажээ. Гэтэл үйлдвэр сайн хөгжөөгүй хятад улсад гадаадынхантай адил ажлаа зохион байгуулж чадах ажилчидгүй бөгөөд үйлдвэрийн албан хаагчид нь газрын эздийн туслагч нарыг ч гүйцэх чадваргүй, ажлаа яаж хийвэл сайн болохыг ч мэддэггүй байв. 

	Ингэж бодсоор байтал хятадын эдгээр залуу балчир үйлдвэрийг цааш хөгжүүлэх горьдлогогүй мэт санагдлаа. 

	Мо Ганчэн, хөдөө тариалан дээр түрээсний татвар хураагч цехийн дарга Ван Жинжэнь, шалгагч цоохор Ли нарыг урьд нь луйварчид байсныг Сүньфү хэрхэн мэдэхгүй байх бил ээ. Гэвч тэднийг ашиглахгүй гэхэд ийм ажилчид түүнд олдохгүй, ганцаараа үйлдвэрийн дотоод байдлыг хянаж байя гэвэл хүчин хүрэхгүй, одоогийн ажилчид урьдынхтай адилгүй болохоор аргагүй л тэднийг ашиглахаас өөр нөхцөлгүй байв. 

	Ингэж бодох тутам Ү Сүньфүгийн дотор улам бачимдаж, бичгийн тасалгаанд хий л ийш, тийш алхлан байлаа. Ийм уйтгартай байхдаа хүнд царайгаа харуулах дургүй бөгөөд энэ байдлаа хайртай авгайдаа ч харуулахыг хүсдэггүй байв. Тэр, ийм байдлаар хүмүүсийг биедээ итгүүлж хүндэтгүүлдэг байлаа. Гэвч иймэрхүү үедээ тэр үргэлж ганцаарддаг бөгөөд юм бүхнийг гүйцэтгэж чаддаг олон түмний их жанжин атлаа сэтгэлийнхээ үнэнийг хэлэлцэх орлогч буюу зөвлөхгүй байв. Тү Вэйиог их л ойшоон үзсэн боловч бас л түүнийг итгэхгүй сэжиглэж эхэллээ. Ер нь Тү Вэйио шиг ийм залуу хүнийг ер итгэж болохгүй. Одоо үед толгой тархи нь сэргэлэн, зоригтой ажилсаг залуучууд санал сэтгэлийн талаар тогтворгүй, аягүй бол коммунистуудад автагдсан байж мэднэ. Ер нь хөгшин буюу тогтсон насны Мо Ганчэн мэтийн хүмүүс л аминд орж мэднэ. Гэвч залуучуудыг түшиглэхгүйгээр үйлдвэрийнхээ хүрдийг эргүүлж чадна гэж үү? гэж бодмогц царай нь хувьсхийв. Тэр, шүдээ зуун, харилцуураа шүүрэн авч Мо Ганчэнээр Тү Вэйиог нууц харгалзуулахаар шийдсэн боловч Мо Ганчэнг түгдэрсэн дуугаар хариу дуугарахад хэлэх гэсэн үгээ больж түүнд ширүүнээр:

	— Чи миний илгээсэн бичгийг үзэв үү?.. За бүгдээрээ Тү Вэйиогийн үгийг дагах хэрэгтэй... мөнгөний талаар уу? Тэр жаахан нууц зардал хэрэглэх учиртай. Түүнийг хэдийг авъя гэвэл тоо ёсоор өгөөрэй. Авсан мөнгөнийхөө тооцоог надтай хий гэж хэлээрэй. Мэдэв үү? гээд харилцуураа тавьж хүйтнээр инээмсэглэв. 

	Энэ аюултай бөгөөд хайртай залуугаа зөвхөн өөрийн нүдээр хянан тольдож, өөрийн ширүүн гараар атган захирч, ямар үр дүнгээр төгсөхийг шийдсэн бөгөөд өөрийн доод хүмүүст түүнийг итгэхгүй хардаж байгаагаа мэдэгдэхгүй байх нь зүйтэй мэт санагдлаа. 

	Ү Сүньфү, бичгийн тасалгаанаас гарч их танхимын үүдэнд хүрч ирэв. 

	Түүний өөрийн хэрэглэдэг— бууны сум нэвтэлдэггүй шинэ маягийн шилээр цонхолсон машин нь их танхимын үүдэнд зогсож, жолооч нь манаач Лао Гуаньтай ярилцан байх нь харагдав. 

	Зочдын бага тасалгааны үүд хагас хаагдаж түүний завсраар эрэгтэй, эмэгтэй хүмүүсийн инээлдэх дуу сонсогдоход, Ү Сүньфү хөмсгөө зангидан түүн тийш эвгүйхэн хараад, очиж хаалганы завсраар харахад Линь Пэйяо, Линь Пэйшань, Фан Бовэнь нар толгой холбон ярилцаж байв. 

	Ер нь, Ү Сүньфү тэдний явдлыг төдий л их хамаардаггүй боловч энэ удаа дургүй нь хүрч чангаар ханиалгаад ууртай маягаар тасалгаанд ороход тэд цочсон бололтой түүн тийш харав. 

	Линь Пэйяо, Фан Бовэнь хоёрын дунд А-юань ямар нэг ном барьж тонгойн уншиж суув. 

	Ү Сүньфү урагш ойртон ширүүн харцаар тасалгааны доторх байдлыг ажиглан хараад дараа нь харцаа А Сюань дээр тусгахад тэр мэдсэн бололтой түүн өөд хараад номоо ширээн дээр тавив. 

	Линь Пэйшань босож цонхны дэргэд очоод амаа таглаж нууцгайгаар инээн зогсов. 

	Энэ үед Ү Сүньфүгийн уур нэлээд хүрч байсан боловч биеэ барьж, А Сюаний ширээн дээр тавьсан номыг авч үзэхэд тэр нь Фан Бовэний саяхан хэвлүүлсэн шүлгийн түүвэр байлаа. 

	— Шинэ шүлэг! Одоогийн залуучууд ийм юманд их дурлах юм аа гээд Ү Сүньфү муухан инээмсэглэж, Фан Бовэнь өөд харан номын хуудсыг эргүүлж байх завсар түүний нүдэнд хэдэн мөр шүлэг харагдлаа. 

	 

	Өнгөт ногоогоор чимэгдсэн 

	үзэсгэлэнт газрууд ховордож, 

	Өт хорхой шиг машинууд

	Үй олноороо тоос босгон цуварна.

	Буржуйн аймшигт байшингууд барсайн

	Бузар булай бүхэн үүгээр дүүрч байна. 

	 

	Ү Сүньфү үүнийг үзээд тэсгэлгүй инээв. Гэвч Фан Бовэний энд бичсэн нь буржуйлэгийн дээд хайрлалыг бодохгүй хэтэрхий бүдүүлгээр хэлсэн байх тул түрүүчийнхээ инээж байсныг мартаж царай нь барсхийн өөрчлөгдөв. Одоо үеийн залуучууд ингэж дэмий юм бичиж үймээн дэгдээж байдаг хүмүүс дээ гэж бодоод, Фан Бовэнь рүү харахад гэнэт Тү Вэйио түүний санаанд орж ирлээ. 

	Гэвч Фан Бовэньд сургамжлан хэлэх нь эвгүй байсан учир хажууд нь байгаа А Сюань руу хандаж, 

	— А Сюань! Чи Шанхайд ирж дөнгөж гурав хоноод “их бичгийн” хүн болжээ. Гэвч чи худлаа юм бичдэг шүлэгч болоод ч дэмий байх аа!

	— Мэдэхгүй, тэгж яривал Тянь Цай, Бай И нар бүгд нэртэй шүлэгчид. Миний бодоход А Сюань ёстой шүлэгч болох хүн байгаа юм. Энэ бол Маттопоос18 хавьгүй дээр байх гэж би бодож байна гэж Фан Бовэнь хажуугаас нь хүйтнээр хэлээд Линь Пэйшань руу өрөөсөн нүдээ ирмэв. 

	Үүнийг сонсоод Линь Пэйяо, Линь Пэйшань нар чангаар инээд алдаж, зөвхөн А Сюань Ү Сүньфү хоёр инээсэнгүй. А Сюань учрыг сайн ойлгосонгүй юу болоод байна даа гэсэн байртай тэдэн тийш харахад Ү Сүньфү хөмсгөө зангидан зогсоно. Тэр хэдийгээр шүлэгч биш боловч түүний үгийн утгыг ойлгосон тул ийм муусайн новшнууд иймэрхүү шалиг завхай үгээр эмэгтэйчүүдийг инээлгэн байдаг юм гэж бодоод Фан Бовэнь рүү хорсолтойгоор харснаа эргэж явах гэтэл хойноос Фан Бовэнь дуудаж:

	— Сүньфү! Таны, утасны үйлдвэр гаргаж байгааг чинь би ер ойлгохгүй юм. Хэрэв баяжъя гэвэл өөр олон замууд байна шүү дээ!

	— Хятадын үйлдвэрүүд дотроос алт, мөнгийг гадаадад гаргадаггүй нь ганцхан утасны үйлдвэр байгаа юм гэж Ү Сүньфү дуртай, дургүй хариулав. 

	— Тийм үү? Гэвч Хятадын утас гадаадад гарч торго, дурдан болоод эргэж хятаддаа зарагдаж байна. Линь Пэйяо, Пэйшань нар энэ өмсөж байгаа бүгд л Хятадын утас гадаадад гараад торго, дурдан болсон зүйл шүү дээ. Намайг өнгөрсөн сард Ханьжоугаар явж байхад тэндхийн нэхмэлийн машинуудын арваны ес нь Японы утсаар бараа нэхэж байна бил ээ. Энэ жил Шанхайд Японы гар үйлдвэрийн есөн сая найман зуун мянга гаруй юанийн үнэтэй арван найман мянга гаруй боодол утас орж ирсэн. Одоо Нью-Йоркийн зах зээл дээр мөн Японы утас өрсөлдөж байхад та нар яагаад утсаа гаргахгүй ингэж хадгалаад байдаг юм бэ? Үйлдвэрлэн гарч байгаа утсыг борлуулах газаргүй гээд л хашхичаад байхад дотоодын үйлдвэрүүд гадаадаас утас авч байна. Энэ бол хятадад үйлдвэр хөгжихөд аягүй их харш асуудал байгаа юм гэж Фан Бовэнь хоосон шүлэгч гэж Ү Сүньфүд хэлүүлснээ цэвэрлэхийн тул ихээхэн урт яриа дэлгэлээ. 

	Гэвч Ү Сүньфү энэ үгийг сонсоод улам ч дургүй нь хүрч, үйлдвэрийн эзэн би үүнийг мэдэхгүй байх уу даа! Үйлдвэрийн зорилго бол үйлдвэрээ хөгжүүлэхэд оршдог. Дотоодын бараа гадаадад гараад эргэж ирнэ гэдэг засгийн газрын мэдлийн асуудал шүү дээ гэж бодоод:

	— Энэ ч яах вэ дээ хөгшин залуу хүн цөм ярьдаг, амны уншлага болсон яриа шүү дээ гэж Ү Сүньфү хүйтнээр инээн, түүнийг шүүмжилсэн байртай хэлээд эргэж гарангуут буцаж эхнэрийгээ дуудаж тэр хоёр хоолны тасалгаа руу орлоо. 

	— Линь Пэйяо, чи Линь Пэйшаний талаар жаахан анхаарч бай. Битгий өдөр болгон ингэж хүүхэд шиг зугаацуулж бай гэж тэнд ороод Ү Сүньфү эх адаггүй яриа эхэлсэн учир түүний ярианы утгыг ойлгосонгүй. Түүний цааш ярьсан нь;

	— Фан Бовэнь хэдийгээр сэргэлэн цовоо, үг хэл сайхан боловч түүний ааш зан нь тусгүй хүн байгаа юм. Пэйшанийг үргэлж түүнтэй хамт байлгах нь тохиромжгүй мэт санагдана. Үүнээс өмнө Дү Шүэшитэй танилцах дуртай гэж Пэйшань надад ярьж байсан. Миний бодоход Шүэши нь арай дээр байх аа!

	— А, энэ тухай ярьж байгаа юм уу? Тэд л өөрсдөө мэдэж дээ! гэж Линь Пэйяо түүн өөд ширтэн харж байснаа хайнгадуу хариулав. Ү Сүньфүгийн гэргий ч гэсэн Фан Бовэньд төдий л дуртай биш бөгөөд харин сүүлийн хоёр, гурав хоногийн дотор ийм сайн болжээ. Тэр, Шүэшид мөн төдий л дуртай биш, харин өөртөө нэг бодлоготой байв. 

	Ү Сүньфү, хөмсөг зангидан, бодлого болон сууж байгаа гэргий рүүгээ ширүүн харснаа гүйн гарч үүдэн дээр хүлээж байсан машинд ууртай суунгуут жолоочдоо:

	— Үйлдвэрчний зөвлөл рүү яв гэж тушаал өгчээ.

	
ЗУРГАА

	Фан Бовэнь, Линь Пэйшаний гоёлын цүнхийг гартаа барьж санжгануулан наадаж, түүний бүхэл дүр нь “шүлэгч хүний” байртай байх бөгөөд толгойгоо бага зэрэг гилжийлгэн, үе үе тасалдуулан аяархнаар шивнэн ярьж байгаа Линь Пэйшаний яриаг чагнан суув. Тэр хоёр, агар модны ар ёроолд суусан тул хавь ойрын хүний нүднээс далд болохоос гадна жаргаж байгаа нарны гэрлээс халхлагджээ. Салхигүй болоод ч тэр юм уу, эсвэл өөр шалтгаанаас ч болсон юм уу, Фан Бовэний духан дээгүүр үе үе бяцхан хөлс бурзайн гарч байв. 

	Тэд, Жаофэн цэцэрлэгийн дотроос хамгийн сэрүүн аятайхан газрыг сонгон авч, тэнд байгаа улаан тосон будагтай урт модон сандал дээр даруй хагас цаг шахам суужээ. 

	Линь Пэйшань өнөөдөр, нимгэн торгомсог эдээр үйлдсэн цагаан цэнхэр өнгийн даашинз өмсжээ. Энэ даашинз нь задгай захтай учир түүний цээжин бие нь ил харагдаж байв. Түүнийг харахад ёстой арван зургаан насны охин шиг байх бөгөөд энэтхэг цагаан дурдангаар хийсэн дотуур хувцасны цаанаас булбарай хоёр хөх нь булцайж, дотуур хувцасныхаа захыг торон утсаар сүлжин хийсэн тул цээжээр нь чанга боосон юм шиг харагдаж байлаа. Тэр ярих завсраа шаахайныхаа хошуугаар газар ухаж, хөгжилтэй бөгөөд тайван байдлаар, өөрт нь хамаагүй энгийн яриа хүүрнэж байгаа юм шиг суув. 

	Түүний дуу намдан, намдсаар чимээгүй болж инээмсэглэн толгойгоо дээш болгож, тэнгэрт хөвөн байгаа цэнхэр үүл өөд харахад:

	— Яриач дээ. Пэйшань минь! Би хэчнээн удаан хүлээж байна вэ? гээд Фан Бовэнь, тэнгэр өөд түүний харж байгаа зүг рүү ажиглан харснаа, духан дээрх хөлсөө арчиж Линь Пэйшань руу харав. 

	Линь Пэйшань хариу дуугарсангүй, нэлээд гунигтай байснаа чангаар инээн, гараа зангаж “дууссан” гэдэг дохио өгөөд нарийн цээл хоолойгоор:

	— Өөр ярих юм алга даа! Ярьж дууслаа! Чамд бас л хангалттай биш байна уу?

	— Сонссон нь хангалтгүй биш, харин ойлгосон нь ч хангалтгүй байна! гэж илүү үгэнд авьяастай Фан Бовэнь, түүнийг хөгжөөв. Линь Пэйшань инээмсэглэн биеэ зайцуулж, өрөөсөн гараа хөдөлгөхөд дур булаам сайхан үнэр хамраар нь сэн хийв. Энэ нь Фан Бовэний зүрх сэтгэлийг гижигдэн, биеийг нь жаахан чичирхийлүүлэхэд, өөрийн хэлэх гэсэн үгээ мартлаа. Фан Бовэнь, түүний урт хар хөмсөг, онигор хөөрхөн нүд, шөмбөгөр улаан уруул, яралзсан цагаан шүд, гэгээ татам цагаан хүзүү болон хагас ил цухуйж байгаа цээжин бие зэргийг ширтэн харж байхад түүний толгойд олон янзын бодлого орон гарч байлаа. 

	Гэвч Линь Пэйшаний байдлыг ажвал тэр нь маш энгийн тайван байдалтай, энэ яриа нь түүнд огт хамаагүй юм шиг, хэдийгээр зөөлөн инээмсэглэх боловч энэ инээд нь төдий л онцгой байдлаар тайлбарлагдахааргүй байв. Гэтэл энэ үед түрүүн юү гэж хэлэх гээд мартсан нь Фан Бовэний санаанд орж ирлээ. 

	— Би учрыг нь ер ойлгохгүй юм. Ү Сүнфү яагаад чи бид хоёрын явдлыг зөвшөөрдөггүй юм бэ?

	— Тэр бол Ү Сүньфүгийн хэрэг болохоор энэ тухай дахин дурдахын хэрэг алга гэж Линь Пэйшань энэ асуултад нь эрс хариулт өглөө. 

	Түүний царайд ямар нэг гуньхарсан ба сэтгэл нь хөдөлсөн шинжгүй ажээ. 

	Фан Бовэнь, цаашаа юу ярьдаг бол гэж сэтгэл нь хөдлөн их л сонирхсон боловч өөр юм ярихгүй болохоор:

	— Линь Пэйяогийн зөвшөөрөхгүй байгааг би бас ер ойлгохгүй юм!

	— Би ч гэсэн ойлгохгүй байна. Түүний юү юү, гэж ярьсныг би цөмийг чамд хэлсэн. Энэ талаар хэн эргэцүүлэн бодож байх вэ дээ! гэв. 

	Энэ байдлаас нь үзэхэд, тэр аргагүй л гурав дахь хүний тухай ярьж байгаа юм шиг байхад Фан Бовэний дургүй баахан хүрэв. Түүний нөгөө шүлэглэдэг, илүү үг хэлдэг нь огт байхгүй болон, төлөв байдлаар:

	— Чи юү ярьж байгаа юм бэ? Эгчийг л юү гэвэл түүний үгийг дагана. Энэ талаар зовох юу байх вэ! гэж чи өөртөө огт хамаагүй юм шиг, чиний өөрийн тухай биш, өөр бусдын тухай юм шиг чи ярьж байна. Тэгж болохгүй! Линь Пэйшань минь! Чи өөрөө өөрийгөө мэддэг, чи өөрөө өөртөө эзэн нь болдог байх ёстой!

	— Юу гэнэ ээ? Би, чиний хажууд сууж байна. Өдөржин чамтай яриад л байдаг чинь би шүү дээ. Харин үүнээс өөр Линь Пэйшань байна гэвэл би ойлгохгүй болно. За, үүнийг мэдэх ч хүсэл алга. Эгч надад их л юм ярьсан. Энэ бүгд нь чамд холбогдолтой байсан учир эгчийнхээ хүнд битгий хэлээрэй гэсний нь ч чамд ярьчихлаа. Энэ талаар намайг ямар саналтай вэ гэвэл, одоохондоо надад тодорхой санал алга. Ер нь надад юм бүхэн сайхан боловч юм бүхэн сэтгэлд тохиромжгүй юм шиг байдаг. Би ерөөс өөр бусдын хэрэгт оролцох дургүй болохоор, энэ тухай бодохыг ч хүсэхгүй байна даа. Ямар вэ дээ? Миний саяын ярьсанд чиний дургүй чинь хүрч, чамд хангалтгүй байна уу? Хэрэв тийм бол надад өөрөөр тайлбарлах юм алга! гэж инээмсэглэн хэллээ. Тэр, энэ яриагаа эвлэгхэн бөгөөд нам дуугаар хэлсэн учир түүний эрээлжлэн байсан бодлого нь эвтэйхэн болох шиг болов. Гэвч энэ яриа нь Фан Бовэний сэтгэлийг хөдөлгөсөнгүй бөгөөд өөрийнхөө тухай, тухайлбал өөрийнхөө дотоод сэтгэлгээг дурдсангүй. 

	Фан Бовэнь сүүрс алдаад, хоёр гараар толгойгоо салаавчлан, Линь Пэйшаний хөлөөр ухаж малтсан өвс шороог харж суув. 

	Гэтэл— ямар хөдөлгөөнөөс нь болсныг бүү мэд. Түүний барьж байсан цүнх нь тор хийтэл нээгдэхэд, дотроос нь жижиг толь гялсхийн харагдлаа. Гонзгой гурвалжин хэлбэрийн толинд жижиг нүүр харагдсан бөгөөд тэр нь цагаавтар, эмэгтэй хүний дурладаг царай харагдав. Толь хөдлөнгүүт нүүр нь ташуу хагаслагдан, урт хар хөмсөгний доод талд алаг хоёр нүд гялалзан, хорь орчим насны залуу бүсгүйчүүдийн дурлалт сэтгэлийг булаадаг дүр харагдахын хамт илүү үгэнд дуртай хоёр нимгэн уруулд нь мишээх дүр тодорч бил ээ. 

	Фан Бовэнь толь руу хэсэг харснаа сүүрс алдан цүнхийг хааж Линь Пэйшань руу харав. Түүний тэр хоёр мэлтэлзсэн хар нүдийг харахад түүнд огтхон ч горьдлого алга байлаа. Энэ бүгд Ү Сүньфүгийн зөвшөөрөөгүйгээс болов уу? Аль эсвэл Линь Пэйяогийн зөвшөөрөөгүйгээс болов уу? үгүй! Тэгэх ёсгүй гэж бодоход түүний сэтгэл баясаж, түүнд урьд өмнө байгаагүй зориг орон Линь Пэйшаний гарыг чангаар атган:

	— Пэйшань, Пэйшань! Хайрт минь! гэж урьдын адилаар дотносгоор инээхэд, Линь Пэйшань, хөдлөх ч үгүй, дуугарах ч үгүй зөвхөн энгийн харцаа түүн дээр тусгав. Энэ харцын дотор ямар нэг өөр үйл явдал багтан байх бөгөөд үүнд багтаж байгаа бодлого нь одоогийн энэ нүдний өмнөх явдлаас маш холын зүйл оршиж байна гэдгийг Фан Бовэнь ер ойлгосонгүй. Харин түүний гар урьд урьдынхаас булбарай зөөлөн, ямар нэг цахилгаан түүний гарыг жирэлзүүлэн байх шиг санагдав. Тэр хоёр их л таатайхан, гар гараа барилцан байсан боловч ямар нэг өөр хүчин түүний толгойд орж Линь Пэйшанийг үнсмээр санагдлаа. Фан Бовэнь түүнд толгойгоо ойртуулсан боловч зориглож чадсангүй тул түүнээс уг асуух дүр үзүүлэн:

	— Тэгээд, Пэйяо яагаад зөвшөөрөхгүй байгаа юм бэ? гэж асуулаа. 

	— Үгүй, би ч ойлгохгүй байна гэж чамд сая хэлсэн шүү дээ гэж Линь Пэйшань цочмог түргэн хариулаад инээв. 

	Энэ нь “чамд ямар санагдана, надад яг л тийм байна” гэсэн далд утгыг агуулсан мэт санагдахад Фан Бовэний зүрх хүчтэй цохилон нүүр нь халуу оргив. Тэр, Линь Пэйшанийг харж нүүрнээс нь цээжийг хүртэл, цээжнээс нь нүүрийг нь хүртэл ажиглан байхад аливаа бүхэн хаврын урьхан салхи шиг аятай зөөлөн байлаа. Энэ самууран байсан элдэв бодлого нь түдсэн ч үгүй сарниж, ер нь өчүүхэн хүч хэрэглэхэд “хайрт Пэйшань” минь эсэргүүцэхгүй биз ээ? гэдэг бодлого түүний толгойд орж бараг хөдлөх шахтал, золгүй явдал тохиолдон, гэнэт түүний арын модны навчис сүр, сар хийхэд, түүний бие зарсхийн цочиж саяын санаа бодол нь тонилон одлоо. 

	Энэ үед онцын ч юм болсонгүй, харин аясын зөөлөн салхи навчийг хөдөлгөн, өмнөх модон дээр нь шувуу жиргэж байсан ажээ. Хэсэг тагтаа нисэн ирж, тэдний хажуугийн өвсөн дээгүүр зугаалан яваа мэт аажуухан нэг хоёр , алхлан явснаа тэр хоёр руу харан зогсоцгоов. 

	Фан Бовэний анхаарал эдгээр тагтаан дээр шилжиж, энэ байдал шүлэгчийн сэтгэлд их л таацан, үүгээр нэг бадаг шүлэг зохиох дур нь хүрлээ. 

	Эхнээсээ эцсийг хүртэл бодол болон суусан Пэйшань гэнэт эвгүйхэн инээгээд, гараа Фан Бовэний гараас зөөлнөөр сугалан авч босоод:

	— Би харилаа. Энэ модон сандал дээр чинь удаан суугаад бөгс ч өвдөж байна гэхэд түүний бодож байсан шүлэг нь таслагдан, сандран босоод, яагаад ингэж гэнэт харих болсны нь гайхан түүн тийш харав. Энд өдий суухад түүнд ямар нэг ашигтай “асуудал” шийдвэрлэгдээгүй боловч түүний хоёр удаагийн зүрхлэлт нь үр дүнгүй мохож, энд ингэж чимээгүйхэн суухад шүлэгчид их л аятай мэт байжээ. Фан Бовэнь эндээс явах үнэхээр дургүй байв. Гэвч тэр, Линь Пэйшаний саналыг ерөөс татгалзаж байгаагүй учир энэ удаа ч татгалзахаас зовж, түүн тийш харан санаа алдав. 

	Урьдынхаар бол, ингэж үг дуугүй зөөлнөөр татгалзахад түүнээс хэдэн үгийг сонсох нөхцөлтэй байсан боловч энэ удаа байдал эрсээр өөрчлөгдөж, Линь Пэйшань, түүний гараас цүнхээ авч:

	— Би харилаа. Энд чинь үзсэн, сонссон бүхэн миний уурыг хүргэх гээд байна гээд шууд эргэж, түүнийг явах уу ч гэсэнгүй явлаа. Хэдэн секундийн дараа Линь Пэйшань модны цаагуур далд орлоо. Фан Бовэнь хойноос нь аажуухан хэд алхалснаа түүнийг ор мөргүй алга болсонд хойноос нь явах дур хүрсэнгүй.

	 

	* * *

	 

	Фан Бовэнь энд нэлээд удаан бодлогошрон зогсов. Тэр, анхандаа түүний хойноос явъя. Линь Пэйшань минь лав цэцэрлэгийн үүдэнд хүлээж байгаа байх гэж бодсон боловч үгүй, ер нь түүнийг царайчлан гуйж байх нь ч эвгүй юм уу даа гэж бодогдсон тул аяндаа түүний хөл тушигдах шиг болжээ. 

	Тэр, ямар нэг юм гээчихсэн мэт цэцэрлэгийн дундуур нааш цааш дэмий алхалсаар ажээ. Наран баруун тийш хэлбийх үед цэцэрлэгт зугаалагч залуучууд олширсоор байлаа. 

	Тэд, инээмсэглэсэн харцаа түүн дээр тусгаж, хоорондоо шивэр авир хийх дуу түүний чихэнд сонсогдоно. Энэ бүхэн нь түүний уур хилэнг бадруулж, тухайлбал тэдгээр харчуудын буржуй хөрөнгөтний маягаар хувцасласныг хараад улам ч дургүй нь хүрнэ. Ийм сэтгэл дүүрэн баясгалантай хүмүүсийн өмнө байхад түүнд үнэхээр багтаж шингэх газар олдохгүй мэт санагджээ. 

	Ү Сүньфугийн гэрт очиж дахин Линь Пэйшаньтай уулздаг юм билүү? Больё! Тэгвэл өөрийгөө хүн гэж үзээгүй хэрэг болно. Эсвэл “Далай” зочид буудалдаа очдог юм билүү? За, яршиг уу даа! гэж бодон байтал гэнэт гэр бүл нь санагдсан боловч түүнд эцэг, эх ах, дүү юү ч байхгүй, ертөнц дээр хамгийн өнчин хүн байв. Шүлэгч хүний хамгийн гунигтай үед үргэлж сэтгэлд нь орж байдаг “үхнэ” гэдэг бодлого аяндаа түүний сэтгэлд орж ирлээ. Тэр өөр зүйлийг бодохыг хичээн хүсэвч үхнэ гэдэг асуудал түүний бүх сэтгэл мэдрэлийг базан авлаа. Тавдугаар сарын хаврын ийм сайхан орой, Жаофэн цэцэрлэгт энэ залуу шүлэгчийн ийнхүү гуньхран байгааг энд зугаалагчид хараад гайхах нь дамжиггүй бөгөөд хэрэв түүнийг гэнэт үхвэл хүмүүс заавал цочих биз ээ!! Энэрэнгүй сэтгэлт үзэсгэлэнт авгайчууд түүний сайхан хүүрийг хараад нулимсаа гаргадаггүй юм гэлээ гэхэд тэдний амарлингуй сэтгэлийг цочооно оо доо? Тэр чинь шүлэгч хүнд хамгийн их тохиромжтой үзэгдэл биш үү? гэж бодоход түүнээс өөр сайхан юмгүй мэт санагдан гуньхран байсан сэтгэл нь тайвширч, ялагдал нь ялалт болон хувирах шиг боллоо. 

	Түүний өмнө нь харагдаж байгаа цэцэрлэгийн төв дундах, тэр нэгэн хиймэл нуур сэтгэлд нь маш зохицож, цэцэрлэгт зугаацаар ирсэн олон залуучууд түүнийг тойруулан тавьсан сандлууд дээр сууж байх ёстой. “Их яруу найрагч Чюй Юанийн үйл явдлыг19 дахин нэг давтъя” гэж шийдээд, нуур тийш гүйн очлоо. 

	Гэтэл нуурыг тойруулан тавьсан сандал дээр үзэсгэлэнт эмэгтэйчүүд төдий л харагдахгүй байсан тул түүний баясал ариллаа. Тэнд Европын хэдэн хүүхэд тоглоомын жижиг модон завиар наадаж байв. Тэдгээр цагаан хувцастай охид, саарал хувцастай хөвүүд нь 60-аад см. орчим урт модон завийг нуурын усанд хөвүүлэх бөгөөд жижиг улаан эрээн далбаа нь салхины аясаар дэрвэн, цэнхэртэн байгаа нуурын усанд, нарийн зурвас зам татуулан явахад тэдгээр бяцхан хүүхэд түүнийг даган хөгжилдөн гүйлдэнэ. Үүнийг хараад, энэ тухай шүлгийн эх түүний санаанд орж ирэхэд шүлэгчийн үхэх бодол аль хэдийн арилан замхарчээ. 

	Гэвч шүлгийнхээ гурав дахь мөрийг бодож амжаагүй байтал хуй салхи ирж завийг нь цохин унагаав. 

	Энэ ер бишийн эвгүй явдал нь завиар наадаж байсан хүүхдүүдээс илүү Фан Бовэнийг цочоов. Хүн өөрийнхөө амьдралын замд ийм золгүй явдалтай олонтоо тохиолдон усанд үхдэг шүү дээ гэж бодоход цочих шиг болон үхэх сэтгэгдэл нь санаанд нь дахин төрж ус руу үсэрье гэтэл араас нь ямар нэг хүн түүнийг дуудав. 

	Фан Бовэнь цочмогоор эргэн харвал өөрөөс нь нэг метр хэр зайтай газарт Ү Жишэн инээмсэглэн зогсож байхыг хараад Фан Бовэний царай өөрийн эрхгүй улайв.

	Тэр, Ү Жишэнийг хулгай нүдээр ажиглан харвал төдий л шоолсон шинжгүй байх тул түүний дотор жаахан уужирч, түүний дэргэд аажуухан очин албаар инээхийг оролдов. 

	— Чи ганцаараа яваа юм уу? — Ганцаараа л хүүхдийн тоглоом харж байгаа юм биз дээ? гэж тоглоом хийж байгаа юм уу? энгийн хэлж байгаа юм уу? Аль нь ч мэдэгдэхгүй асуув. Фан Бовэнийг үг дуугүй толгой дохиход тэр дахин:

	— Нээрэн чи ганцаараа яваа юм уу? гэхэд Фан Бовэнь мөн толгой дохиж инээхийг оролдов. Тэр, эндээс зайлан Ү Жишэнээс холдъё гэж бодсон боловч түүнтэй хамт зугаалбал арай ч сэтгэл сэргэх нь дээр юм уу, харин Ү Жишэн л яриагаа өөрчлөөсэй гэж бодож байтал золоор тэр санаа алдаад, яриагаа өөрчлөн:

	— Чи, Чжан Сүөсүөгийн тухай юм сонсов уу? Хэд хоногийн өмнө чи түүнийг шүлэгт их авьяаслаг юм гэж ярьсан шүү дээ. 

	— Юу? Тэр яагаа вэ? Аюултай халдварт өвчнөөр өвчлөө юү?

	— Үгүй! Тийм хүн өвчлөх ёсгүй! Профессор Ли Юйтин түүнийг гомдоосон учир тэр хоёр баахан муудалцаад байгаа... 

	Энэ үгийг сонсоод Фан Бовэнь инээв. Ү Жишэнийг ийм мэдээтэй ирсэнд маш их баярлаж мөн л илүү үгээ хэлэхээр хошуугаа билүүдэж эхлэв. 

	— Нэг дээр нэгийг хэлэхэд хоёр болдогтой адил тэр ч аргагүй л тэгэх ёстой байсан юм! Чжан Сүөсүөг саарал профессор заавал гомдоох байсан. Гэхдээ түүний гутарч гомдож байдаг нь ч бас илүү хэрэг. Тэгэх юм бол тэр яах гэж шүлэгчдийн урсгалд орж байсан юм. 

	— Гэвч тэр бас Ли профессорыг яаж цөхрөөснийг чи бас мэдэхгүй байна. 

	— Юу гэнэ ээ? Ли профессор бас тэгсэн үү?

	— Тийм ээ. Мөнгө төгрөгийн тооцоон дээрээс болсон юм. 

	— Өө, бас л мөнгө төгрөгийн хамаатай асуудал уу?

	— Тэгэлгүй яах вэ! Чжан Сүөсүөгийн эцэг хөрөнгийг минь бараг үрж дууслаа гэж зүхсэнийг сонсоод Ли Юйтингийн дургүй нь хүрсэн юм байх. 

	Фан Бовэнь энэ үгийг сонсож үг дуугүй харж байснаа гэнэт чангаар инээн:

	— Би, би тэр хөрөнгөтний алт мөнгийг үзэн яддаг юм. 

	— Тэгэлгүй яах вэ. Хөрөнгөтний тэр алт мөнгө чиний шинэ шүлгүүдийг үзэн яддаг хойно! гэж Ү Жишэн хүйтнээр хэлээд зориуд төв байдалтай болоход Фан Бовэний царай улайн Ү Жишэн рүү хорсолтойгоор харснаа эргэж явлаа. 

	Гэвч тэр хэд алхсанаа эргэн гүйж ирээд Ү Жишэний мөрөн дээр алгадаж “тоглож” байгаа царай гарган

	— Чамайг Линь Пэйшаньтай ямар нэг хүн нийлүүлж өгөх гэж байна гэж би сонссон гэхэд Ү Жишэн үг дуугүй түүн тийш харснаа аажуухнаар:

	— Би ч бас үүний эсрэг өгүүллийг сонссон гэхэд

	— Юу гэж сонсов? Надад хэлээч! хэлээч!

	— Одоо үед чинь эрэгтэй нь эмэгтэйгээ эргүүлэхээр барахгүй, эмэгтэй нь эрэгтэйгээ эргүүлдэг, эрэгтэй нь эмэгтэйгээрээ тоглохоосоо эмэгтэй нь эрэгтэйгээрээ тоглох нь их болсон юм байна шүү дээ гэв. 

	Фан Бовэний царай хувьсхийв. Өнөөдөр тэр маш их бүтэл муутай, хүрсэн газартаа л хадаас мөргөн, уулзсан хүндээ уурлаж, аз заяа, цог жавхлан нь түүнээс салан одсон мэт санагдлаа. 

	Гэвч Ү Жишэн түүний энэ байдлыг анхаараагүй дүр үзүүлэн:

	— Би чамд үнэний нь хэлье. Линь Пэйшань чамайг хүлээж байна шүү гэхэд түүний сэтгэл тэсгэлгүй хөдлөн, Линь Пэйшань харилгүй, цэцэрлэгт намайг хүлээж байгаа юм байжээ гэж бодон сандрангуй:

	— Хаана? Хаана намайг хүлээж байна вэ?

	— Өөрийнхөө сэтгэлд, чамайг хэзээ нобелийн шагналыг хүртэх бол гээд л хүлээж байна гэж чангаар инээхэд, Фан Бовэнь үг дуугүй эргэн цааш алхлан нэгэн бүдүүн модны цаагуур оронгуут алга боллоо. Ү Жишэн муухан шиг мушилзан инээмсэглэж энэ шүлэгчийг бодож жаахан хүлээснээ эргэж ирэхгүй болохоор нуурын хойгуур тойрон овгор шорооны цаана байгаа модон сэхээвчийн тэнд очоод:

	— Хүй Фан! Цаг орой боллоо. Амьд амьтны хүрээлэнгээр ороод харья гэж хашхирав. 

	Хүй Фан, нэгэн хус мод налан, алчуураар нүдээ арчин зогссоноо түүний дуудах чимээгээр ойртон ирлээ. Түүний нүд жаахан улайжээ. Хэсэг явсны дараа Жишэн гүйцэн ирж аяархан дуугаар:

	— Жишэн, тэр ус руу үсрэх гээ юү? Яг л үсрэх гэж байгаа юм шиг харагдсан. 

	— Би түүнээс асуусангүй. 

	— Яагаа вэ асуухгүй! Асуусан бол зүгээр байсан юм. 

	Тэр сая ямар ч ухаангүй юм шиг байсан. Пэйшань ч гэсэн сая бидэнтэй дайралдах даа их бодлого болон явсан шүү дээ! Ү Жишэн гэнэт чангаар инээв. Тэр өөрийн хамаатан Хүй Фан руу удаанаар харснаа:

	— Фан Бовэнь аминдаа хор хийж чадахгүй. Тэр амиа хорлоно гэж аман дээрээ хэчнээн ч хэлэв дээ бүү мэд, сая чамайг харахад, тэр, ус руу үсрэх гээд л байгаа юм шиг харагдаа биз. Үнэндээ тэр чинь тэнд шүлэг л зохиож байгаа юм. Түүн шиг шүлэгч амиа ер хорлож чадахгүй. Энэ талаар зовох явдалгүй. 

	— Хүүе! Тэр надад ямар хамаатай юм. Юу боллоо гэж миний сэтгэл зовох вэ дээ! Гэвч гээд үгээ таслан, царай нь улайн доошоо харж явав. 

	Фан Бовэний зөөлөн бөгөөд хөөрхийлөлтэй харц түүний сэтгэлд яагаад тэгж гүнзгийгээр нөлөөлөх болсныг тэр өөрөө ч мэдсэнгүй. Хүй Фан түүнээс бага зэрэг хоцрон араас нь дагаж явснаа аяархнаар санаа алдахад, нүднээс нь нэг дусал нулимс өөрийн эрхгүй бөмбөрөн унаж бил ээ. 

	 

	* * *

	 

	Иймэрхүү явдал Хүй Фанд сүүлийн хоёр, гурав хоногт тохиолджээ. Түүний зүрх нэг нимгэн хальс болж баяр цэнгэл, уйтгар гашуунаар дүүрч байв. Анир чимээгүй өрөөнд ганцаараа байвал мөсөн хонгилд байгаа юм шиг уйтгарлаж, олон хүний дунд орвол хүн бүхэн түүнийг ширтээд байгаа юм шиг аймшигт байдалд учран, дэлхий дээр ганцаараа өнчин юм шиг санагдаж байлаа. Хэрэв түүнийг нэг төрөл садны хүн нь тэврэн авч уйлбал өөрийн сэтгэлд харанхуйлан байгаа бодлогоо бүгдийг тоочих байлаа. Шанхайд ирээд хэдийгээр гурав, дөрөвхөн хонож байгаа боловч тэр нь гурав, дөрвөн жил болсон мэт санагдаж, бүх сэтгэл нь өдий төдий үг, өдий төдnй нулимсаар дүүрчээ. 

	Түүний ингэж уйтгарлах явдалд Фан Бовэний гуньхрал ч улам нэмэрлэсэн биз ээ! Гэвч Ү Жишэнтэй хамт явж, олон зугаалагчидтай үргэлж тохиолдон, хавь ойрын үзэсгэлэнт сайхан зүйлсийг сонирхон явсаар Фан Бовэнийг бодох явдал нь аажмаар замхарлаа. 

	Амьд амьтны хүрээлэнд очиход, хашлаганы цаана зогсож байгаа том толгойтой хар баавгай их философич шиг ийш тийш алхлан заримдаа толгойгоо сэгсчин байхыг хараад түүний толгойд бодогдон байсан бүх зүйлс мартагдаж, энэ бүгдийг хараад тэр инээмсэглэв. Ү Жишэн ч нэг залуутай уулзаж түүнтэй ярилцаж эхэллээ. Тэр нь арзайсан үстэй цовоолог залуу байх бөгөөд Ү Жишэнтэй ярилцах завсар үе, үе Хүй Фан руу харна. Аажмаар тэр хоёрыг ярианыхаа өнгийг сулруулахад тэр хоёрын яриан дундаас нэг асуулт хариулт хоёр сонслоо. 

	— Энэ чиний tiancee20юү?

	— Бишээ. Миний хамаатан дүү. 

	Энэ үгийг сонсоод Хүй Фаны царай улайв. Тэр хэдийгээр tiancee гэдэг нь юү гэсэн үг болохыг мэдэхгүй боловч Ү Жишэний хариултаас багцаалан ойлгов. 

	Тэр цааш эргэн хэд алхтал сармагчны байранд тулж ирэв. Нэг том өрөөг дотор нь төмөр сараалжаар хэсэг, хэсэг хуваасан том, жижиг тасалгаануудад өдий төдий жижигхэн сармагчин тонгочиж байв. 

	Хүй Фан нутагтаа, Шаньдун хүмүүсийн сармагчин болж тоглохыг үзсэн бөгөөд тав, зургаан жилийн өмнө нутагтаа, сүмийн өмнө тоглож байсан, үргэлж инээж байдаг, маш их цагаан шүдтэй сармагчин гэнэт. санагдлаа. Гэвч тэр инээдэг сармагчныг үзсэн явдал нь хамгийн сүүлчийн баясгалант явдал болсон бөгөөд Хүй Фан арван дөрвөн нас хүрч насанд хүрсэн эмэгтэй хүний байртай болсон тул түүний эцэг Ү өвгөн, түүнийг зах дээгүүр эрчүүдтэй хамаа бус хутгалдуулахыг больж түүний хамаагүй явахыг хоригложээ. Энэ сармагчнуудыг үзэхэд аргагүй л багын явдал санаанд оржээ. Эдгээр олон сармагчны дотроос инээдэг сармагчин нэгийг олж харахыг маш их хүссэн боловч нэг ч инээдэг сармагчин харагдсангүй, тэдгээр нь хотын хүмүүсийн байртай, ийш тийш цувран харайлж час, час хашхиралдан байв. 

	Хүй Фан урамгүйхэн эргэж, Ү Жишэн дээр очъё гэтэл мөн нэг сонин үзэгдэл тохиолдов. Сармагчны булан дахь модон хайрцаг дээр нэг сармагчин сунайн хэвтэж, нэг сармагчин хажууд нь суун, хэвтэж байгаагийнхаа биеийг маажиж байв. Энэ хоёр сармагчны онцлог харилцааг хэн ч харсан эр, эм сармагчин байна гэж харахуйц байлаа. 

	— Явъя. Одоо хаах гэж байна гэдэг Ү Жишэнийн дуунд түүний манаран байсан сэтгэл сэргэж, чухам юу гэсний нь ч сайн ойлгосонгүй түүн тийш харав. 

	Энэ үед их ганцаардангуй мэт санагдаж дотор нь харанхуйлан, нүдний нь нулимс бүрхэн ирэхэд тэр гутлынхаа хошууг харан тонгойн явлаа. Зугаалж явсан хүмүүс бараг тарж гүйцсэнийг тэр мэдсэнгүй, замд нь нэг сандал дайралдахад түүн дээр сууж алчуураар нулимсаа арчив. 

	— Хүй Фан бие чинь муу байна уу? Амьд амьтны хүрээлэнгийн ажилчид биднийг яв гэнэ шүү. Таван цагт хаадаг юм шүү дээ гэж Ү Жишэн, түүний дотоод сэтгэлд болж байгаа хямралыг төдий л анзааралгүй намуухан дуугаар хэлэв. Ү Жишэн нь Линь Пэйшань, Чжан Сүөсүө зэрэг үзэсгэлэнт эмэгтэйчүүдтэй үргэлж хамт явдаг тул Хүй Фаны иймэрхүү сэтгэл байдлыг тэр яахин ойлгох бил ээ. 

	Гэвч Ү Жишэнийн ингэж зөөлнөөр асуусанд Хүй Фаны сэтгэл уужрах шиг болж, нулимстай нүдээрээ Ү Жишэн өөд харж албаар инээмсэглэснээ, баахан ичингүйрч;

	— Зүгээр.  Одоо харья даа гэв. 

	Энэ үед наран уулын толгой руу тонгойж, сэрүүн салхи сэржигнэн, цаг агаар нэлээд тааламжтай байв. Эрэгтэй, эмэгтэй залуучууд цэцэрлэгт орж ирсээр ажээ. Ү Жишэн энд дахин жаахан байж, мөхөөлдөс буюу жимс авч идмээр байсан боловч Хүй Фаны аяыг даган харихаар шийдлээ. Олон хүнээс зовсхийдгийн дээр ялангуяа хос хосоороо яваа залуучууд түүнийг гоц хараад байх шиг санагдахад Хүй Фан түргэхэн харихыг хүссэн бөгөөд гэвч хариад ч гэсэн түүний сэтгэл сэргэхгүй байлаа. 

	Тэднийг нуурын дэргэдүүр өнгөрөхөд тойруулан тавьсан сандал дээр хүмүүс дүүрэн сууцгаасан байлаа. Нуураас хол биш орших нэг модны ёроолд нэг залуу унтсан мэт тонгойн суух бөгөөд Хүй Фан түүнийг харангуут Фан Бовэнь байхыг танилаа. Ү Жишэн түүнийг харангуут инээмсэглэн толгой дохиж сэмхэн араас нь очоод түүний нүдийг дарлаа. 

	— Тавиач ээ! Хэн бэ? Яасан муухай тоглодог юм бэ? гэж Фан Бовэнь дорой дуугаар гуйн байхад, Хүй Фан, Ү Жишэнийн хойноос ирж Фан Бовэний хажууд зогслоо. Ү Жишэн гараа улам чангаар дараад тэсэлгүй инээд алдахад:

	— Ү Жишэн байна. Өөр хэн ч биш. Таагаагүй байвал толгойг минь аваарай! гэв. 

	— Үүнийг чи таасан биш. Би өөрөө хэлж өгсөн хэрэг. Өөр хэн байна? Түүнийг таа даа! гэхэд Фан Бовэнь дахин таахыг зөвшөөрөлгүй тавиулахаар ноцолдоход нүүр нь ягааран улайлаа. 

	— Тавиач дээ! гэж Хүй Фан хажуугаас нь тэсэлгүй хэлэх үед Фан Бовэнь мөн Ү Жишэнийн гарыг тавиулж босон, нүдээ нухалснаа гэнэт эргэж Хүй Фаны гарыг барин бөхийн ёслоод:

	— Энэрэнгүй сэтгэлт аврагч танд чин сэтгэлээсээ баярлалаа гэв. 

	Хүй Фан сандарсан байдалтай гараа татан авч ар тийшээ ухрахад түүний царай нь час улайн аяархнаар, 

	— Фан Бовэнь гуай та хариагүй байгаа юм уу? Энд юу хийж суугаа юм бэ?

	— А, — Шүлэг зохиож байна гэж хариулав. Тэр ямар нэг чухал зүйлийг мартсан байртай, хажуу тийш далжийн дээш хараад гунигтай зогсов. Ү Жишэн түүнийг харж инээх гэснээ больж, Хүй Фан руу өрөөсөн нүдээ ирмэв. Фан Бовэнь зөөлнөөр санаа алдаад Хүй Фаны дэргэд очиж:

	— Би уйтгартай байхдаа шүлэг зохиодог. Шүлэг бол миний уйтгарын нулимс, гуньхарсан сэтгэлийн минь дуулал болдог юм.  Сая энэ Ү Жишэн гэж жигшүүрт амьтан миний бодож байсан шүлгийг тасалчихлаа. Нэг шүлэгт ганцхан бадаг дутуу байсан юм сан. Одоо бүгдийг нь мартчихлаа. 

	Түүний, үгээ нэг нэгээр хэлж аажуухан бөгөөд тодорхой ярьж байгаа болон түүний өрөвдмөөр цэвэр цагаан царайг хараад Хүй Фаны сэтгэл гэнэт хөдлөн  урьд өмнө нь үзээгүй хачнаар зүрх нь догдлов. 

	— Тэгвэл та шүлгээ зохио доо. Баяртай! гэж Ү Жишэн хүйтнээр хэлж мөрөө хөдөлгөн эргэж явахыг Хүй Фан түр зуур гайхан зогссоноо Фан Бовэнь рүү нэг харж, Ү Жишэнийн хойноос дуртай дургүй алхлан явахад Фан Бовэнь тэдний хойноос ширтсээр үлдэв. 

	Тэднийг далд ортол хойноос нь харж зогссоноо чанга инээгээд хойноос нь гүйн очиж Ү Жишэнийг сугадан авч царайчилсан байдлаар:

	— Би зохиохоо болилоо. Та нартай хамт жаахан явъя. 

	— Бид одоо харилаа гэж Хүй Фан түрүүлэн хэлж түүн өөд харж инээмсэглэснээ даруй доошоо харав. 

	— Би ч гэсэн Ү эзэнтний гэрээр ормоор байна гэж Фан Бовэнь дүлгэнэн хариулав. 

	Тэд замдаа төдий л их юм ярьсангүй, хашааны үүдэнд хүрэхэд хаалгач, хашааны том төмөр хаалгаа хааж байснаа тэдний ирж явахыг хараад хаалгаа барин зогсож инээмсэглэн:

	— Хатагтай минь! хөдөөгөөс нэг хүн ирсэн. Түүний ярих нь оргон гарч ирсэн юм байх гэхийг сонсоод Хүй Фаны тайван байдал алдагдаж “аяа” гээд байшин руу гүйн оров. 

	Гурав, дөрөв хоногийн өмнө сууриныг дээрэмдсэн гэж Ү Сүньфүгээс сонссон боловч чухам юу болсныг тодорхой сонсоогүй тул үүнийг сонсоод чухам юу болоо бол гэхээс сэтгэл нь хөдөлж царай нь цайсан ажээ. 

	 

	* * *

	 

	Их танхимын дотор өдий төдий хүмүүс бөөгнөрөн шуугилдаж байв. Тэдний дотор жаахан сахалт байх нь хамгийн түрүүн түүний нүдэнд туслаа. 

	Энэ өвгөн урт саарал дээл өмссөн байх бөгөөд Линь Пэйяо, А Сюань хоёрын дунд зогсож тэдний асуултад яаралтай хариулт өгч байв. Хүй Фан хүмүүсийн дундуур явж, Линь Пэйяогийн дэргэд очиж түүний яриаг чагнав. 

	— Найман цаг! Үгүй есөн цаг болж байсан! Тиймээ тийм, яг есөн цагт Шүнчан дайвар худалдааны газарт гал гарсан. Хэрэв батальон дарга Хэ, хоёр пулемётоо энэ худалдааны газар дээр байрлуулаагүй бол тэнд яасан ч гал гарахгүй байсан юм. Пулемётоо тэнд байрлуулж буудсанаас тийм хэрэг гарсан юм. 

	— Хүүе! Жаахан сахалт аа! Миний хайрцагтай жижиг номууд яасан бэ? Чи яагаад миний жижиг номын талаар ярихгүй байна вэ? гэж А Сюань яриан дундуур орж жаахан сахалт Фэйгийн тохойноос нудчихад, цаадах нь юун ном гээд байгаа юм бол гэж гайхсан байртай түүн тийш харахад Линь Пэйяо инээв. Энэ далимаар нь Хүй Фан:

	— Нээрэн бүх сууринаараа дээрэмдүүлээ юү? Арай үгүй биз дээ. Ганцхан Шүнчан л дээрэмдээ биз? Манай гэр юү болсон бэ? гэж асуухад

	— Миний дүү! Манай гэр шатаагүй гэнэ. — Фэй гуай замдаа их ядарсан тул жаахан амраг. Ү Сүньфүг ирэхээр тодорхой ярилцъя гэж хажуугаас нь хэлээд ямар нэг шийдвэрлэхэд бэрхтэй асуудал тулгарсан мэт зүрхэн дээрээ дарснаа даруй тайван болж инээмсэглэн жаахан сахалтыг суу гэж урив. 

	Энэ үед А Сюань мөн л нөгөө жижиг номоо шалгаасаар байв. 

	Хүй Фаны анхаарал цонхны хажууд зогсож байгаа хэсэг залуучууд дээр шилжихэд тэнд Фан Бовэнь, Ү Жишэн, Дү Шүэши болон бас костюмтай нэг залуу харагдав. Тэд, хөдөө дэх сууриныг дээрэмдэж, түймэрдсэн тухай ярилцаж байх бөгөөд тэр ярьж байгаа залуу нь их л таньдаг мэт боловч цаашаа харж зогссон тул хэн болох нь үл танигдана. 

	Гэвч тэр залуу хажуу ташуулдан харахад тэр нь өргөн шанаа, урт эрүүтэй, навтгар жижиг хамартай, дэлдэн том чихтэй, гахайн үсэн сойз шиг өрвийсөн үстэй Зэн Жажуй болохыг танилаа. 

	Хүй Фан түүнийг жигшин үздэг тул “Аяа” гэж дуу алдах шахав. Гэвч тэр нь сая хөдөөгөөс ирж байгаа болохоор их сонинтой байгаа бол уу гэж бодовч түүнтэй уулзаж ярилцах хүсэлгүй байлаа. Тэр хэсэг зогссоноо цайны тасалгаа руу орж нэг сандал авч хаалганы дэргэд тавиад түүн дээр буруу харан сууж тэдний яриаг чагнав. 

	— Тэгээд чи чинь дээрэмчний гараас бууг нь булаан аваад, хэдийг алчхаад зугтаж гарсан гэнэ ээ? Чи чинь яггүй эр юм даа гэж Фан Бовэнь хүйтэн бөгөөд ёжтойгоор асуухад;

	— Тийм ээ. Миний гар хөл хүрсэн цагт ч учиртай шүү. 

	— Гэвч өвгөн эцэг чинь яасан бэ? Чиний саяын ярьдгаар бол эцгийгээ хамгаалан гаргах нөхцөлтэй байж шүү дээ. Тэгэхэд чи чинь юунд ганц хар амиа хоохойлоо вэ!? Цаана чинь бас чиний эхнэр, хүүхэд, хөгшин эх чинь байсаар байтал тэднийгээ чи юунд хайхарсангүй вэ? гэж Дү Шүэши их л зэвүү нь хүрсэн байртай асуув. 

	Иймэрхүү асуултад ороогдоно гэж санаагүй, өөрийн дураар чалчиж байсан Зэн Жажуй, энэ асуултад юу гэж хариулт өгөхөө бодож байтал нэлээд дээгүүр худал хэлэх үг нь түүний санаанд аяндаа орж ирлээ. 

	— А, тэр үү? Тэдэнд зовох юмгүй. Тэднийг таних мэдэх хүн ховор болохоор хаана нь ч нуугдаж байгаад тэр хэргийг өнгөрөөж болно. Тэднийг бодвол би нутагтаа нэртэй, залуу эзэн Зэн гэхэд мэдэхгүй хүн хаана байх вэ? гэв. 

	— Тэгэлгүй яах вэ! Залуу эзэн Зэн нутагтаа ямар алба хааж байсан бэ? Бодвол суурины дарга байсан биз. Түүнээс доош бол ч лав хийхгүй байсан. Тийм үү? гэж Фан Бовэнь түүнийг улам цаашлуулан Ү Жишэнийг ёворч, Дү Шүэши рүү нүдээ ирмэн хэллээ. 

	Үүнээс гадна тэдэн дунд костюмтай нэгэн залуу байсан бөгөөд тэр нь саяхан Францаас ирсэн Дү Шүэшигийн ач, Дү Жүзайн их хүү Шиньдэ гэгч байв. Тэр үг дуугүй хүйтнээр инээмсэглэн, тэдний байдалд дасаагүй, ярьж байгааг нь төдий л сайн ойлгохгүй мэт зогсох ажээ. 

	Энэ удаа Зэн Жажуй нэлээд ичингүйрэв. Фан Бовэний дарга гэдэг үгийг сонсоод бага зэрэг гайхлаа. Манай сууринд дарга гэж байдаггүй атал энэ юугаа хэлж байгаа юм гэж гайхасхийн түүн тийш харахад костюмтай залуу байлаа. Үүний ярьж байгаагаас үзэхэд энэ ер нь юм мэддэггүй хүн юм аа даа. Ер нь тэгээд Фан овогтнууд хэзээ л олигтой сон бил ээ гэж бодов. Тэгээд албаар инээн биеэ магтаж эхэллээ. 

	— Тэгэлгүй яах вэ. Суурин суурины дарга. Бага албыг би хаахгүй. Түүнийг яриад ч яах вэ. Гэвч би чинь бас энэ хорин гурав дахь нь шүү гэж сүүлийнхээ хоёр үгийг маш чангаар хэллээ. Тэд, “Энэ” гэдэг нь юү юм бол гэж учрыг ойлгохгүй гайхаж байв. Гэтэл зол болж тэр өмднийхөө халааснаас хоёр хуудас гаргаж ирэв. Нэг нь түүний нэрийн хуудас, нөгөө нь түүний намын батлах байлаа. Тэр эдгээр зүйлсээ том хар гар дээрээ тавьж, юм үзэж, нүд тайлаг гэсэн байртай тэдний нүдний өмнүүр эргүүлэн харуулав. Намын батлах нь хуучирсан боловч нэрийн хуудас нь шинэ байлаа. Энэ нэрийн хуудсыг хөдөөгөөс оргож явах гурав хоног нэг шөнийн хугацаанд хэвлүүлэн амжжээ. Дү Шүэши түүний нь авч нарийн ажиглан харахад Фан Бовэнь чангаар инээд алдав. 

	Гэвч Дү Шүэши, намын батлах болон нэрийн хуудсан дээр жижиг үсгээр бичсэн тийм муж, тийм сянь, тийм салбарын 23 дугаар намын гишүүн гэж байхыг уншиж амжаад, түүний нь ууртайгаар газар чулуудан:

	— Чөтгөр ав. Хятад улс ганцхан та нараас л болж байгаа юм гэхэд:

	— Чи ингэж болохгүй, үүний чинь зарим хүн өөрийнхөө өвгөд хөгшид, үр хүүхдээсээ илүүгээр үнэлдэг юм гэж үг дуугүй зогсож байсан Ү Жишэн хажуугаас нь жигших байдлаар хэлээд Зэн Жажуй руу муухай харснаа Фан Бовэнийг сугадан авч хоол иддэг өрөө рүү орлоо. Ах дүү хоёр Дү ч тэднийг дагалдан оров. Энэ дөрөв өрөөнд орж, урд цонхны дэргэд очиж суухдаа энд ганцаараа сууж байсан Хүй Фаныг ч харсангүй. Тэд, суунгуут чангаар инээлдэв. Зэн Жажуйг харааж байв. Фан Бовэний суудал яг Хүй Фан өөд чиглэсэн учир тэр сая түүнийг харангуут босон тэр гурвыг хааж зогсоод:

	— Та нар таагаач. Энэ өрөөнд өөр ямар хүн байна вэ? гэхэд:

	— Энд жинхэнэ хүн биш, чиний сэтгэл зүрхнээс салдаггүй poetic аnd vove21 хоёр чинь л хутгалдаж байна гэж Ү Жишэн хариулав. Фан Бовэнь хариу дуугаралгүй зөвхөн зайлахад Хүй Фаны царай улайн сууж байхыг тэд харцгаав. Хамгийн түрүүнд дуугарсан Ү Жишэн их л зовсон байртай:

	— Хүй Фан! би та хоёрыг танилцуулж өгье. Энэ хүргэн ах Дү Жүзайгийн хүү Дү Шиньдэ гэхэд Фан Бовэнь хажуугаас нь:

	— Францад суралцсан төгс эрдэмт профессор, хүр хорхой, зөгий үржүүлэх мэргэжилтэй, урлагийн зүтгэлтэн, бас бакунины үзэлтэн, бас... гэснээ үгээ хэлж чадахгүй инээд алдав. 

	Дү Шиньдэ инээх ч үгүй, ичсэн ч шинжгүй, их нүүрэмгийгээр Хүй Фан руу бөхийн ёсолж баруун гараа түүнд өгөв. 

	Гэтэл Хүй Фан гараа өгөлгүй урдаас нь эв, хавгүйхэн бөхийн ёслоход, Дү Шиньдэ муухан шиг инээмсэглээд гараа татан авлаа. Тэр буцаж ирээд хэдийгээр гурав хонож байгаа боловч, Хятадын нийгмийн замбараагүй байдлыг ойлгож байлаа. Үүнийг мэддэг болохоороо тэр, Францад гурав, дөрвөн жил болохдоо цэцэрлэгч, тахиа, зөгий өсгөгч, уурхайчин, усны инженер, нэхмэл, хөлөг онгоцны үйлдвэр, цэргийн хими, улс төр, эдийн. засгийн ухаан, философи, уран зохиол, эмнэлэг гэх мэт арван хэдэн сургуульд орж сургууль бүрд арван хэд хоног буюу хэдэн долоо хоногоор суралцаж байсан учир “төгс эрдэмт профессор” гэж нэрлэгджээ. 

	Түүний Францад очоод гол сурсан эрдэм нь бакунины онолыг баримталж “юм бүхнийг тоохгүй, юм бүхэн ялгаагүй” гэдэг заншилтай болж энэ явдал нь түүний төгс эрдмийн нэг болжээ. 

	Түүнийг ямар хүсэл эрмэлзэлтэй вэ? гэвэл түүний нь тоолж барахын арга алга. Үнэнийг хэлэхэд тэр орон дээр хэвтэж байх үедээ түүний толгойд олон янзын хүсэл эрмэлзэл орж ирдэг бөгөөд орноосоо босонгуут “юм бүхнийг тоодоггүй, юм бүхэн ялгаагүй” гэдэг сэтгэгдэл нь түүний толгойд орж ирдэг байв. Тэр нь олон үгэнд дургүй бил ээ. Тэд Хүй Фаныг хараад үг дуугүй болцгоов. Дү Шиньдэ хэдийгээр үг цөөнтэй боловч тэднийг дуугарахгүй болохоор хэдэн үг хэлж байдлыг нь хөгжөөе гэж бодоод. 

	— Шанхайд дөнгөж ирж байгаа хүнд эндхийн байдал мөн ч сонин байна шүү. Олон төрлийн янз бүрийн санал бодол бүх Шанхайгаар дүүрчээ. Жишээ нь: Гадаа байгаа энэ Зэн ноёнтныг та нар их жигшиж байна. Үнэхээр ийм хүн ч хөөрхийлөлтэй шүү. Бодвол Хүй Фан авгай та миний үгийг зөвшөөрөх биз. 

	Өөрөөс нь хэдэн насаар дүү, ийм залуу хүнийг “авгай” гэж дуудахыг сонсоод Хүй Фан тэсэлгүй инээхэд Фан Бовэнь мөн инээв. Тэр Дү Шиньдэгийн мөрөн дээр алгадаж:

	— Хүндэт нөхөр минь, үнэнээр нь хэлэхэд би ч чиний өвгөн ах шүү дээ гэв. 

	— Бас л тоглоом хийж эхэллээ. Фан Бовэнь! Та нар шиг тоглоом тохуутай хүмүүс олширсон дээрээс хятад улс баларч байна шүү дээ. Би, тэр Зэнийг харахаас дургүй хүрч, бодохоос уур хүрээд байна. Хэрэв тэр анх удаагаа ирж байгаа биш бол түүнийг хөөх байсан биш үү? Хэрэв өөр газар байсан бол би түүнийг нэг сайн нударгалмаар санагдлаа. Энд даанч яршиг даа гэж Дү Шүэши нэлээд ууртай байртай, харсан хүний инээд хүрмээр, муу онигор жаахан нүдээ жонийлгон байж хэлэхийг хараад Фан Бовэнь бас л илүү үг хэлдэг заншлаар:

	— Тийм ээ. Чи тэр муу новшийг нэг сайн нударгалсан бол их зүйтэй байсан юм. Түүний зол болж чиний энэ төмөр нударганаас мултарчээ гэв. 

	— Тийм ээ. Саяын тэр Зэн чинь ёстой жигшүүртэй нөхөр шүү. Сууринд чухам юу болсон юм бол доо! гэж Фан Бовэнь, Дү Шүэши хоёрыг муудалцаж магад гэж Хүй Фан тэдний дундуур орж яриа үүсгэлээ. Ярианы чиглэл ийнхүү суурин руу шилжлээ. Дү Шиньдэ хэвийн байдлаар олон үг дуугарсангүй хүйтэн харцаар муухай инээмсэглэн Фан Бовэний яриаг зөвшөөрсөн байдалтай хааяа нэг толгой дохин зогсоно. Энэ хоёрын санал нийлж байхыг хараад Дү Шүэши өөрийн ач дүүдээ дургүй нь хүрч Фан Бовэнь рүү хандан:

	— Дахиад чи битгий юм ярь! Үг олширвол тусгүй шүү. Ялангуяа улсын тухай үйл явдал болон хоосон юм ярихын оронд хятад улсыг хатуу төмөр гарт байлгавал харин арга нь олдож болно. Шуанчяогийн дээрэмчид бидэнд ямар хамаа байх вэ? Тэр бол түүгээр болж өнгөрсөн хэрэг. “Бид тэднийг атгадаа оруулахын тул тэднийг түр тэжээж ч болно” гэхэд;

	— Хүн бүхэн хоолны төлөө зүтгэдэг. Түүнд ямар ч арга алга. Дээрэмчдийн олширч байгаа явдал ч хялбар биш дээ гэж Ү Жишэн хажуугаас нь түүний үгэнд цохилт өглөө. Үйлдвэрийн үйлдэхүүнийг хуваарилах асуудал шийдвэрлэгдээгүй цагт Хятадын болон дэлхий дээрх үймээнийг дарж чадахгүй гэж Ү Жишэн боддог байлаа. 

	— Зүйтэй. Хүн бүхэнд хоол хэрэгтэй... Эд бүгд чинь алт, мөнгөний уршиг. Алт мөнгөнөөс болоод Шуанчяод дээрэмчид гарлаа. Алт мөнгөнөөс болоод хөрөнгөтнүүд тариалангийн талбарт үйлдвэр байгуулж, хар утаагаар тэнгэрийг бүрхүүлэн үзэсгэлэнт байгалийг гутааж байна. Алт мөнгөнөөс болоод тариачид төрсөн нутгаасаа хагацаж, нийслэл хот руу шигдэн, тагтаа торонд орохын адил сайхан баясгалант амьдралаа алдаж байна гэж Фан Бовэнь шүлэгч хүний байдлаар ярих завсар байн байн Хүй Фан руу харна. Хүй Фан түүний яриаг төдий л ойлгоогүй боловч түүний гялалзан байгаа нүдэнд ямар нэг гуниглал байхыг харсан тул Хүй Фаны сэтгэл ихэд хөдлөн үнэн сэтгэлээсээ инээв. 

	Дү Шүэши ярвайн зогсож түүний яриаг зогсоох гэтэл Линь Пэйшань гаднаас орж ирлээ. Тэр, гартаа гоёлын цүнх барьж явах бөгөөд гаднаас дөнгөж сая ирж байгаа бололтой байв. Тэр орж ирэнгүүт;

	— Та нар харав уу? Гадаа өрөөнд нэг зэрлэг адгуус байна уу даа? Бас хөдөөгийн нэг бурхан ч байх шиг, би буруу газар орчихоо юү гэж бодлоо шүү гэхэд тэд бүгд инээлдэв. Тэр, эргэн тойрон харангуут энд Фан Бовэнь, Дү Шүэши нар байхыг хараад түүний хөгжил баясал нь гэнэт арилж, хөмхийгөө зуун, инээмсэглэсээр хуй салхи их танхимыг дайран өнгөрөхийн адил хойд хаалгаар шууд гарч одлоо. 

	Тэр, дээд давхар өөд гүйн гарч эгчийнхээ өрөөнд гүйн оров. Цагаан цэнхэр шаан хөшгийг цонх руу унжуулсан тул өрөө нь бүдэг харанхуй ажээ. 

	Линь Пэйшань ханан дахь гэрлийн унтраалгыг мушгиж гэрэл асаахад зөөлөн сандал дээр хажуулдан хэвтэж, бодол болон байсан Линь Пэйяо цочин сэржээ. 

	Эгч, дүү хоёр үг дуугүй бие биеэ харалцав. Линь Пэйшань гэнэт урагш гүйн зөөлөн сандлын өмнө бохирон сууж эгчийнхээ хүзүүгээр тэврэн маш аяархнаар:

	— Эгчээ, эгч ээ! Тэр өнөөдөр надад, надад хэлж байна, яах вэ? гэв. 

	Эгч нь учрыг нь ойлгохгүй түүн тийш харвал түүний царай жигтэйхэн их уйтгар нуугдсан үзэгджээ. 

	— Фан Бовэнь, надад дурлаж байна гэж байна!

	— Тэгээд чи өөрөө түүнд дурлаж байгаа юм уу?

	— Түүнийг би мэдэхгүй байна гэхэд Линь Пэйяо тэсгэлгүй инээд алдав. Тэр толгойгоо сэгсэрч, Линь Пэйшаний гарыг тавиулахад:

	— Миний бодоход хүн бүхэнд дурлал байдаг. Гэхдээ хүн бүхэн бие биедээ дурладаггүй. 

	— Битгий дэмий ярь!

	— Миний саяын хэлдэг буруу гэж үү?

	— Зөв нь ч зөв. Гэхдээ тэгж бодож болохгүй. Чи ер нь хэзээд гэрлэнэ. Гэрлэхдээ нэг хүнийг сонгон авч түүгээрээ чи үүрдийн хань хийх болно. 

	Линь Пэйшань үг дуугүй болов. Тэр хажуу тийшээ харж хэсэг бодлого болсноо босож;

	— Үргэлж л ганцхан хүнтэй нэг дор байхад хэчнээн уйтгартай бил ээ! Хүргэн ах та хоёрыг харахад тийм байх юм. 

	Линь Пэйяо цочсон байртай босон харайж царай нь хувьсхийв. Түүнийг босоход зөөлөн сандлын өмнөх хивсэн дээр хуучирч ноолорсон “Залуу Вертерийн шаналал” гэдэг ном хатаасан саргай цэцэг хоёр уналаа. 

	Линь Пэйяогийн анхаарал тэр хоёртоо шилжсэн боловч Линь Пэйшаний яриа түүний анхаарлыг бас татлаа. 

	— Фан Бовэнийг Ү Сүньфү ах зөвшөөрөхгүй байна гэж та хэлсэн биз дээ? гэж Линь Пэйшань хэдийгээр асуусан боловч түүний ярианы байдал ямар нэг өөр хүний тухай хэлэлцэж байгаа мэт байлаа. 

	Линь Пэйяо гүнээр уйтгарлан байсан сэтгэлээ хүчээр барьж дүү өөдөө харж хэсэг дуугүй зогссоноо:

	— Тэр чамд Фан Бовэниэс дээр хүн олж өгөх гэж байгаа юм. 

	— Өөрийн чинь хэлдэг Дү Шүэши л биз дээ?

	— Чи өөрөө ямар бодлоготой байна вэ?

	— Би мэдэхгүй. 

	Линь Пэйяо түүнийг бас “мэдэхгүй” гэхийг сонсоод дүүгээ зовоод хэлж чадахгүй байгаа юм бол уу гэсэн байртай инээмсэглэн аяархнаар:

	— Эгчдээ үнэнийг хэлэх эвгүй байна уу? Тэгвэл чи ганцхан л үг хэлчих л дээ. 

	— Миний бодоход хэрэв Дү Шүэшитэй гэрлэвэл би лав өөр нэг хүнийг дурсан санах байхдаа гээд Линь Пэйшань баясгалантай болов. Эгч нь түүнийг сонсоод сэтгэл нь хүчтэй догдлов. 

	Гэвч Линь Пэйшань тас, тас инээн, буруу харж бараг амандаа:

	— Гэрлэнэ гэдэг нэг хэрэг. Сэтгэлдээ бодож байна гэдэг бас өөр нэг хэрэг. Ер нь яасан ч жигшүүртэй хэрэг вэ! Эгчээ! Эгчээ! гэж Линь Пэйяог тэврэн авч хацраа нийлүүлэв. Эгчийн нь хацар гал шиг халуунаар төөнөхөд Линь Пэйшань цочин ар тийшээ ухран эгч өөдөө харахад, түүний нүүр нь улайж нүдэнд нь нулимс мэлтгэнэн байлаа. Линь Пэйшань эгчийнхээ энэ байдлыг хараад сандран, хэлэх үг нь олдсонгүй. Тэгсээр аажмаар эгчийн нь царай хүн аймаар цагаарав. 

	Түүний нулимс бүрхсэн харцны нь өмнө, ирээдүйнхээ нөхрийн өмнө зогсож байгаа юм шиг хөгжилтэй байгаа дүүгээ харахад түүний зүрх нь хүчтэй цохилон, эгч дүү хоёрын амьдрал нь ч адил байдаг байжээ гэж бодож байснаа чичирхийлсэн хоолойгоор:

	— Пэйшань! Чи сэтгэлдээ хэнийг бодож байна вэ? Фан Бовэнь үү?

	Бас л биш. Би мэдэхгүй! Эгчээ би уйлмаар байна. Би их уйлмаар санагдаад байна гэж Линь Пэйшань эгчийгээ дахин тэврэн авсан боловч нүднээс нь ганц ч дусал нулимс гарсангүй. Тэгээд тэр, эгчийгээ тавиад инээн гарч гүйлээ. 

	Эгч нь түүний хойноос гайхан харж, хаалганы цэнхэр хөшиг түүний салхинд намиран хийсэхэд түүнийг дуудахаар амаа ангайсан боловч дуу гарсангүй, хоёр том нулимс гар дээр нь дуслав. Тэр, толгойгоо унжуулан, хивсэн дээр хэвтэж бий хуучин ном, хатсан цэцэг хоёрыг гуньхран харж байтал гэнэт өөрт нь ийм асуудал тулгарлаа. 

	— Пэйшань? Намайг төлөөлж чадах уу?  Чадахгүй юү? Тэр ч миний тэнэг сэтгэл! Лүнхайн дайны гал аюултай байгаа гэнэ бил ээ. Тэр алагдвал тэгээд өнгөрсөн хэрэг! Дуусаа! Гэвч, гэвч тэр удахгүй Шанхайд ирэх гэж байна гэсэн биш үү? Би түүнтэй уулзахаас айж байна! Намайг уучил! Намайг суллаач! Би хаа ч хамаагүй орж нуугдъя! гэжээ.

	 

	ҮНЭГЭН ХАРАНХУЙД - 2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

Заметки

		[←1]
	 Мао Цзэдуны сонгомол зохиол, III боть, 1953 он, 1036-р тал




	[←2]
	 Мао Дүнь, “Жанлинээс Токио хүртэл” гэдэг өгүүлэл




	[←3]
	 Хямралаас (ЦБ)




	[←4]
	 Чюй Чюбо. Түүвэр зохиол, 2-р боть, 438-р тал




	[←5]
	 Фын Сюэфын. Хятадын утга зохиол, эртний реализмаас пролетарийн реализм хүртэл хөгжсөний товч. "Шинэ Хятадын сарын мэдээ" сэтгүүлийн 1952 оны 11 дүгээрт




	[←6]
	 Light! Heat! Power! — англиар “Гэрэл! Дулаан! Энерги!” гэсэн үг (ред.).




	[←7]
	 cretton — нэг төрлийн торгон эдлэл (ред.).




	[←8]
	 Сувилагч (ЦБ)




	[←9]
	 Халуун, хүйтний хятад хэмжүүр нь С°-ээс ½ илүү байдаг




	[←10]
	 Тэр үед Хятадад гааль, цэрэг хорогдуулах гэх мэтийн олон янзын нэрээр мөнгө худалддаг байжээ. (Ред.)




	[←11]
	 Дань — Хятадын хүндийн хэмжүүр 59,6 кг (ред.)




	[←12]
	 Хойд Хятадын өргөтгөсөн их хурал гэдэг нь бүх Хятадыг нэгтгэх тухай хурал хийх гэж байсан боловч эцэстээ биелэгдээгүйг хэлж бий (ред.)




	[←13]
	 Хун сянь — 1911 оны хөрөнгөтний ардчилсан хувьсгалаар унагаагдсан хуучин ёсыг 1915 онд сэргээх гэж Хун сянь гэдэг өргөмжлөлөөр хаан ширээнд суусан Юань Шикайг хэлж бий (ред.)




	[←14]
	 Kiss — үнсэх (англи үг) (ред.)




	[←15]
	 Сүнь Чуанпин гэгч нь Хятадын харгис цэргийн эрхтэн (ред.)




	[←16]
	 Омитофо — Санскрит үг “Бурхан минь” гэсэн утгатай (ред.)




	[←17]
	 Ли Хунжан, Жан Жидүн нар нь Хятадын газрын том эзэд, Хятадын феодалуудын дундаас анх капитализмын зам руу шилжиж анх фабрик байгуулжээ. (ред.)




	[←18]
	 Маттоп — эд агуурс баялгийн бурхан (ред.)




	[←19]
	 Чюй Юанийн үйл явдал — Бидний үеэс 2000 гаруй жилийн тэртээ (манай эриний өмнөх 340-278 он) амьдарч байсан Хятадын агуу их яруу найрагч, эх оронч Чюй Юань эх орноосоо урвагчдыг илрүүлсэнд ордноос хөөгдөж удаан хугацаанд тэнүүчилж яваад усанд орж үхжээ (ред.)




	[←20]
	 tiancee — Францаар гэргий (ред.)




	[←21]
	 poetic аnd vоvе — англиар шүлэглэл дурлал хоёр гэсэн утгатай (ред.)

